
ᐋᖅᑭᒋᐊᖅᓯᒪᓐᖏᑦᑐᑦ ᓇᕿᑦᑕᖅᑕᐅᓯᒪᔪᑦ 

  

ᕿᑎᖅᑰ, ᐊᒃᑑᕝᕙ 22, 2026 

 

ᐃᖃᓗᐃᑦ, ᓄᓇᕗᑦ 

 

 

 

ᐋᖅᑭᒋᐊᕈᑎᑦ: 

  

  

  

  

  

  

  

  

  

  

 

 

ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ  

(ᕿᑭᖅᑖᓘᑉ ᓂᒋᐊ) 

ᐊᐅᓚᑦᑎᔩᑦ 

ᐊᓪᓚᑦᑎᐅᑲᐃᓐᓇᖅᑐᖅ   ᐊᓪᓚᑦᑎᐅᑉ ᑐᓪᓕᐊ  

ᓯᑏᕙᓐ ᐃᓄᒃᓱᒃ    ᕙᓐᑎ ᐱᐊᓐᔅ 
 

ᐊᓪᓚᑦᑎᐅᑉ ᐃᑲᔪᖅᑎᖓ 

ᖂᔪ ᓄᓱᑦᑕᖅ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᒪᓕᒃᑐ ᓄᓱᑦᑕᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐅᖃᐅᓯᕐᒥᒃ ᐅᖃᐅᓯᕐᒧᑦ ᑎᒥᖓᑦ  

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

 

ᐊᖓᔪᖅᑳᖅ ᒍᐊᐃᓐ Hᐄᓕ ᐊᕿᐊᕈᖅ 
(ᐃᖃᓗᐃᑦ−ᒪᓂᕋᔭᒃ) 

ᒥᓂᔅᑕ ᐃᓄᓕᕆᔨᒃᑯᓐᓄᑦ;ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᖏᓐᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ ᐊᒃᖢᓂᕐᒥᒃ 

ᒥᒃᖠᒋᐊᖅᑎᑦᑎᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 

ᑲᑎᒪᔨᖏᓐᓂᒃ;    

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᐃᖃᓗᐃᑦ-ᓂᐊᖁᙴ) 

ᒐᕙᒪᒃᑯᑦ ᓯᕗᒃᑲᖅᑕᖅᑎᖓ; ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒻᒥ ᓯᓚᑦᑐᖅᓴᕐᕕᖕᒥᒃ   

 

ᕼᐋᓇ ᐊᖑᑎᐊᓗᒃ 
(ᐊᐃᕕᓕᒃ) 

 

ᐃᐊᑦᕗᑦ ᐊᑕᒍᑦᑖᓗᒃ 
(ᐊᒡᒍ) 

 

ᐊᖓᔪᖅᑳᖅ ᔮᓂᑦ ᐳᕉᔅᑐ 
(ᐃᖃᓗᐃᑦ-ᓯᓈ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ;  ᒥᓂᔅᑕ 

ᑲᒪᒋᔭᖃᖅᑐᖅ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

 

ᐊᖓᔪᖅᑳᖅ ᔪᐊᔾ Hᐃᒃᔅ 
(ᐃᖃᓗᐃᑦ-ᑕᓯᓗᒃ)  

ᓄᓇᕗᒻᒧᑦ ᓯᕗᓕᖅᑎᐅᑦ ᑐᖓᓕᖓ; ᒥᓂᔅᑕ 

ᒪᓕᒐᓕᕆᓂᕐᒧᑦ; ᒥᓂᔅᑕ ᐃᖏᕐᕋᔪᓕᕆᓂᕐᒧᑦ 

ᒪᑭᒪᐅᑎᓄᓪᓗ;  ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒧᑦ ᑲᑎᒪᔨᓂᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓄᐃᑦ ᐱᔪᓐᓇᐅᑎᖏᓐᓄᑦ ᑲᑎᒪᔨᓂᒃ 

 

ᔭᐃᒥ ᖃᑉᓗᑦᓯᐊᖅ 
(ᐊᕐᕕᐊᑉ ᓂᒋᐊ) 

 

ᕗᕆᐊᑦ ᐲᑕᓴᓐ 
(ᐃᖃᓗᒃᑑᑦᑎᐊᖅ) 

ᒍᐊᑕᓐ ᑲᐅᑕᒃ 
(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᐳᕋᐃᔭᓐ ᑯᓄ 
(ᑐᓄᓂᖅ) 

ᒥᓂᔅᑕ ᐃᓕᖅᑯᓯᓕᕆᔨᒃᑯᑦ; ᒥᓂᔅᑕ 

ᐅᖃᐅᓯᓕᕆᓂᕐᒧᑦ;   

ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 

ᐆᒻᒪᖅᑯᑎᓕᕆᓂᕐᒧᑦ 

 

ᓴᐃᒪᓐ ᖁᓕᒃᑖᓇ 
(ᖁᕐᓗᖅᑑᖅ) 

 

ᐊᖓᔪᖅᑳᖅ ᓯᓯᐅᓪ ᓂᐅᓪᕙᓇ 

ᓚᐃᔪᓪ 
(ᓇᑦᓯᓕᒃ) 

ᒥᓂᔅᑐ ᑲᒪᒋᔭᖃᖅᑐᖅ ᓄᓇᕘᑉ 

ᐃᒡᓗᓕᕆᔨᕐᔪᐋᒃᑯᖏᓂ 

 

ᐊᖓᔪᖅᑳᖅ ᐋᕐᓗᒃ ᒪᐃᓐ 
(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ)  

ᓯᕗᓕᖅᑎ ᓄᓇᕗᒻᒥ; ᒥᓂᔅᑕ ᓯᕗᓕᖅᑎᓄᑦ 

ᒐᕙᒪᐅᖃᑎᒌᒃᑐᓕᕆᔨᒃᑯᓐᓄᓪᓗ; ᒥᓂᔅᑕ 

ᑮᓇᐅᔭᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᑲᓇᑕᐅᑦ ᓯᓚᑖᓃᖖᒑᖅᑐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐆᒻᒪᖅᑯᑎᑦ 

ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓐᓇᕐᓂᒃ; ᒥᓂᔅᑕ ᑲᒪᒋᔭᓕᒃ 

ᓄᓇᕗᒻᒥ ᐃᒥᐊᓗᓕᕆᓂᕐᒧᑦ 

ᓱᕐᕋᓐᓇᖅᑐᓕᕆᓂᕐᒧᓪᓗ ᑲᒥᓴᓐ; ᒥᓂᔅᑕ 

ᑲᒪᒋᔭᓕᒃ ᓄᓇᕗᒻᒥ ᐃᒥᐊᓗᓕᕆᓂᕐᒧᑦ 

ᓱᕐᕋᓐᓇᖅᑐᓕᕆᓂᕐᒧᓪᓗ ᑲᑎᒪᔨᖏᓐᓄᑦ;   
 

ᔮᓂ ᒪᐃᒃ 
(ᐸᓐᓂᖅᑑᖅ) 

 

 

ᑕᐃᕕᑦ ᐳᐊᑐ 
(ᐅᖅᓱᖅᑑᖅ) 

 

ᐊᐃᕝᕙᓚᕼᐋ ᖃᒪᓂᖅ  
(ᐊᒥᑦᑐᖅ) 

 

ᔭᐃᓴᓐ ᐃᖃᓗᒃ 
(ᑕᓯᐅᔭᕐᔪᐊᖅ) 

 

ᐋᓕᒃᓵᓐᑐ ᓴᒻᒧᖅᑐᖅ 
(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

  

ᐃᓐᓇᖓᔪᖅ ᖂᑭᐊᖅ 
(ᓇᑦᓯᓕᒃ) 

 

ᐋᓕᒃᓵᓐᑐ ᓴᒻᒧᖅᑐᖅ 
(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

 ᐊᖓᔪᖅᑳᖅ ᑯᕋᐃᒃ ᓯᒪᐃᓚᒃ 
(ᖃᒪᓂᑦᑐᐊᖅ) 

ᒥᓂᔅᑕ ᓄᓇᓕᖕᓂ ᒐᕙᒪᒃᑯᓂᓪᓗ 

ᐱᔨᑦᑎᖅᑎᒃᑯᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᒻᒥ ᓇᖕᒥᓂᖃᖅᑐᓄᑦ 

ᐊᑐᖅᑐᐊᕐᕕᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐅᔭᕋᖕᓂᐊᕐᓂᕐᒧᑦ; ᒥᓂᔅᑕ 

ᑕᐅᖅᓯᕋᕐᓂᕐᒥᒃ ᐱᓕᕆᐊᒃᓴᓕᒃ; 
 

ᐊᖓᔪᖅᑳᖅ ᐋᓂ ᑕᑦᑐᐃᓂ 
(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᖅᑲᐃᔭᖅᑎᓄᑦ 

ᐊᑦᑕᕐᓇᖅᑐᓂᒃ ᐊᒻᒪ ᓇᓪᓕᐊᒃᑯᒫᓂᒃ 

ᖃᐅᔨᓴᖅᑏᑦ 
 

ᓯᑏᕙᓐ ᑕᖅᑐ 
(ᖁᑦᑎᒃᑐᕐᒃ) 

 



 

 

 

 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃ. 

ᖃᐅᑕᒫᒧᑦ ᖃᐅᔨᒋᐊᕈᑎᑦ 

ᐃᖃᓗᐃᑦ, ᓄᓇᕗᑦ 

ᕿᑎᖅᑰ, ᐊᒃᑑᕙ 22, 2026 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᒍᐃᐊᓐ ᕼᐄᓕ−ᐊᕿᐊᕈᖅ, ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᒥᔅ ᕼᐋᓇ ᐊᖑᑎᐊᓗᒃ, ᒥᔅᑕ ᐃᐊᑦᕗᑦ 

ᐊᑕᒍᑦᑖᓗᒃ, ᐊᖓᔪᖅᑳᖅ ᔮᓂᑦ ᐱᑦᓯᐅᓛᖅ, ᐊᖓᔪᖅᑳᖅ ᔪᐊᔾ ᕼᐃᒃᔅ, ᒥᔅᑕ ᔭᐃᓴᓐ ᐃᖃᓗᒃ, ᐊᖓᔪᖅᑳᖅ ᑕᐃᕕᑎ 

ᔪᐊᓇᓯ, ᒥᔅᑕ ᔭᐃᒥ ᖃᑉᓗᑦᓯᐊᖅ, ᒥᔅᑕ ᒍᐊᑕᓐ ᑲᐅᑐᒃ, ᐊᖓᔪᖅᑳᖅ ᐳᕋᐃᔭᓐ ᑯᓄ; ᒥᔅᑕ ᓴᐃᒻᒪ ᑯᓕᒃᑖᓇ, 

ᐊᖓᔪᖅᑳᖅ ᓯᓯᐅᓪ ᓂᐅᓪᕚᓇ ᓚᐃᔪᓪ, ᐊᖓᔪᖅᑳᖅ ᐋᕐᓗᒃ ᒪᐃᓐ, ᒥᔅᑕ ᔮᓂ ᒪᐃᒃ, ᒥᔅᑕ ᕗᕆᐊᑦ ᐲᑕᓴᓐ, ᒥᔅᑕ 

ᑕᐃᕕᑦ ᐳᐊᑐ, ᐊᖓᔪᖅᑳᖅ ᑯᕋᒡ ᓯᒪᐃᓚᒃ, ᒥᔅᑕ ᓯᑏᕙᓐ ᑕᖅᑐ, ᐊᖓᔪᖅᑳᖅ ᐋᓂ ᑕᑦᑐᐃᓂ.  

 

>>ᑲᑎᒪᓯᒋᐊᖅᑐᑦ 013:29ᒧᐊᖅᑎᓪᓗᒍ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᑕᐃᕕᑎ ᔪᐊᓇᓯ): ᑲᑎᒪᔾᔪᑎᒃᓴᕗᑦ 1. ᐊᐱᕆᔪᒪᓪᓗᒍ ᒥᔅ ᐊᖑᑎᐋᓗᒃ, ᑐᔅᓯᐊᓂᒃᑯᑦ 

ᒪᑐᐃᖅᓯᔪᓐᓇᕐᒪᖔᑦ. ᒥᔅ ᐊᖑᑎᐋᓗᒃ. 

 

>>ᑐᒃᓯᐊᖅᑐᖅ 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅ ᐊᖑᑎᐋᓗᒃ ᐊᒻᒪᓗ ᑲᑎᒪᔨᐅᖃᑎᒃᑲ, ᑐᙵᓱᑦᑎᐊᕆᑦᑎ ᒪᓕᒐᓕᐅᕐᕕᒻᒧᑦ 

ᐅᑭᐊᒃᓵᑉ ᑲᑎᒪᓂᕆᔭᖓᓄᑦ. 

 

ᐅᖃᖅᑎᐅᑉ ᐅᖃᐅᓯᒃᓴᖏᑦ 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑲᑎᒪᔾᔪᑎᑦᑎᓐᓄᑦ ᑐᙵᓱᖁᑦᓯᐊᐸᑦᓯ ᐊᒻᒪᓗ ᒫᓐᓇ ᐱᕕᖃᖅᑳᕈᒪᕗᖓ ᑖᓐᓇ 

ᓄᑖᖑᓂᖅᐹᖅ ᒪᓕᒐᓕᐅᖅᑎᐅᖃᑦᑕᖑᓱᓵᕗᑦ ᑕᓯᐅᔭᕐᔪᐊᕐᒥ ᑲᒡᒐᖅᑐᐃᔨ, ᑐᙵᓱᑦᓯᐊᕆᑦ ᐅᓪᓛᕐᓗ ᐊᖏᖅᓯᓂᕐᒥ 

ᐊᑑᑎᖅᑲᐅᒻᒪᑦ ᐊᒻᒪᓗ ᑲᔪᓯᓂᖃᑦᓯᐊᖅᑲᐅᑎᓪᓗᒍ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᒃᑯᑦ): ᑐᙵᓱᖁᑦᓯᐊᖁᕙᒃᑲᑦᑕᐅᖅ ᐃᓐᓇᕆᔭᕗᑦ, ᐃᓄᒻᒪᕇᑦ, ᐃᓄᑐᖃᐃᑦ, ᓄᓇᕗᒻᒥᐅᓕᒫᓪᓗ 

ᒫᓐᓇᐅᔪᖅ ᑐᓴᕋᓐᓈᖅᑐᑦ, ᑕᓚᕖᓴᒃᑯᓪᓗᓐᓂᒃ, ᖃᕋᓴᐅᔭᒃᑯᔭᒃᑯᑦ ᑕᑯᓐᓈᖅᑐᑦ. ᑐᙵᓱᑦᓯᐊᕆᑦᓯ.  

 

ᒫᓐᓇ ᐱᕕᖃᕈᒪᕗᖓᑦᑕᐅᖅ ᐃᖅᑲᐅᒪᓂᕐᒥᒃ ᑖᒃᑯᐊ ᒪᕐᕉᒃ ᒪᓕᒐᓕᐅᖅᑎᐅᖃᑦᑕᖅᓯᒪᓂᑯᔪᑦ ᓄᓇᕗᑦ 

ᓄᓇᓕᖏᓐᓂ ᑭᒡᒐᖅᑐᐃᓚᐅᖅᓯᒪᔪᑦ ᓄᓇᑦᓯᐊᖑᑎᓪᓗᒍ ᒪᓕᒐᓕᐅᕐᕕᖓᓂ. ᑖᒃᑯᐊᖑᓪᓗᑎ ᒨᓯᓯ ᐊᐸᖅᑲᒃ, 

ᑭᒡᒐᖅᑐᐃᓚᐅᓯᒪᔪᖅ ᑕᓯᐅᔭᕐᔪᐊᒥᐅᓄᑦ ᐊᒻᒪᑦᑕᐅᖅ ᐆᓂ ᐴᓐᕼᐋᑦ, ᑭᒡᒐᖅᑐᐃᓚᐅᖅᓯᒪᓪᓗᓂ ᕿᑎᕐᒥᐅᓂ. 

ᐃᓱᒪᒋᑦᓯᐊᖅᐸᕗᑦ ᐃᓚᐃᖅᑐᑦ.  

 

ᑖᓐᓇᑦᑕᐅᖅ ᑕᕝᕙᓂ ᒪᓕᒐᓕᐅᕐᕕᒻᒥ ᑐᓵᔨᐅᖃᑦᑕᖅᓯᒪᓂᑰᔪᖅ ᐃᓕᓴᕆᑦᓯᐊᕈᒪᒋᕙᕗᑦᑕᐅᖅ ᑕᕝᕙᐅᔪᓐᓂᕐᓂᖓᓂ 

ᕼᐃᐊᓄᕆ ᐅᕼᐅᒃᑲᕐᓄᐊᖅ. ᑖᓐᓇ ᐅᑐᖅᑲᐅᓚᐅᖅᑐᖅ ᐊᒻᒪᓗ ᑐᓵᔨᒻᒪᕆᒃ ᖃᐅᔨᒪᔭᐅᒻᒪᕆᑦᑐᒪᒥᐊᓐᓂᕗᑦ 

ᑐᓴᕈᑎᕙᕗᑦ ᕿᒪᒃᑕᖏᓄᑦ ᖃᑕᙳᑎᖏᓄᑦ. 

 

ᒪᓕᒐᓕᐅᖅᑏᑦ, ᐱᕕᖃᕈᒪᒋᕗᖓᑦᑕᐅᖅ ᒫᓐᓇ ᑕᐃᒃᑯᐊ ᐃᓚᐃᕋᑖᖅᓯᒪᔪᐃᑦ ᑲᓇᑕᒥ ᐋᓐᓂᓚᐅᖅᑐᐃᓪᓗ 

ᐱᔨᑦᓯᕋᕐᓂᒃᑯᑦ ᐊᑑᑎᖃᕐᓂᖅᑲᖅᑎᓪᓗᒋᑦ ᐱᕐᕈᓗᐊᕿᔪᖃᓚᐅᖅᑎᓪᓗᒍ ᒫᓐᓇᕋᑖᖑᓚᐅᖅᑐᖅ ᑕᐃᑲᓂ ᑲᓇᑕᒥ 

ᐅᓇᑕᒃᑐᖅᓴᐃᑦ ᐱᓕᕆᕝᕕᒋᔭᖓᓂ ᑕᐅᓇᓂ ᐅᐊᐃᓐᕋᐃᑦ, ᐃᐅᓪᐴᑕᒥ.  

 

ᑖᒃᑯᐊ ᑲᓇᑕᐅᓪᓗ ᓄᓇᕗᓪᓗ ᓴᐃᒻᒪᑎᖏᑦ ᑕᕝᕙᓂ ᒪᓕᒐᓕᐅᕐᕕᐅᑉ ᓇᐸᔪᖁᑎᖏᓐᓂ ᐊᒻᒧᐊᑦᑎᑕᐅᓯᒪᕗᑦ 

ᑕᐃᒃᑯᐊ ᐃᖅᑲᐅᒪᓪᓗᒋᑦ.  

ᒫᓐᓇᐅᔪᖅ, ᑭᓯᐊᓂ ᐅᖃᖅᑎᐅᓪᓗᖓ, ᑖᒃᑯᐊ ᐃᓕᓴᕆᑦᓯᐊᕈᒪᒋᕚᒃᑲᑦᑕᐅᖅ ᖁᕕᐊᒃᑯᑎᓪᓗᒋᒃ ᑕᕝᕙᓂ 

ᐃᑦᓯᕚᕐᕕᒋᔭᓐᓃᖃᑦᑕᖅᓯᒪᔫᒃ ᐃᓕᑕᕆᔭᐅᖁᓪᓗᒋᒃ ᐅᖃᖅᑎᐅᓚᐅᖅᓯᒪᔪᖅ, ᑑᓂ ᐋᖁᐊᖅ ᐊᒻᒪᓗ ᐹᓪ ᖁᐊᓴ, 

ᑎᒃᑯᐊᖅᑕᐅᓯᒪᓕᕐᓂᖏᓐᓄᒃ ᐃᓄᐃᑦ ᐱᖁᑎᖏᓐᓂ ᓇᐅᑦᑎᓱᖅᑏᑦ ᑲᑎᒪᔨᖏᓐᓄᑦ. ᖁᕕᐊᒃᑯᑎᑦᑎᐊᖅᐸᕗᑦ.  

 

>>ᐸᑦᑕᑐᖅᑐᑦ 

 

ᐱᕕᖃᒃᑲᓐᓂᕈᒪᒋᕗᖓᑦᑕᐅᖅ ᒪᓕᒐᓕᐅᖅᑏᑦ ᐅᔾᔨᕆᖁᓪᓗᒋ ᑕᖅᑳᓂ ᐊᔾᔨᙳᐊᑦ ᒪᓕᒐᓕᐅᕐᕕᐅᑉ 

ᑕᑯᔭᒐᖃᕐᕕᖓᓂ ᓴᖅᑭᔮᖅᑎᑕᐅᔪᑦ.  

 

ᑖᒃᑯᐊ ᑕᐃᑲᙶᖅᓯᒪᕗᐃᑦ ᑕᐃᒍᖅᑕᐅᔪᑦ ᐃᓄᒃᓯᐅᑏᑦ: ᓂᖀᑦ ᓄᓇᖁᑎᒋᔭᐅᔪᓐᓃᖓᖅᑐᑦ, ᐆᒥᖓ 

ᐱᔾᔪᑎᖃᖅᑐᑎ:  

 

“ᓴᖅᑭᔮᖅᑎᑦᑎᓂᕐᒥ ᑭᖑᕚᕇᑦ ᐊᒥᖅᑳᖃᑎᒌᓐᓂᖏᓐᓂ ᖃᐅᔨᒪᓂᖃᖁᓪᓗᒋᑦ ᐃᓄᐃᑦ ᓂᕿᖁᑎᖏᓐᓂ 

ᓂᕿᓪᓚᑦᑖᓂᑦ; ᐃᓅᓯᖃᑦᑎᐊᓂᕐᒧᑦ ᑎᒥᑦᓯᐊᕆᓐᓂᕐᒧᓪᓗ ᐃᓄᐃᑦ ᐃᓅᓱᑦᑐᑦ ᒪᒃᑯᑦᑐᑦ ᑐᕌᖓᓪᓗᓂ 

ᐊᔪᙱᓐᓂᖅᑖᖁᓪᓗᒋᑦ, ᐱᕚᓪᓕᕐᓗᑎ ᓄᓇᓕᖕᓂ ᓄᓇᐃᑦ ᐊᒃᑐᖅᓯᒪᔪᖁᑎᖏᓐᓂ, ᑲᓇᑕᒥᓗ, ᓄᓇᕐᔪᐊᕐᒥᓗ, 

ᑕᒪᒃᑯᐊ ᑐᑭᓯᐅᒪᔭᐅᒃᑲᓐᓂᖁᓪᓗᒋᑦ ᖃᓄᐃᒻᒪᑦ ᐃᓄᐃᑦ ᓂᕿᖁᑕᐃᑦ ᐊᒃᑐᖅᑕᐅᓂᖃᖅᓯᒪᒻᒪᖔᑕ ᐅᑭᐅᖅᑕᖅᑑᑉ 

ᓯᓚᖓ ᐊᓯᔾᔨᖅᐸᓪᓕᐊᓯᒪᑎᓪᓗᒍ.”  

 

ᒪᓕᒐᓕᐅᖅᑎᐃᖃᑎᒃᑲ ᐊᒻᒪᓗ ᑕᕝᕗᖓ ᐳᓛᕆᐊᖃᑦᑕᖅᑐᐃᑦ ᒪᓕᒐᓕᐅᕐᕕᖕᒧᑦ ᑖᒃᑯᐊ ᐊᔾᔨᙳᐊᑦ 

ᕿᒥᕐᕈᑦᑎᐊᕈᓐᓇᖁᓪᓗᓯ ᖁᔭᒋᔪᒪᕙᒃᑲᑦᑕᐅᖅ ᑖᔅᓱᒪᙵᑦ ᐋᖅᑭᓱᐃᓯᒪᔪᑦ ᐃᓚᐅᖃᑕᐅᖃᑦᑕᖅᓯᒪᔪᐃᓪᓗ, 

ᐊᒥᓱᒻᒪᕇᑦ ᑖᒃᑯᐊ ᐃᓚᒋᓪᓗᓂᒋᑦ ᑭᙵᕐᓃᖔᖅᑐᐃᓪᓗ ᒥᑦᑎᒪᑕᓕᖕᒦᖔᖅᑐᐃᓪᓗ, ᐱᓗᐊᖅᑐᒥ ᑖᒃᑯᐊ ᕉᑕ ᐊᒻᒪ 

ᔮᓱᐊ ᑲᑦᓴᒃ, ᒥᑦᑎᒪᑕᓕᖕᒥ, ᐊᒻᒪᓗ ᑭᙵᕐᓂ ᒫᑕ ᔮ-ᖑᓚᐅᖅᑐᖅ ᐃᖅᑲᐅᒪᑦᓯᐊᕆᕙᕗᑦᑕᐅᖅ.  

 

ᒫᓐᓇ ᓱᓕ ᐱᕕᖃᕐᓂᓐᓂ, ᑖᓐᓇᑦᑕᐅᖅ ᐅᔾᔨᕆᔭᐅᒃᑲᓐᓂᖁᒋᕙᕋᑦᑕᐅᖅ ᒪᓕᒐᓕᐅᕐᕕᐅᑉ ᐃᒐᓛᖓᓂ 

ᐊᑎᓕᐅᖅᓯᒪᔪᐃᑦ 6, ᐱᖓᓲᔪᖅᑐᒋᓚᐅᖅᑕᖓᓂ ᒪᓕᒐᓕᐅᖅᑎᐅᓚᐅᖅᑐᑦ ᐋᖅᑭᑦᑕᐅᓯᒪᒻᒪᑦ 

ᑕᑯᔭᐅᔭᖅᑐᕈᓐᓇᖅᑐᓂ ᑕᒫᓂ ᒪᓕᒐᓕᐅᕐᕕᖕᒧᑦ ᐃᓯᖅᐸᓪᓕᐊᑎᓪᓗᓯ, ᓇᑦᓯᖃᕆᐊᖓᑕ ᖃᓂᒋᔭᖓᓃᑦᑐᖅ.  

 

ᐊᒻᒪᓗ ᓱᓕ ᒪᓕᒐᓕᐅᖅᑎᐅᓪᓗᖓ ᕿᑭᖅᑖᓘᑉ ᓂᒡᒋᐊᓄᑦ, ᖁᕕᐊᒃᑯᑎᒍᓐᓇᓚᐅᕋᒃᑭᑦ ᑖᒃᑯᐊ 

ᓄᓇᓕᓐᓃᖔᖅᑐᐃᑦ ᐃᓐᓇᕐᓂ ᐱᓗᐊᖅᑐᒥ ᐃᓕᓴᕆᔭᐅᔾᔪᑎᑖᓚᐅᕐᒪᑕ ᑕᐃᑲᓂ ᐊᕐᕋᒎᔪᒥ ᐱᙳᐊᖅᑐᓕᕆᓂᕐᒧᑦ 

ᒥᕐᖑᐃᓯᕐᕕᓕᕆᔨᒃᑯᓪᓗ ᐃᓕᓴᖅᓯᓂᖃᖅᑎᓪᓗᒋᑦ ᐱᓇᓱᐊᕈᓯᐅᓚᐅᖅᑐᓂ.  

 

ᑖᓐᓇ ᐊᕐᕌᒍᑕᒫᑦ ᐋᖅᑭᑦᑕᐅᕙᑦᑐᖅ ᐱᙳᐊᖅᑐᓕᕆᔩᑦ ᒥᕐᖑᐃᓯᕐᕕᓕᕆᔨᒃᑯᑦ ᑲᑐᔾᔨᖃᑎᒌᒃᑯᖏᓐᓂ, ᓄᓇᕗᒻᒥᓗ 

ᐱᙳᐊᖅᑐᓕᕆᔨᕐᔪᐊᒃᑯᑦ ᐊᒻᒪᓗ ᓄᓇᕗᑦ ᒐᕙᒪᒃᑯᑦ ᐱᙳᐊᖅᑐᓕᕆᔨᒃᑯᖏᓐᓂ ᑲᑐᔾᔨᖃᑎᒌᑦᑐᑎ ᑖᔅᓱᒪᙵᑦ 

ᐋᖅᑭᓱᐃᕙᑦᑐᑦ.  

 

ᑖᓐᓇ ᐋᖅᑭᓱᖅᑕᐅᕙᑦᑐᖅ “ᐃᖅᑲᐅᒪᔭᐅᑦᑎᐊᖁᓪᓗᒋᑦ ᐃᒃᐱᒋᔭᐅᓗᑎᓪᓗ ᐊᖏᔪᕐᔪᐊᕐᒥ ᑐᓂᓯᖃᑦᑕᖅᓯᒪᔪᐃᑦ, 

ᐊᖏᖅᓯᒪᓂᖃᑦᓯᐊᖅᓯᒪᔪᐃᑦ ᖁᕕᐊᓲᑎᖃᑦᑎᐊᖅᓯᒪᔪᐃᓪᓗ ᐱᙳᐊᖅᑎᓂᑦ, ᐊᐅᓚᑦᑎᔨᓂᑦ, ᐋᖅᑭᓱᐃᔨᐅᕙᑦᑐᓂᑦ, 

ᑮᓇᐅᔭᓕᐅᕋᑎ ᐃᑲᔪᖅᑎᐅᔭᑦᑐᓂ, ᑲᒪᔨᐅᕙᑦᑐᓂᓪᓗ ᓄᓇᓕᓐᓂᓪᓗ ᓯᕗᒃᑲᑕᖅᑎᐅᖃᑦᑕᖅᑐᑦ ᑕᒪᓐᓇ ᓄᓇᕗᒻᒥ 

ᐱᙳᐊᖅᑐᓕᕆᓂᖅ ᐱᓕᕆᕙᑦᑎᓪᓗᒋᑦ ᓄᓇᓕᑦᑎᓐᓂ.”  

 

ᑕᕝᕙᓂ ᐊᕐᕌᒎᔪᒥ ᑖᒃᑯᐊ ᐃᓕᑕᕆᔭᐅᓚᐅᕐᒪᑎ ᓄᕗᐊᓕᐊ ᑭᐅᕆᐅ ᑭᙵᕐᒥᐅᑕᖅ, ᑐᓂᔭᐅᓚᐅᖅᓱᓂ ᑳᓪᒻ 

ᐃᐅᒃᑯᑦ ᐃᓄᓱᑦᑐᓄᑦ ᒪᒃᑯᑦᑐᓄᑦ ᓯᕗᓕᖅᑎᐅᓂᖓᓄᑦ ᐊᕐᕌᒍᒥ; ᐃᓕᑕᕆᔭᐅᔾᔪᓯᐊᕐᓂ ᑖᒃᑯᐊ 

ᐃᓚᒋᔭᐅᓚᐅᖅᑐᑎᑦᑕᐅᖅ ᖃᐅᔨᒪᔭᐅᒻᒪᕆᑦᑐᖅ, ᐊᑏᒪ ᕼᐊᑦᓚᕆ, ᑖᓐᓇ ᑕᐃᑯᖓ ᓇᓗᓇᐃᖅᑕᐅᓚᐅᖅᓱᓂ 

ᓄᓇᕗᒻᒥ ᐱᙳᐊᖅᑐᓕᕆᓂᕐᒧᑦ ᐃᓕᑕᕆᔭᐅᓯᒪᔪᒃᑯᕕᒻᒧᑦᑕᐅᓪᓗᓂ; ᑖᒃᑯᐊᖅᑕᐅᖅ ᓱᓕ ᑭᙵᕐᓂ ᐅᕕᒃᑲᓛᑦ 

ᐃᑲᔪᖅᑎᒌᑦ, ᐃᓕᑕᕆᔭᐅᔾᔪᓯᐊᕐᒥ ᑐᓂᔭᐅᓚᐅᖅᑐᑦ ᑮᓇᐅᔭᓕᐅᕋᑎ ᐃᑲᔪᖅᑎᐅᕙᒻᒪᑕ ᐊᕐᕌᒍᒥ. 

ᖁᕕᐊᓱᖃᑎᒋᑦᓯᐊᕈᒪᕙᑦᓯ ᒪᓕᒐᓕᐅᖅᑎᐅᖃᑎᒃᑲ ᑖᒃᑯᐊ ᑐᓂᔭᐅᓚᐅᖅᑎᓪᓗᒋᑦ.  

ᐊᒻᒪᓗ ᓱᓕ ᑖᓐᓇ ᓄᖅᑲᐸᓪᓕᐊᓚᐅᙱᓂᓐᓂ ᐃᓕᑕᕆᔪᒪᑦᑎᐊᕆᕙᕋᑦᑕᐅᖅ ᒪᓕᒐᓕᐅᖅᑎᐅᖃᑎᕗᑦ 

ᖃᒪᓂᑦᑐᐊᕐᒧᑦ ᑲᑎᑎᑕᐅᕋᑖᖅᓯᒪᓂᖓᓄᑦ ᐊᒻᒪᓗ ᖁᕕᐊᒃᑯᑎᑦᑎᐊᕆᕙᕗᑦ ᑖᓐᓇ ᓄᓕᐊᖓ ᒥᐊᕆᓕᓐ 

ᐊᕐᕌᒍᒐᓴᓄᑦ ᑕᐃᒪᑐᖅ ᑲᑎᒪᑦᑎᐊᓂᐊᖅᑯᓯ.  

 

>>ᐸᑦᑕᑐᖅᑐᑦ 

 

ᑲᑎᒪᔾᔪᑎᑦᑎᓐᓅᓚᐅᖅᑳᑎᓐᓇᑕ, ᐃᒡᓗᕐᔪᐊᖅ ᖃᐅᔨᒪᖁᕙᑦᓯ ᑖᓐᓇ ᑎᑎᖅᑲᖅ ᑐᓂᔭᐅᓯᒪᒻᒪᑦ ᐅᕙᓐᓄᑦ 

ᑲᒥᓴᓇᐅᑉ ᑐᒡᓕᐊᓄᑦ ᓄᓇᕗᒻᒥ. ᐃᒪᐃᓕᖓᔪᖅ:  

 

ᑮᓇᐅᔭᐅᑉ ᐅᖃᐅᓯᒃᓴᖏᑦ 

 

ᐅᖃᖅᑎ (ᑐᓵᔨᒃᑯᑦ): ᐅᖃᖅᑎᑦᑎᔩ, ᐅᖃᐅᔾᔪᐃᒍᒪᕗᖓ ᐅᕙᖓ ᐊᑐᓕᖁᔨᓪᓗᖓ ᒪᓕᖓᓕᐊᕐᕕᐊᓂ ᓄᓇᕗᒻᒥ, 

ᑖᔅᓱᒪ ᑲᔪᓯᑎᑕᐅᓂᖓ ᐅᑯᐊ ᒪᓕᓪᓗᒋᑦ ᐱᖁᔭᒃᓴᖅ 2026 ᐅᑭᐅᓂᑦ ᑲᑎᒪᓂᖃᖅᑎᓪᓗᒋᑦ ᐊᐃᑉᐸᖓᓂ 

ᑲᑎᒪᓂᕐᒥᒃ ᓯᑕᒪᐅᔪᓐᓂᒐᖅᑑᑉ ᒪᓕᒐᓕᐅᕐᕕᖓᓂ:  

 

• ᐱᖁᔭᒃᓴᖅ 10, ᑮᓇᐅᔭᑦ ᐊᖏᖅᑕᐅᓯᒪᔪᑦ ᐊᐅᓚᔾᔪᑎᓄᑦ ᐋᖅᑭᐅᒪᔾᔪᑎᓄᓪᓗ ᐱᖁᔭᖅ, 2027-2028 

 

• ᐱᖁᔭᒃᓴᖅ 10, ᐃᓚᒋᐊᕈᑏᑦ ᑮᓇᐅᔭᖃᖅᑎᑦᑎᔾᔪᑎᓄᑦ (ᐊᐅᓚᔾᔪᑎᓄᑦ ᐋᖅᑭᐅᒪᔾᔪᑎᓄᓪᓗ) ᐱᖁᔭᖅ, 

ᓈᓴᐅᑎᖓ 3, 2025-2026; ᐊᒻᒪᓗ  

 

• ᐱᖁᔭᒃᓴᖅ 12, ᐃᓚᒋᐊᕈᑏᑦ ᑮᓇᐅᔭᖃᖅᑎᑦᑎᔾᔪᑎᓄᑦ (ᐊᑭᑐᔫᑎᓄᑦ) ᐱᖁᔭᖅ, ᓈᓴᐅᑎᖓ 2, 2026-

2027 

 

 

ᑎᑎᕋᖅᑐᖅ,  

 

ᓘ ᕕᓕᑉ 

ᑲᒥᓴᓇ ᑐᒡᓕᐊ ᓄᓇᕗᒻᒥ  

 

ᑲᑎᒪᔾᔪᑎᑦᑎᓐᓄᑦ ᑲᔪᓯᓚᐅᖅᑕ. ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᖏᑦ. ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᒪᐃᓐ.  

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 86 - 7(2): ᐋᓪᕘᑕᒥᑦ ᓂᕈᐊᓐᓂᖏᑕ ᓴᖅᑭᑕᖓ (ᒪᐃᓐ) 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒫ’ᓇ, ᐅᖃᖅᑎᑦᓯᔩ. ᖁᕕᐊᓇᑯᓂ ᐅᑎᖅᓯᒪᓕᕐᒥᒐᑦᑕ ᒪᓕᒐᓕᐅᖅᑎᑖᓵᕐᓗ ᑐᙵᓱᓪᓕ 

ᑕᕝᕗᖓ ᐃᒡᓗᕐᔪᐊᕐᒧᑦ.  

 

ᐅᖃᖅᑎᑦᓯᔩ, (ᑐᓴᔨᑎᒎᓕᖅᑐᖅ) ᐅᓪᓗᒥ ᓂᑯᕕᑉᐳᖓ ᖁᔭᓕᒍᒪᓪᓗᖓ ᖁᔭᓕᓪᓚᕆᒍᒪᓪᓗᖓ 

ᐃᐅᓪᐴᑕᒥᐅᑕᐅᔪᓂᑦ  ᓂᐱᖏᓐᓂᒃ ᑐᓴᖅᑕᐅᑎᑦᑎᔪᓐᓇᓚᐅᕐᒪᑕ ᓂᕈᐊᕐᓂᒃᑯᑦ. ᑕᒫᓂ ᐱᓇᓱᐊᕈᓯᕐᒥ 

ᓂᕈᐊᕐᓂᐅᓚᐅᖅᑐᖅ ᑕᐃᑲᓂ ᐋᓪᐴᑕᒥ ᐱᒻᒪᕆᐅᓚᐅᖅᐳᖅ ᑲᓇᑕᒧᑦ, ᐱᔾᔪᑎᒋᓪᓗᒍ ᑲᓇᑕᒥ ᒐᕙᒪᖃᖃᑎᒌᖕᓂᖅ 

ᐊᒻᒪᓗ ᐱᒻᒪᕆᐅᔪᑦ ᐱᓕᕆᖃᑎᒌᓐᓂᖏᑦ ᑲᓇᑕᒥ ᐊᕕᒃᑐᖅᓯᒪᔪᑦ, ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᑦ, ᐊᒻᒪᓗ 

ᒐᕙᒪᑐᖃᒃᑯᑦ. ᑖᓐᓇ ᐊᐱᖅᑯᑕᐅᔪᖅ ᓂᕈᐊᕐᓂᐅᓚᐅᖅᑐᒥᑦ, ᖁᕕᐊᓱᓚᐅᖅᑐᖓ ᓴᙱᔪᒥᒃ ᓴᖅᑭᑦᑐᖃᓚᐅᕐᒪᑦ 

ᑲᓇᑕᒥᐅᑕᐅᖏᓐᓇᕈᒪᔪᓂᒃ ᐋᓪᐴᑕᒥᐅᓂᒃ. 

ᐋᓪᐴᑕ ᐊᔾᔨᐅᙱᑦᑑᖕᒪᑦ, ᑲᔾᔮᕐᓇᖅᑑᓪᓗᓂ, ᐱᒻᒪᕆᐅᓪᓗᓂᓗ ᑲᓇᑕᒧᑦ, ᐊᒻᒪᓗ ᓄᓇᕗᑦ ᖁᔭᓕᕗᖅ ᖃᓄᕈᓘᔭᖅ 

ᐋᓪᐴᑕ ᑲᓇᑕᒥ ᓴᙱᓕᖅᐹᓪᓕᖅᑎᑦᑎᖃᑦᑕᕐᒪᑦ. (ᑐᓵᔨᑎᒎᕈᓐᓃᖅᑐᖅ) ᓄᓇᕗᒻᒦᖔᖅᓯᒪᓪᓗᑕ 

ᐱᓕᕆᖃᑎᖃᓪᓚᕆᑦᑕᕋᑉᑕ ᑎᒥᒋᔭᐅᔪᓂᑦ ᐋᓪᐴᑕᐅᑉ ᐃᓗᐃᐊᓂᓯᐅᖅᑐᓂᑦ, ᐱᔭᐅᔭᕆᐊᖃᓪᓚᕆᑦᑐᑦ 

ᒥᒃᓵᓄᖓᑉᓗᑎᑦ ᐃᓚᖏᑦ ᐋᓐᓂᐊᑕᐃᓕᔪᓕᕆᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᓪᓗ ᑐᕌᖓᑉᓗᑎᑦ. ᑕᕝᕘᓇ 

ᐱᓕᕆᖃᑎᖃᕐᓂᒃᑯᑦ, ᓄᓇᕗᒻᒥᐅᑦ ᑕᑯᔭᐅᒋᐊᖃᕐᓂᕆᔭᖏᑦ ᐋᓐᓂᐊᑕᐃᓕᔪᓕᕆᓂᕐᒧᑦ ᑐᕌᖓᔪᑦ ᐊᑐᓐᓇᐅᑕᖅᐳᑦ, 

ᐃᓕᓐᓂᐊᒐᒃᓴᓪᓗ ᐱᕚᓪᓕᕈᑎᒃᓴᑦ ᐊᑐᐃᓐᓇᐅᑕᖅᑐᑎᑦ ᐊᒻᒪ ᓇᖕᒥᓂᖅ ᐱᓕᕆᕝᕕᖃᕐᓂᕐᒧᓪᓗ ᐱᕚᓪᓕᕈᑎᒃᓴᓂᑦ 

ᓴᖅᑭᑦᑐᖃᑦᑕᖅᖢᓂ.  

 

ᓄᓇᕗᒻᒥᐅᑦ ᑕᐅᕗᖓ ᐋᓪᐴᑕᒧᑦ ᐊᐅᓪᓛᕋᔪᒃᐳᑦ ᑕᑯᔭᐅᒋᐊᖅᖢᑎᑦ, ᐃᓚᒋᔭᕐᒥᓂᓪᓘᓐᓃᑦ ᑕᑯᔭᖅᖢᑐᑎᑦ, 

ᕿᑲᕆᐊᖅᑐᖅᓯᓇᖅᓱᑎᓪᓗᓐᓃᑦ ᖁᓪᓗᐊᕆᐊᖅᑐᖅᓱᑎᑦ. ᖁᕕᐊᓱᓪᓚᕆᑦᑐᖓ ᑕᒪᒃᑯᐊ ᐱᓕᕆᖃᑎᒌᔾᔪᑕᐅᔪᑦ ᐊᒻᒪ 

ᐃᓚᒌᓐᓂᐅᔪᑦ ᐊᑐᐃᓐᓇᕈᕐᒥᐅᑕᖅᑐᑦ ᐱᔭᐅᔭᕆᐊᓕᓐᓄᑦ ᑕᒪᒃᑯᐊ ᑲᔪᓯᔫᓪᓗᐊᕐᓂᐊᕐᒪᑕ ᑐᓚᒃᑕᕈᑎᓂᓪᓗ 

ᓴᖅᑭᖅᑐᖃᙱᓪᓗᓂ ᑕᒪᓐᓇ ᓂᕈᐊᕐᓇᐅᓚᐅᖅᑐᖅ ᑲᓇᑕᐅᑉ ᐃᓗᐊᓂᓯᐅᖅᑐᐃᓐᓇᕈᐊᕐᓂᕋᐃᕕᐅᓚᐅᖅᑐᖅ 

ᒪᓕᒃᖢᒍ.  

 

ᐃᓱᓕᑉᐸᓪᓕᐊᓕᕐᓗᖓ, ᓄᓇᕗᑦ ᐱᒃᑯᒍᓱᒃᐳᖅ ᖁᔭᓕᓪᓗᓂᓗ ᑲᑎᙵᖃᑕᐅᔪᓐᓇᕐᒪᑦ ᒐᕙᒪᑐᖃᒃᑯᓐᓄᑦ, 

ᐱᒻᒪᕆᐅᒋᕙᕗᓪᓗ ᑕᒪᕐᒥᑦᑎᐊᖅ ᐅᑭᐅᖅᑕᖅᑐᒥ ᐊᕕᒃᓯᒪᓂᕆᔭᐅᔪᑦ ᐊᕕᒃᓯᒪᓂᕆᔭᐅᔪᓪᓗ ᑲᓇᑕᓕᒫᒥ. 

ᐊᒃᓱᕈᕐᓇᖅᑐᒃᑰᖅᑎᓪᓗᑕ, ᐃᖅᑲᐃᑎᑕᐅᒃᑲᓐᓂᖅᐳᒍᑦ ᐱᒻᒪᕆᐅᓂᑦᑎᓐᓂᒃ ᐊᓯᑦᑎᓐᓄᑦ, ᐱᒻᒪᕆᐅᓂᖓᓄᓪᓗ 

ᐊᑕᐅᓯᐅᖃᑎᒌᖕᓂᖅ.  

 

ᐅᑭᐅᖅᑕᖅᑐᒥ ᐊᕕᒃᑐᖅᓯᒪᓂᐅᔪᑦ ᐊᒻᒪᓗ ᑲᓇᑕᒥ ᐊᕕᒃᑐᖅᓯᒪᔪᑦ ᓴᖅᑭᑎᑦᑎᓲᖑᕗᑦ ᐅᔾᔨᕐᓇᖅᑐᓂᒃ 

ᐱᒻᒪᕆᐅᒋᔭᐅᔪᓂᒃ ᑲᑐᔾᔨᖃᑎᒌᒃᑳᖓᑦᑕ, ᑲᑎᙵᓕᕌᖓᑦᑕ ᐱᓕᕆᖃᑎᒌᒃᑳᖓᑦᑕᓗ ᑲᓇᑕᓕᒫᒥ. 

ᖁᔭᓕᑦᑎᐊᑲᓐᓂᕈᒪᕙᒃᑲ ᐋᓪᐴᑕᒥᐅᓕᒫᑦ ᓂᕈᐊᓚᐅᖅᑐᑦ ᑕᒪᑐᒪᓂ ᐱᓇᓱᐊᕈᓯᕐᒥ ᓂᕈᐊᕐᓂᐅᔪᒥ. ᓄᓇᕗᑦ 

ᖁᔭᓕᕗᖅ ᐋᓪᐴᑕᐅᑉ ᐊᔾᔨᐅᙱᓐᓂᖓᓂ ᑲᑎᙵᓂᐅᔪᒥ ᐊᒻᒪᓗ ᐊᒥᓱᓂ ᐃᑲᔪᕐᓂᔅᓯᓐᓂ ᑲᓇᑕᒧᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒥᓂᔅᑕᐃᑦ ᐅᖃᐅᓯᖏᑦ. ᐃᓄᓕᕆᔨᒃᑯᓐᓄᑦ, ᒥᓂᔅᑕ ᕼᐄᓕ ᐊᕿᐊᕈᖅ. 

 

ᐊᖓᔪᖅᑳᑉ ᐅᖃᐅᓯᖓ 87 - 7(2): ᓱᕈᓯᕗᑦ ᓱᓕ ᐸᖅᑭᔭᐅᕕᒻᒦᑦᑐᓐ (ᕼᐄᓕ ᐊᕿᐊᕈᖅ) 

 

ᐊᖓᔪᖅᑳᖅ ᒍᐊᐃᓐ ᕼᐄᓕ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᑐᙵᓱᓪᓕ 

ᒪᓕᒐᓕᐅᖅᑎᐅᖃᑎᓕᒫᒃᑲ ᐅᑎᕋᑦᑕ.  

 

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᕗᖓ ᐅᖃᐅᓯᖃᕈᒪᓪᓗᖓ ᐱᒻᒪᕆᐊᓗᖕᒥᒃ ᐃᓱᒪᒋᔭᒃᓴᒥᒃ ᑎᑎᕋᖅᓯᒪᔪᓂᒃ 

ᓴᖅᑭᔮᑦᑎᐊᕆᐊᖃᕐᓂᕐᒥᒃ, ᓵᑕᐅᓕᕈᓐᓇᕐᓂᕐᒥᒃ, ᑲᒪᒋᔭᒃᓴᕆᔭᑦᑎᓐᓂᒡᓗ ᓴᐳᔾᔨᓯᒪᔪᒪᓂᕐᒧᑦ ᓄᓇᕗᒻᒥᐅᑦ 

ᓄᑕᖅᑲᖏᓐᓂᒃ ᒪᒃᑯᒃᑐᖁᑎᖏᓐᓂᒡᓗ. ᒥᓂᔅᑕᙳᕋᒪ ᐃᓄᓕᕆᔨᒃᑯᓐᓄᑦ, ᐊᖏᓚᐅᖅᓯᒪᒐᒪ ᑲᒪᒋᔭᖃᕐᓂᕐᒥᒃ 

ᐱᒻᒪᕆᐅᓂᖅᐹᖑᖃᑕᐅᔪᒥᒃ ᐱᓕᕆᐊᒃᓴᒥᒃ ᒐᕙᒪᒃᑯᑦ ᑎᒍᒥᐊᖅᑕᖏᓐᓂᒃ: ᓇᓗᓇᐃᖅᓯᓂᖅ ᓄᑕᖅᑲᑦ ᒪᒃᑯᒃᑐᓪᓗ 

ᐊᑦᑕᕐᓇᙱᑦᑐᒦᒃᑲᓗᐊᕐᒪᖔᑕ ᐊᒻᒪᓗ, ᐊᔪᕐᓇᙱᑐᐊᕌᖓᑦ, ᑲᑎᙵᓂᖃᐃᓐᓇᕐᓗᑎᒃ ᐃᓚᒥᓄᑦ, ᓄᓇᓕᖏᓐᓄᑦ, 

ᐃᓕᖅᑯᓯᖏᓐᓄᑦ, ᐅᖃᐅᓯᖏᓐᓄᓪᓗ. 

 

ᐅᖃᖅᑎᑦᑎᔩ, ᒫᓐᓇᕋᑖᖑᓚᐅᖅᑐᖅ ᑕᖅᑲᒃᑯᓄᖓ ᐅᓂᒃᑳᓕᐊᖑᓚᐅᖅᑐᖅ ᐱᒻᒪᕆᐅᔪᓂᒃ ᐊᐱᖅᑯᑎᓂᒃ 

ᓴᖅᑭᑦᑎᓚᐅᕐᒪᑦ ᑐᓴᒐᒃᓴᓂᒃ ᑐᓂᔭᐅᖃᑦᑕᓚᐅᖅᑐᓂᒃ ᐃᓄᓕᕆᔨᒃᑯᓐᓄᑦ ᐱᔾᔪᑎᒋᓪᓗᒋᑦ ᓄᑕᖅᑲᑦ ᒪᒃᑯᒃᑐᓪᓗ 

ᐱᔨᑦᑎᕋᖅᑕᐅᖃᑦᑕᕐᓂᖏᑦ. ᐱᓕᕆᕝᕕᒃ ᓇᓗᓇᐃᖅᓯᓚᐅᖅᑐᑦ ᑕᒻᒪᖅᓯᒪᔪᓂᑦ ᑐᑭᓯᒋᐊᕈᑎᓂᑦ ᑐᓂᔭᐅᓚᐅᖅᑐᓂᑦ, 

ᒪᒥᐊᑦᑐᑦ, ᐊᒻᒪᓗ ᑕᒻᒪᖅᓯᒪᔪᓐᓃᖅᑕᐅᓪᓗᑎᒃ ᑐᑭᓯᒋᐊᕈᑎᑦ ᓴᖅᑭᑕᐅᓚᐅᙱᓐᓂᖏᓐᓂᑦ.  

 



ᕿᑎᖅᑰ, ᐊᒃᑑᕙ 22, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

5 

ᑕᒪᒃᑯᐊ ᑕᒻᒪᕐᓂᐅᔪᑦ ᐊᑑᑎᖃᖅᐳᑦ, ᐱᒻᒪᕆᐅᑎᑉᐸᕗᓪᓗ. ᑕᒻᒪᖅᓯᒪᙱᑦᑐᓂᒃ ᑐᓴᒐᒃᓴᓂᒃ ᐱᑕᖃᕆᐊᖃᕐᒪᑦ 

ᑕᖅᑲᒃᑯᓄᖓ ᓵᑕᒃᓴᐅᔪᓐᓇᖁᓪᓗᒋᑦ, ᐃᓱᒪᓕᐅᕈᑎᖃᑦᑎᐊᕈᓐᓇᖁᓪᓗᒋᑦ ᐊᒻᒪᓗ ᐅᒃᐱᕆᔭᐅᔪᓐᓇᕐᓂᐊᕐᒪᑕ 

ᓄᑕᖅᑲᑦ ᑲᒪᒋᔭᐅᑦᑎᐊᕐᓂᖏᓐᓄᑦ. ᐊᑕᐅᑦᑎᒃᑯᓪᓗ, ᑕᒻᒪᖅᓯᒪᔪᑦ ᖃᓄᖅ ᑲᑎᖅᓱᖅᓯᒪᔪᑦ ᑐᑭᓯᒋᐊᒐᒃᓴᑦ 

ᑲᑎᖅᓱᖅᑕᐅᓚᐅᕐᒪᖔᑕ ᐅᓂᒃᑲᐅᓯᐅᓚᐅᕐᒪᖔᑕᓗ ᓇᓗᓕᕈᑕᐅᔭᕆᐊᖃᙱᓚᑦ ᓄᑕᖅᑲᑦ ᒪᒃᑯᒃᑐᓪᓗ 

ᖃᐅᔨᒪᔭᐅᖕᒪᖔᑕ, ᓈᓴᖅᑕᐅᓯᒪᖕᒪᖔᑕᓗ, ᓄᑕᖅᑲᓂᒃ ᑲᒪᒋᔭᖃᖅᐸᖕᓂᕐᒧᑦ ᐊᑐᖅᑕᐅᕙᒃᑐᒥ. ᐱᓕᕆᕝᕕᐅᔪᖅ 

ᑲᒪᒋᔭᖃᖅᐸᒃᐳᖅ ᐃᓛᒃᑰᖅᑐᓂᒃ ᐱᔾᔪᑕᐅᔪᓂᒃ ᑎᑎᕋᖅᓯᒪᔪᓂᒃ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑲᒪᒋᔭᐅᔪᓄᑦ, 

ᑕᒪᒃᑯᐊᓗ ᐱᔾᔪᑕᐅᔪᑦ ᑲᒪᒋᔭᒃᓴᕆᔭᐅᖏᓐᓇᖅᐸᒃᖢᑎᒃ ᑎᓕᔭᐅᓯᒪᔪᓄᑦ ᐱᓕᕆᕝᕕᐅᔪᒥ ᐃᖅᑲᓇᐃᔭᖅᑎᒋᔭᐅᔪᓄᑦ. 

ᓄᑕᖅᑲᑦ ᖁᐊᖅᓵᕐᓇᖅᑐᒦᑕᐃᓕᒪᓂᖏᑦ ᓱᓕ ᓯᕗᓪᓕᖅᐸᐅᑎᓯᒪᕙᕗᑦ. 

 

ᐅᖃᖅᑎᑦᑎᔩ, ᔪᓚᐃ 31, 2026−ᒥ ᐱᒋᐊᖅᖢᓂ, ᐅᕝᕙᐅᑯᐊ ᒫᓐᓇᓕᓴᐅᓛᑦ ᓇᓗᓇᐃᖅᑕᐅᓯᒪᔪᑦ ᑐᑭᓯᒋᐊᒐᒃᓴᑦ 

ᐊᑐᐃᓐᓇᐅᔪᑦ... 11−ᓂᒃ ᐊᖅᑯᑎᑕᖃᖅᐳᖅ ᓄᑕᖅᑲᑦ ᒪᒃᑯᒃᑐᓪᓗ ᐱᔨᑦᑎᕋᖅᑕᐅᔪᓐᓇᕐᓗᑎᒃ ᑲᒪᒋᔭᐅᑎᓪᓗᒋᑦ 

ᐃᓄᓕᕆᔨᒃᑯᓐᓂ. ᑲᑎᖦᖢᒋᑦ ᓄᑕᖅᑲᑦ, ᒪᒃᑯᒃᑐᑦ, ᐃᓐᓇᕈᓕᓵᖅᑐᓪᓗ ᐅᑭᐅᓖᑦ 0−ᒥᑦ ᐱᔨᑦᑎᕋᖅᑕᐅᔪᑦ 

630−ᖑᓚᐅᖅᐳᑦ. ᑖᓐᓇ ᐅᓄᕐᓂᖅᓴᖅ ᓈᓴᐅᑎ ᐃᓚᐅᑎᑦᑎᔪᖅ ᐃᓐᓇᕈᓕᓵᖅᑐᓂᒃ ᐱᔨᑦᑎᕋᖅᑕᐅᖏᓐᓇᖅᑐᓂᒃ 

ᐅᑭᐅᖏᑕ ᐅᖓᑖᓄᑦ. ᐃᒪᐃᓚᐅᖅᐳᖅ 271 ᓄᑕᖅᑲᑦ ᒪᒃᑯᒃᑐᓪᓗ ᒪᓕᒐᑎᒍᑦ ᖃᓄᐃᓕᖓᓂᖃᓚᐅᖅᐳᑦ,  

 

 

ᐃᓚᒋᔭᐅᓪᓗᓂ ᐱᓯᒪᔭᐅᓚᐅᑲᖕᓂᕐᒧᑦ ᐊᑐᓕᖁᔨᔾᔪᑎ, ᐱᓯᒪᐃᓐᓇᕐᓂᐊᓕᕐᓂᕐᒧᑦ ᐊᑐᓕᖁᔨᔾᔪᑎ, 

ᐊᑐᖅᑕᐅᓚᐅᑲᒋᐊᖃᕐᓂᕐᒧᑦ ᐊᑐᓕᖁᔨᔾᔪᑕᐅᔪᖅ, ᐅᖓᕙᕆᐊᖅᑕᐅᓂᕐᒧᑦ ᑎᓕᓯᔾᔪᑕᐅᔪᖅ, ᐃᓄᓕᕆᔨᒃᑯᓐᓄᑦ 

ᑲᒪᒋᔭᐅᓂᕐᒧᑦ ᐊᑐᓕᖁᔨᔾᔪᑕᐅᔪᖅ, ᐊᖅᓵᖅᓯᓂᕐᒧᓪᓘᓐᓃᑦ.  

 

131−ᖑᓚᐅᖅᐳᑦ ᓄᑕᖅᑲᑦ, ᒪᒃᑯᒃᑐᑦ, ᐃᓐᓇᕈᓕᓵᖅᑐᓪᓗ ᐅᑭᐅᓖᑦ 0−ᒥᑦ 26−ᒧᑦ ᑲᒪᒋᔭᐅᓚᐅᖅᐳᑦ ᓄᓇᕘᑉ 

ᓯᓚᑖᓂ, ᐃᓚᖃᑐᐃᓐᓇᕆᐊᖃᖅᖢᓂ ᐱᑐᐃᓐᓇᐅᙱᑦᑐᒃᑯᑦ ᐃᓗᐊᖅᓴᖅᑕᐅᓂᕐᒥᒃ, ᑎᒍᐊᖅᑕᐅᓂᕐᒥᒃ, 

ᐃᓚᒌᖕᓂᕐᒥᒡᓘᓐᓃᑦ ᑲᒪᒋᔭᐅᓂᕐᒥᒃ, ᐃᓗᐊᖅᓴᖅᑕᐅᓂᕐᒥᒃ ᐊᖏᕐᕋᕆᔭᐅᔪᒥᒡᓘᓐᓃᑦ ᑲᑎᙵᔪᓄᑦ ᑲᒪᒋᔭᐅᓂᕐᒧᑦ 

ᐃᑲᔪᖅᑐᖅᑕᐅᓂᕐᒥᒃ, ᐊᓯᖏᓐᓂᒡᓘᓐᓃᑦ ᐱᑐᐃᓐᓇᐅᙱᑦᑐᓂᒃ ᐃᓗᐊᖅᓴᖅᑕᐅᓂᕐᒧᑦ 

ᖃᓄᐃᙱᑦᑎᐊᕈᓐᓇᕐᓂᕐᒧᓪᓗ ᐃᑲᔪᖅᑐᖅᑕᐅᓂᕐᓄᑦ ᒫᓐᓇ ᐊᑐᐃᓐᓇᐅᙱᑦᑐᓂᒃ ᑕᒫᓂ ᓄᓇᕗᒻᒥ. 

  

ᐅᖃᖅᑎᑦᑎᔩ, ᑖᒃᑯᐊ ᓈᓴᐅᑏᑦ ᐊᓯᔾᔨᖅᐸᖕᒪᑕ ᖃᐅᑕᒫᑦ ᐃᓚᒌᑦ ᑲᑎᑎᑕᐅᖃᑦᑕᕐᓂᖏᓐᓄᑦ ᑕᐃᒪᙵᓕᒫᖅ 

ᑐᕌᒐᕆᔭᐅᖏᓐᓇᖅᖢᓂᓗ. ᖃᐅᔨᒪᖕᒥᔪᒍᑦ ᑐᑭᓯᐅᒪᓪᓗᑕᓗ ᐱᒻᒪᕆᐅᓂᖏᓐᓂᑦ ᑎᑎᖅᑲᑦ ᖃᐅᔨᓴᕐᓂᐊᕐᓗᑎᒃ 

ᐊᑐᖃᑦᑕᖅᑕᖏᓐᓂᑦ, ᑕᐃᒪᐃᓐᓂᖓᓄᑦ, ᐊᖏᖅᓯᒪᑦᑎᐊᖅᐳᖓ ᑐᓴᖅᑎᑦᑎᖃᑦᑕᕐᓂᐊᕐᓂᓐᓂ ᒪᓕᒐᓕᐅᕐᕕᖕᒥᑦ 

ᑲᑎᒪᓕᕌᖓᑦᑕ.  

 

ᐅᖃᖅᑎᑦᑎᔩ, ᐃᓂᑖᖅᑎᑦᑎᓂᖅ ᓄᑕᖅᑲᓂᒃ, ᒪᒃᑯᒃᑐᓂᒃ, ᐃᓐᓇᕈᓕᓵᖅᑐᓂᒡᓘᓐᓃᑦ ᓄᓇᕘᑉ ᓯᓚᑖᓄᑦ 

ᑭᖑᓪᓕᖅᐹᖑᓪᓗᓂ ᐊᑐᖅᑕᐅᓲᖑᕗᖅ, ᐃᓄᓕᕆᔨᒃᑯᑦ ᖃᓄᓕᒫᑦᑎᐊᖅ ᐱᓇᔪᒃᐸᖕᒪᑕ ᒪᒃᑯᒃᑐᖁᑎᕗᑦ 

ᐊᖏᕐᕋᖏᓐᓄᑦ ᖃᓂᒃᓴᐃᓐᓇᖁᓪᓗᒋᑦ ᐊᔪᕐᓇᙱᑐᐊᕌᖓᑦ.  

 

ᐊᖏᖅᓯᒪᓂᕗᑦ ᓇᓗᓇᙱᑦᑎᐊᖅᐳᖅ: ᓴᐳᔾᔨᓯᒪᔪᒪᓪᓗᑕ ᓄᑕᖅᑲᓂᒃ, ᖃᑕᙳᑎᒌᑦ ᓴᙱᒃᑎᒋᐊᕐᓗᒋᑦ, 

ᐱᐅᓯᒋᐊᕐᓗᒋᑦ ᐋᖅᑭᒃᓯᒪᓂᖏᑦ ᑕᑎᒋᔭᐅᔪᓐᓇᕐᓂᖏᓪᓗ ᑐᓴᖅᑕᐅᔪᒃᓴᖁᑎᕗᑦ, 

ᓴᙱᒃᑎᒋᐊᖅᑎᑦᑎᕙᓪᓕᐊᖏᓐᓇᕐᓗᑕᓗ ᑕᑯᒃᓴᐅᑦᑎᐊᕐᓂᕐᒥᒃ, ᓵᑕᐅᔪᓐᓇᕐᓂᕐᒥᒃ ᐱᐅᓂᖏᓐᓂᒡᓗ 

ᐱᔨᑦᑎᕋᕐᓂᕆᔭᐅᕙᒃᑐᑦ ᒪᓂᒪᑎᑉᐸᒃᑕᕗᑦ ᓄᓇᕘᓕᒫᒥ.  

 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒥᓂᔅᑕᐃᑦ ᐅᖃᐅᓯᖏᑦ. ᐃᖅᑲᓇᐃᔭᖅᑐᓕᕆᔨᒃᑯᑦ, ᒥᓂᔅᑕᖓ ᑕᑦᑐᐃᓂ.  

ᐊᖓᔪᖅᑳᑉ ᐅᖃᐅᓯᖓ 88 - 7(2): ᕿᑎᒻᒥᐅᒥᑦ ᐃᖅᑲᓇᐃᔭᑯᑖᒃᑐᓐ ᐃᓕᓴᕆᔭᐅᓂᖏᑦ ᐊᕐᕌᖏᓄᑦ 

ᓇᔪᖅᑕᖏᑦ (ᑕᑦᑐᐃᓂ) 

 

ᐊᖓᔪᖅᑳᖅ ᐋᓂ ᑕᑦᑐᐃᓂ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎᑦᑎᔩ, ᓯᑎᐱᕆᐅᑎᓪᓗᒍ, ᐱᕕᖃᕈᓐᓇᓚᐅᕋᒪ ᑲᑎᖃᑎᒋᔪᓐᓇᖅᖢᒍ ᓯᕗᓕᖅᑎ ᒪᐃᓐ ᐊᒻᒪ ᒪᓕᒐᓕᐅᖅᑎ 

ᕗᕆᑦ ᐲᑕᓴᓐ ᐃᖃᓗᒃᑑᑦᑎᐊᒥ ᕿᑎᕐᒥᐅᓂ ᐃᖅᑲᓇᐃᔭᖅᑎᐅᑯᑖᖕᓂᕐᒧᑦ ᑐᓐᓂᖅᑯᓯᐊᖅᑎᓪᓗᒋᑦ. 

 

ᑖᒃᑯᐊ ᑐᓐᓂᖅᑯᓯᐊᑦ ᐱᕕᖃᕈᑕᐅᓚᐅᖅᐳᑦ ᐃᓕᓴᖅᓯᔪᓐᓇᖅᖢᑎᒃ ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ 

ᖁᕕᐊᓲᑎᖃᖅᑐᓂᒃ ᐊᕐᕌᒍᓂᒃ 20, 25, 30, 35 ᐊᒻᒪ 40−ᓂᒃ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᐅᓕᖅᑐᓂᒃ. ᑖᒃᑯᐊ 

ᐅᔾᔨᕐᓇᑦᑎᐊᖅᑐᑦ ᐊᓂᒍᖅᑎᑕᐅᔪᑦ, ᖁᕕᐊᓇᓚᐅᖅᐳᕐᓗ ᖁᕕᐊᓲᑎᒋᓪᓗᒋᑦ ᐃᖅᑲᓇᐃᔭᖃᑎᒃᑲ ᐊᒻᒪ 

ᓄᓇᖅᑲᑎᒌᑦ.  

 

ᐅᖃᖅᑏ, ᐅᖃᐅᓯᖃᒐᔪᒃᑲᑦᑕ ᑕᕝᕙᓂ ᒪᓕᒐᓕᐅᕐᕕᖕᒥ ᐱᓕᕆᐊᓂᒃ, ᐊᑐᐊᒐᕐᓂᒃ, ᑮᓇᐅᔭᑎᒍᑦ ᐸᕐᓇᐅᑎᓂᒃ ᐊᒻᒪ 

ᓯᕗᓪᓕᐅᔾᔭᐅᒋᐊᓕᖕᓂᒃ. ᐊᑐᓂ ᑐᓄᐊᓃᑦᑐᓕᒫᑦ ᐃᓅᕗᑦ. ᐱᔨᑦᑎᖅᑐᑦ ᓄᓇᕗᒻᒥᐅᓂᑦ ᓄᓇᓕᑦᑎᓐᓂᑦ, 

ᐱᓕᕆᓪᓗᑎᒃ ᑕᑯᔅᓴᐅᖏᑦᑐᒃᑯᑦ, ᐃᑲᔪᖅᑐᐃᓪᓗᑎᑦ ᐃᖅᑲᓇᐃᔭᖃᑎᒥᓂᑦ ᐊᒻᒪ ᐃᓕᑕᒥᓂᑦ ᑐᓴᖅᑎᑦᑎᓪᓗᑎᑦ 

ᑭᖑᕚᕆᓂᐊᖅᑕᖏᓐᓄᑦ.  

 

ᐃᓚᖏᓐᓄᑦ ᐃᖅᑲᓇᐃᔭᖅᑎᓄᑦ ᖁᕕᐊᓲᑎᒋᓚᐅᖅᑕᕗᑦ ᐃᖃᓗᑦᑑᑦᑎᐊᕐᒥ, ᐊᖏᖅᓯᕗᑦ ᐊᕐᕌᒍᒐᓴᖕᓄᑦ. 

ᐊᕐᕌᒍᒐᓴᐃᑦ ᐊᓂᒍᖅᓯᒪᓕᖅᑐᑦ, ᑕᑯᓯᒪᓪᓗᑎᒃ ᓄᓇᕗᒻᒥ ᒐᕙᒪᕗᑦ ᐱᕈᖅᐸᓪᓕᐊᑎᓪᓗᒍ ᐊᓯᔾᔨᖅᐸᓪᓕᐊᑎᓪᓗᒍᓗ, 

ᓴᖅᑭᖃᑦᑕᐃᓐᓇᖅᖢᑎᒡᓗ ᐃᑲᔪᐃᓐᓇᖅᖢᑎᒡᓗ ᓄᓇᓕᖕᓄᑦ ᐊᖏᕐᕋᕆᔭᒥᓄᑦ. ᑕᐃᒪᐃᑦᑐᑦ ᐊᖏᖅᓯᒪᓂᐅᔪᑦ 

ᑐᓐᓂᖅᑯᓯᐊᖅᑕᐅᑐᐃᓐᓇᕆᐊᖃᙱᓚᑦ. ᖁᔭᓕᔭᕆᐊᖃᖅᑕᕗᑦ ᐅᐱᒋᑦᑎᐊᕐᓗᑎᒍᓗ.  

 

ᐅᖃᖅᑏ, ᑕᓗᕐᔪᐊᕐᒦᓐᓂᑦᑎᓐᓂ ᐃᓕᓴᕆᔪᓐᓇᓚᐅᕋᑦᑎᒍ ᔩᓇ ᐲᓱ ᓄᓇᓕᖓᑕ ᓵᖓᓂ 35-ᓂᒃ 40-ᓂᓪᓗ 

ᐊᕐᕌᒍᓂᒃ ᐱᔨᑦᓯᖅᓯᒪᓂᖓᓄᑦ ᒪᑐᐃᖅᑕᐅᑎᓪᓗᒍ ᓄᑖᖅ ᐃᓕᓐᓂᐊᕐᕕᐊᓗᒃ. ᔩᓇ ᐊᕐᕌᒍᒐᓵᓗᓐᓄᑦ 

ᐱᓕᕆᖃᑦᑕᖅᓯᒪᓂᖓ ᑕᑯᑦᓴᐅᑎᑦᓯᔪᖅ ᐱᒻᒪᕆᐅᔪᓂᒃ ᐃᑲᔪᖅᓯᒪᓂᖏᓐᓂᒃ ᐊᑯᓂ ᐃᖅᑲᓇᐃᔭᖅᓯᒪᓕᖅᑐᑦ 

ᓄᓇᓕᒻᒥᓄᑦ ᐊᒻᒪᓗ ᓄᓇᕗᑦ ᒐᕙᒪᒃᑯᖏᓐᓄᑦ. 

 

ᒥᓂᔅᑕᐅᓪᓗᖓ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᑕᑯᖃᑦᑕᕋᒪ ᐊᑑᑎᖃᒻᒪᕆᒃᑐᓂᒃ ᐊᑯᓂᐊᓗᒃ 

ᐃᖅᑲᓇᐃᔭᖅᓯᒪᓕᖅᑐᓂᒃ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓄᑦ. ᑲᔪᓰᓐᓇᖅᑎᑦᑎᕙᒃᐳᑦ, ᑲᔪᖏᖅᓴᐃᕙᒃᖢᑎᒃ, 

ᖃᐅᔨᒪᓂᖅᑖᖅᐸᒃᖢᑎᒡᓗ ᐱᕈᖅᑎᑕᐅᓯᒪᔪᓂᒃ ᐊᕐᕌᒍᒐᓴᖕᓄᑦ ᐱᔨᑦᑎᕋᖅᖢᑎᒃ ᓄᓇᕗᒻᒥᐅᓂᒃ.  

 

ᐱᓕᕆᕙᓪᓕᐊᖏᓐᓇᖅᑎᓪᓗᑕ ᓴᙱᔪᒥᒃ, ᑭᒡᒐᖅᑐᐃᑦᑎᐊᖅᑐᒥᒃ ᐊᒻᒪ ᐊᔪᙱᑦᑐᒥᒃ ᒐᕙᒪᒃᑯᓐᓄᑦ 

ᐃᖅᑲᓇᐃᔭᕐᕕᖕᓂᒃ, ᐃᓕᓴᕆᔭᕆᐊᖃᕐᒥᔭᕗᑦ ᐃᓄᐃᑦ ᐃᑲᔪᖅᓯᒪᔪᑦ ᑐᙵᕕᓕᐅᕐᓂᕐᒥᒃ ᐅᓪᓗᒥᐅᔪᖅ.  

 

ᐅᖃᖅᑏ, ᖁᕕᐊᓲᑎᒋᕙᒃᑲ ᕿᑎᕐᒥᐅᓂ ᐃᖅᑲᓇᐃᔭᑯᑖᖅᓯᒪᓂᖏᓐᓄᑦ ᐃᓕᓴᕆᔭᐅᔪᑦ. ᖁᔭᓐᓇᒦᒃ ᐊᕐᕌᒍᒐᓴᖕᓄᑦ 

ᑐᓂᓯᒪᔭᓯᑦ ᓄᓇᕗᑦ ᒐᕙᒪᒃᑯᖏᓐᓄᑦ, ᐃᓄᖕᓄᑦ ᐃᑲᔪᖃᑦᑕᖅᓯᒪᔭᔅᓯᓄᑦ, ᐱᔨᑦᑎᕋᐃᓐᓇᕐᓂᔅᓯᓐᓄᓪᓗ 

ᓄᓇᕗᒻᒥᐅᓄᑦ.  (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔨ. 

 

ᐅᖃᖅᑎ: ᐅᐱᓐᓇᖅᑯᐃᑦ. ᒥᓂᔅᑕᐃᑦ ᐅᖃᐅᓯᖏᑦ. ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓ ᐊᕿᐊᕈᖅ.  

 

ᐊᖓᔪᖅᑳᑉ ᐅᖃᐅᓯᖓ 89 - 7(2): ᑎᑎᕋᖅᑎᐅᔪᓄᑦ ᑎᓕᐅᕆᔾᔪᑕᐅᔪᖅ ᑲᐱᓯᖃᑦᑕᓐᓂᕐᒧᑦ 

ᐋᓐᓂᐊᖅᑐᓕᕆᔨᒃᑯᓐᓂ ᐃᓕᓐᓂᐊᖅᑐᓕᕆᔨᒃᑯᓐᓂᓪᓗ(ᐊᕿᐊᕈᖅ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᖅᑲᐅᒪᑦᑎᐊᕆᕙᕗᑦ ᑕᐃᒃᑯᐊ ᓇᐅᔮᓐᓃᑦᑐᑦ.  

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᕗᒍᑦ ᓇᓗᓇᐃᖅᓯᔪᒪᓪᓗᑕ ᐱᒻᒪᕆᐊᓗᖕᒥᒃ ᓯᕗᒻᒧᐊᒃᐸᓪᓕᐊᓂᕐᒥᒃ ᖃᓄᖅ 

ᐱᓕᕆᕝᕕᒃᐳᑦ ᐱᓕᕆᖃᑎᒌᒃᐸᖕᒪᖔᑕ ᐃᑲᔪᖅᑐᐃᔪᒪᓪᓗᑎᒃ ᖃᓄᐃᙱᑦᑎᐊᕈᓐᓇᕐᓂᖏᓐᓄᑦ ᓄᓇᕗᒻᒥᐅᑦ 

ᐃᓕᓐᓂᐊᖅᑎᖏᑦ. 

 

ᐃᓕᓐᓂᐊᕐᓂᓕᕆᔨᒃᑯᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᓪᓗ ᑲᑐᔾᔨᓪᓗᑎᒃ ᐋᖅᑭᒃᓯᓯᒪᕗᑦ ᑎᓕᓯᔾᔪᑕᐅᔪᒥᒃ 

ᑎᑎᕋᕐᕕᓕᕆᔨᓂᖔᖅᑐᒥᒃ ᐋᓐᓂᐊᓕᕇᑯᑦᑎᖅᑕᐅᖁᔨᓂᕐᒥᒃ ᐊᓯᖏᓐᓂᒡᓗ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 

ᐱᓕᕆᐊᖑᕙᒃᑐᓂᒃ ᐃᓕᓐᓂᐊᕐᕕᖕᓂ. ᑖᓐᓇ ᑎᓕᓯᔾᔪᑕᐅᔪᖅ ᓴᙱᒃᑎᒋᐊᖅᑎᑦᑎᕗᖅ ᑐᑭᓯᓇᑦᑎᐊᕐᓂᕐᒥᒃ, 

ᐊᑕᐅᓰᓐᓇᒃᑰᖅᑎᑦᑎᓂᕐᒥᒃ, ᐃᓕᓐᓂᐊᖅᑏᓪᓗ ᖁᐊᖅᓵᕐᓇᖅᑐᒦᙱᓐᓂᖏᓐᓂᒃ 

ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ−ᐊᐅᓚᑕᐅᔪᓂᒃ ᐱᓕᕆᐊᒃᓴᓂᒃ ᑲᔪᓯᑎᑕᐅᕙᒃᑐᓂᒃ ᐃᓕᓐᓂᐊᕐᕕᑦᑎᓐᓂ.  

 

ᑖᓐᓇ ᑎᓕᓯᔾᔪᑕᐅᔪᖅ ᓇᓗᓇᐃᔭᐃᕗᖅ ᐱᓕᕆᐊᒃᓴᕆᔭᐅᔪᓂᒃ ᑲᒪᒋᔭᒃᓴᕆᔭᐅᔪᓂᒡᓗ ᐃᓕᓐᓂᐊᕐᓂᓕᕆᔨᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᓪᓗ ᐃᖅᑲᓇᐃᔭᖅᑎᒋᔭᐅᔪᓄᑦ ᑕᒪᒃᑯᐊ 

ᐋᓐᓂᐊᓕᕇᒃᑯᑦᑎᖅᑕᐅᓃᑦ, ᐊᐃᑦᑐᕐᓘᑕᐅᔪᓐᓇᖅᑐᓄᑦ ᐋᓐᓂᐊᕆᔭᐅᓕᖅᐸᒃᑐᓄᑦ ᖃᐅᔨᓴᖅᓯᓂᖅ, ᖃᓂᒃᑯᑦ 

ᖃᓄᐃᙱᑦᑎᐊᕈᓐᓇᕐᓂᕐᒧᑦ ᐱᓕᕆᕝᕕᖃᕐᓂᖅ, ᐃᔨᓕᕆᓂᕐᒧᑦ ᖃᐅᔨᓴᖅᓯᓂᖅ, ᐃᔨᓕᕆᓂᕐᒧᓪᓘᓐᓃᑦ 

ᐱᓕᕆᐊᖑᕙᒃᑐᑦ ᐱᓕᕆᐊᖑᓕᕌᖓᑕ ᐃᓕᓐᓂᐊᕐᕕᖕᓂ. 

 

ᓴᙱᒃᑎᒋᐊᖅᑎᑦᑎᕗᖅ ᐱᒻᒪᕆᐅᓂᖓᓂᒃ ᑐᓴᐅᒪᑎᑕᐅᓗᓂ ᓇᓗᓇᐃᖅᓯᒪᑦᑎᐊᕐᓗᓂᓗ ᑎᑎᕋᖅᓯᒪᔪᖅ ᐊᖏᕈᑎ, 

ᓈᒻᒪᒃᑐᒥᒃ ᑲᒪᒋᔭᖃᕐᓂᖅ, ᑐᑭᓯᓇᑦᑎᐊᖅᑐᒥᒡᓗ ᑐᓴᐅᒪᖃᑎᒌᖕᓂᖅ ᐱᓕᕆᕝᕕᖕᓂ. ᓇᓗᙱᑦᑎᐊᕈᑕᐅᕙᒃᐳᖅ 

ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐱᓕᕆᐊᒃᓴᕆᔭᐅᔪᑦ ᐃᓕᓐᓂᐊᕐᕕᖕᓂ ᑲᔪᓯᑎᑕᐅᕙᒃᑲᓗᐊᕐᒪᖔᑕ 

ᖁᐊᖅᓵᕐᓇᙱᑦᑐᒃᑯᑦ, ᑕᑯᒃᓴᐅᔪᒃᑯᑦ, ᓵᑕᐅᓕᕈᓐᓇᖅᑐᒃᑯᓪᓗ ᑲᔪᓯᐊᔾᔪᑕᐅᕙᒃᑐᑎᒍᑦ ᐃᒃᐱᒋᔭᖃᑦᑎᐊᖅᑐᓂᒃ 

ᐃᓚᒌᓂᒃ, ᓴᐳᔾᔨᓯᒪᔪᓂᒃ ᐃᓕᓐᓂᐊᖅᑎᓂᒃ, ᐃᑲᔪᖅᑐᐃᔪᓂᒡᓗ ᐱᓕᕆᔨᓪᓚᕆᖕᓂᒃ ᑕᒪᑐᒥᖓ 

ᐱᓕᕆᐊᖃᖅᐸᒃᑐᓂᒃ.  

 

ᑖᓐᓇ ᑎᓕᓯᔾᔪᑕᐅᔪᖅ ᓴᙱᒃᑎᒋᐊᖅᑎᑦᑎᕗᖅ ᓵᑕᐅᔪᓐᓇᕐᓂᕐᒥᒃ, ᓴᐳᔾᔨᓯᒪᓪᓗᓂ ᐃᓕᓐᓂᐊᖅᑏᑦ 

ᖃᓄᐃᙱᑦᑎᐊᕈᓐᓇᕐᓂᖏᓐᓂᒃ, ᓇᓗᙱᑦᑎᐊᕈᑕᐅᓪᓗᓂᓗ ᑕᒪᕐᒥᑦᑎᐊᖅ 

ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ−ᐊᒃᑐᐊᓂᓖᑦ ᐱᓕᕆᐊᒃᓴᑦ ᑲᔪᓯᑎᑕᐅᕙᒃᑐᑦ ᐃᓕᓐᓂᐊᕐᕕᖕᓂ ᒪᓕᒃᑲᓗᐊᕐᒪᖔᑕ 

ᐊᑕᐅᓰᓐᓇᒃᑰᖅᑐᓂᒃ, ᖁᐋᖅᓵᕐᓇᙱᑦᑐᓂᒃ, ᑕᑯᒃᓴᐅᑦᑎᐊᖅᑐᓂᒡᓗ ᐱᓕᕆᔾᔪᓯᕐᓂᒃ ᓄᓇᕘᓕᒫᒥ. 

 

ᖁᔭᒋᕙᕗᑦ ᐃᓕᓐᓂᐊᕐᕕᖕᒥ ᓯᕗᓕᖅᑎᑦ, ᐊᕕᒃᑐᖅᓯᒪᔪᓂ ᐃᓕᓐᓂᐊᕐᕕᓕᕆᔨᑦ, ᓄᓇᓕᖕᓂ 

ᐋᓐᓂᐊᖃᕐᓇᙱᑦᑐᓕᕆᔨᑦ, ᐃᓚᒌᓪᓗ ᐱᓕᕆᖃᑎᒌᖏᓐᓇᕐᓂᖏᓐᓄᑦ ᐊᑐᓕᖅᑎᑦᑎᕙᓪᓕᐊᑎᓪᓗᑕ ᑖᔅᓱᒥᖓ 

ᑎᓕᓯᔾᔪᑕᐅᔪᒥᒃ ᓄᓇᕘᓕᒫᒥ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᑦᑕᐅᖅ. ᒥᓂᔅᑕᐃᑦ ᐅᖃᐅᓯᖏᑦ. ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ, ᒥᓂᔅᑕ ᐳᕉᔅᑐ.  

 

ᐊᖓᔪᖅᑳᑉ ᐅᖃᐅᓯᖓ 90 - 7(2): ᐊᒡᒍᖅᓯᒪᔪᑦ ᑕᖅᑭᓄᑦ ᑲᐱᔭᐅᖁᔨᔪᑦ ᐊᑐᐃᓐᓇᕈᐃᓂᖏᑕ(ᐳᕉᔅᑐ) 

 

ᐊᖓᔪᖅᑳᖅ ᔮᓇᑦ ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᓪᓗᒥ, ᖁᕕᐊᓱᒃᐳᖓ ᓴᖅᑭᑎᑦᑎᔪᓐᓇᕋᒪ ᓄᓇᕗᒻᒥ ᐊᕐᕌᒍ ᐃᓚᐃᓐᓇᖓᑕ ᐃᓗᐊᓂ ᑲᐱᔭᐅᖃᑦᑕᕐᓂᕐᒧᑦ 

ᐱᓕᕆᐊᖑᔪᒥᒃ ᑕᕝᕙᓂ ᒪᓕᒐᓕᐅᕐᕕᖕᒥ, ᐃᓚᒋᔭᐅᔪᑦ ᑕᕝᕙᓂ ᒪᓕᒐᓕᐅᕐᕕᖕᒥ ᐃᑲᔪᖅᖢᑎᒃ ᓯᕗᒃᑲᖅᑕᐃᓂᕐᒥᒃ 

ᐅᕙᑦᑎᓐᓂᒃ, ᐃᓚᑦᑎᓐᓂᒃ ᓄᓇᓕᑦᑎᓐᓂᒡᓗ. 

 

ᐃᓗᐊᖅᓴᐃᔩᑦ ᐃᖃᓗᖕᓂ ᐅᖁᒪᐃᓐᓂᕐᓂᐊᕐᕕᖕᒥᙶᖅᑐᑦ ᒪᓕᒐᓕᐅᕐᕕᐅᑉ ᐃᓯᕆᐊᕐᕕᖓᓃᓐᓂᐊᑐᑦ ᐅᓪᓗᒥ 

11−ᒥᑦ ᐅᓪᓛᒃᑯᑦ 3-ᒧᑦ ᐅᓐᓄᒃᓴᒧᑦ, ᒪᓂᒪᑎᑦᑎᓪᓗᑎᒃ ᓄᕙᒡᔪᐊᕐᓇᒧᑦ influenza−ᐅᓂᕋᖅᑕᐅᔪᒧᑦ 

ᓄᕙᒡᔪᐊᕐᓇᖅ-19−ᒧᓪᓗ ᐋᓐᓂᐊᓕᕇᒃᑯᑎᒧᑦ ᑲᐱᔭᐅᓂᕐᒧᑦ. ᑎᓕᐅᖅᐸᒃᑲ ᒪᓕᒐᓕᐅᖅᑏᑦ ᐱᔪᓐᓇᖅᑐᑦ 

ᐃᓚᐅᖃᑕᐅᖁᓪᓗᒋᑦ. ᐋᓐᓂᐊᓕᕇᒃᑯᑎᒧᑦ ᑲᐱᔭᐅᓗᓂ, ᑕᑯᒃᓴᐅᑎᑦᑎᔪᓐᓇᖅᐳᒍᑦ ᑲᑐᔾᔨᓪᓗᑕ 

ᐃᑲᔪᖅᑐᐃᓂᑦᑎᓐᓂᒃ ᓴᐳᔾᔨᓯᒪᔪᒪᓪᓗᑕ ᖃᓄᐃᙱᑦᑎᐊᕈᓐᓇᕐᓂᖏᓐᓄᑦ ᓄᓇᕗᒻᒥᐅᑦ. 

 

ᐋᓐᓂᐊᓕᕇᒃᑯᑎᑦ ᓄᓇᕗᒻᒥᐅᓄᑦ ᐅᑭᐅᓕᖕᓄᑦ ᑕᓪᓕᒪᓂᒃ ᐅᖓᑖᓄᓪᓗ ᐊᑐᐃᓐᓇᐅᓕᖅᑐᑦ ᓄᓇᕗᒻᒥ 

ᓄᓇᓕᓕᒫᓂᒃ. ᓄᕙᖕᓇᒧᑦ ᓄᕙᒡᔪᐊᕐᓇᖅ-19−ᒧᓪᓗ ᐋᓐᓂᐊᓕᕇᒃᑯᑎᑦ ᐱᔭᐅᔪᓐᓇᖅᑐᑦ ᐊᑕᐅᑦᑎᒃᑯᑦ 

ᐃᓂᒃᓴᓕᐅᖅᓯᒪᓗᑎᒃ, ᐱᐅᓂᖅᓴᒥᒃ ᓄᕙᖕᓇᒧᑦ ᐋᓐᓂᐊᓕᕇᒃᑯᑎᒥᒃ ᒪᓂᒪᑎᑕᐅᔪᖃᖅᑐᖅ ᑕᐃᒃᑯᓄᖓ 

ᐊᕐᕌᒍᓕᖕᓄᑦ 65−ᒥᑦ ᐅᖓᑖᓄᓪᓗ. FluMist, ᑲᐴᑎᑕᖃᙱᖦᖢᓂ ᓱᕐᓗᒃᑯᑦ ᑎᖕᒥᑳᕈᑎᐅᔪᖅ ᐋᓐᓂᐊᓕᕇᒃᑯᑎ, 

ᐊᑐᐃᓐᓇᐅᖕᒥᔪᖅ ᐃᓄᖕᓄᑦ ᐅᑭᐅᓕᖕᓄᑦ 2-ᒥᑦ 59-ᒧᑦ. 

 

ᐊᓂᖅᑎᕆᓂᒃᑯᑦ ᐊᐃᑦᑐᕐᓗᐃᓐᓇᖅᑐᒧᑦ ᐋᓐᓂᐊᓕᕇᒃᑯᑎᑦ ᐊᑐᐃᓐᓇᐅᑎᑕᐅᔪᑦ ᓄᓇᕗᒻᒥᐅᓄᑦ ᐅᑭᐅᓖᑦ 65-ᓂᒃ 

ᐅᖓᑖᓄᓪᓗ, ᐊᒻᒪᓗ ᓄᑕᕋᓛᑦ ᓄᓇᕗᒻᒥ ᐃᓅᓂᑯᑦ ᐅᕝᕙᓘᓐᓃᑦ ᓄᓇᕗᒻᒧᑦ ᐅᑎᖅᓯᒪᓕᖅᑎᓪᓗᒋᑦ, 

ᓴᐳᔾᔨᓯᒪᓇᓱᒡᖢᒋᒃ ᐊᒃᑐᖅᑕᐅᓴᕋᐃᓛᑦ ᐳᕙᒃᑯᑦ ᐋᓐᓂᐊᓕᖅᑕᐃᓕᖁᓪᓗᒋᑦ. 

ᐅᖃᖅᑎᑦᑎᔩ, ᐊᕐᕌᒍ ᐃᓚᐃᓐᓇᖓᑕ ᐃᓗᐊᓂ ᑲᐱᔭᐅᖃᑦᑕᕐᓂᖅ ᐅᑭᐊᒃᓵᑕᒫᑦ ᐃᑲᔪᖅᐸᒃᐳᖅ ᓴᐳᔾᔨᓯᒪᓂᕐᒥᒃ 

ᐊᒃᑐᖅᑕᐅᓴᕋᐃᓛᓂᒃ ᓄᓇᓕᖕᒥᐅᓂᒃ, ᐃᓚᒋᔭᐅᓪᓗᑎᒃ ᐃᓐᓇᐃᑦ, ᐱᒻᒪᕆᐊᓗᖕᒥᒃ ᐱᓕᕆᐊᖃᖅᐸᖕᓂᖏᓐᓄᑦ 

ᐃᓚᑦᑎᓐᓄᑦ ᓄᓇᓕᑦᑎᓐᓄᓪᓗ, ᐃᓐᓇᐃᓪᓗ ᐊᒃᑐᖅᑕᐅᓴᕋᐃᓐᓂᖅᓴᐅᑐᐃᓐᓇᕆᐊᖃᖅᖢᑎᒃ ᐱᕐᔪᐊᕌᓗᖕᒥᒃ 

ᐋᓐᓂᐊᓕᖅᐸᒃᑐᓄᑦ. ᓴᐳᑎᓯᒪᓗᒋᑦ ᓄᑕᕋᓛᕗᑦ ᓄᑕᖅᑲᕗᓪᓗ ᐱᒻᒪᕆᐅᖃᑕᐅᖕᒥᔪᖅ.  

 

ᓄᑕᖅᑲᑦ ᐊᒃᑐᖅᑕᐅᓴᕋᐃᓐᓂᖅᓴᐅᕗᑦ ᓄᕙᒡᔪᐊᕐᓇᒧᑦ ᓄᕙᒡᔪᐊᕐᓇᖅ-19−ᒧᓪᓗ. ᓄᑕᖅᑲᑦ ᓄᑕᕋᓛᓪᓗ 

ᑲᐱᔭᐅᒑᖓᑕ ᐊᕐᕌᒍ ᐃᓚᐃᓐᓇᖓᓂ ᐋᓐᓂᐊᓕᕇᒃᑯᑎᒧᑦ, ᐃᑲᔪᓲᖑᖕᒥᔪᖅ ᓴᐳᔾᔨᓯᒪᓂᕐᒥᒃ ᓄᓇᓕᓕᒫᓂᒃ 

ᒥᒃᖠᒋᐊᖅᑎᑦᑎᓂᒃᑯᑦ ᓯᐊᒻᒪᒃᐸᓪᓕᐊᓂᖏᓐᓂᒃ ᑕᒪᒃᑯᐊ ᐋᓐᓂᐊᑦ. 

 

ᑕᒪᓐᓇ ᑐᓴᖅᑕᐅᔪᒃᓴᖅ ᑐᕌᖓᒋᕗᖅ ᓄᑕᕋᐃᑦ ᑲᐱᔭᐅᕙᖕᓂᖏᓐᓄᑦ ᐋᓐᓂᐊᓕᕇᒃᑯᑎᒧᑦ. ᐱᒻᒪᕆᐅᕗᖅ 

ᕿᑐᕐᖓᕗᑦ ᑲᐱᔭᐅᖃᑦᑕᕆᐊᖃᕐᓂᖏᓐᓂᒃ ᐊᑐᖁᔭᐅᒑᖓᒥᒃ ᓄᓇᕗᒻᒥ ᐋᓐᓂᐊᓕᕇᒃᑯᓯᖅᑕᐅᓂᖅ 

ᐋᖅᑭᒃᑕᐅᓯᒪᔪᖅ ᒪᓕᒡᖢᒍ. ᕿᑐᕐᙵᐃᑦ ᑭᖑᕙᓯᒃᐸᑦ, ᑭᖑᕙᓗᐊᙱᓚᖅ ᐊᙳᑎᓇᓱᒋᐊᒃᓴᖅ. 

  

ᖃᐅᔨᒪᕗᒍᑦ ᓄᓇᕗᒻᒥᐅᑦ ᐊᒥᓱᐊᓗᖕᓂᒃ ᐱᑎᑕᐅᕙᖕᓂᖏᓐᓂᑦ ᐋᓐᓂᐊᓕᕇᒃᑯᑎᐅᑉ ᒥᒃᓵᓄᑦ ᑐᓴᒐᒃᓴᓂᑦ. 

ᐃᓚᖏᑦ ᓇᓗᓕᕈᑕᐅᔪᓐᓇᖅᐳᑦ ᐅᕝᕙᓘᓐᓃᑦ ᑕᒻᒪᖅᓯᒪᔪᓐᓇᖅᖢᑎᒃ. ᑭᒃᑯᑐᐃᓐᓇᑦᑎᐊᑦ ᑎᓕᐅᖅᐸᒃᑲ 

ᕿᓂᖁᓪᓗᒋᑦ ᐊᑐᖅᑕᐅᑦᑎᐊᕈᓐᓇᖅᑐᓂᒃ, ᖃᐅᔨᔾᔪᑕᐅᓯᒪᔪᓂᒃ−ᑐᙵᕕᓕᖕᓂᒃ ᑐᓴᖅᑕᐅᔪᒃᓴᓂᒃ 

ᐅᖃᖃᑎᖃᕐᓗᑎᒡᓗ ᐃᓗᐊᖅᓴᐃᔨᓄᑦ ᐊᐱᖅᑯᑎᒃᓴᖃᕐᓂᕈᑎᒃ ᐃᓱᒫᓘᑎᖃᕐᓂᕈᑎᒡᓘᓐᓃᑦ. 

 

ᐋᓐᓂᐊᓕᕇᒃᑯᑎᑦ ᐊᑦᑕᕐᓇᙱᑦᑐᒃᑯᑦ ᑕᑎᒋᔭᒃᓴᐅᓪᓗᑎᒡᓗ ᐊᑐᖅᑕᐅᖃᑦᑕᖅᓯᒪᕗᑦ ᐊᕐᕌᒍᒐᓴᖕᓄᑦ 

ᐱᑎᑦᑎᕙᓪᓕᐊᖏᓐᓇᖅᖢᑎᒡᓗ ᐱᐅᓛᓂᒃ ᓴᐳᔾᔨᓯᒪᓂᕐᒥᒃ ᐊᒥᓱᓄᑦ ᐋᓐᓂᐊᕆᔭᐅᓕᖅᐸᒃᑐᓄᑦ ᐱᕐᔪᐊᖑᔪᓄᑦ 

ᐊᒃᑐᐃᓂᖃᒻᒪᕆᒍᓐᓇᖅᑐᑦ ᑲᓄᐃᙱᑦᑎᐊᕈᓯᕐᓄᑦ. 

 

ᐅᖃᖅᑎᑦᑎᔩ, ᓴᐳᔾᔨᓯᒪᓂᖅ ᖃᓄᐃᙱᑦᑎᐊᕈᓐᓇᕐᓂᑦᑎᓐᓂᒃ ᑲᑐᔾᔨᓗᑕ ᐱᓕᕆᐊᕆᔪᓐᓇᖅᐸᕗᑦ. 

ᑐᓴᐅᒪᑎᑦᑏᓐᓇᕐᓂᒃᑯᑦ ᑲᐱᔭᐅᔾᔪᑎᕗᓪᓗ ᐅᓪᓗᒥᒨᖓᑎᑉᐸᒡᓗᒋᑦ, ᐅᕙᑦᑎᓐᓂ ᓴᐳᑎᓯᒪᕗᒍᑦ, ᕿᑐᕐᙵᕗᑦ, 

ᐃᓐᓇᕗᑦ ᐊᓯᑦᑎᓐᓂᒡᓗ. ᑲᑐᔾᔨᓗᑕ, ᐃᑲᔪᕈᓐᓇᖅᐳᒍᑦ ᓄᓇᓕᕗᑦ ᓴᙱᑎᑦᑐᒪᓪᓗᒋᑦ.  

 

ᐅᓪᓗᒥ, ᒪᓕᒐᓕᐅᖅᑏᑦ ᑕᕝᕙᓂ ᒪᓕᒐᓕᐅᕐᕕᖕᒥ ᑕᑯᒃᓴᐅᑎᑦᑎᔪᓐᓇᖅᑐᑦ ᑲᒪᒋᔭᐅᔭᕆᐊᓕᖕᒥᑦ ᑲᑐᔾᔨᓗᑎᒃ. 

ᓯᕗᒡᒍᔾᔨᓚᐅᖅᑕ ᓴᐳᔾᔨᓯᒪᓗᑕᓗ ᐱᒻᒪᕆᐅᒋᔭᑦᑎᓐᓂᒃ − ᓄᑕᖅᑲᕗᑦ, ᐃᓐᓇᕗᑦ, ᐃᓚᕗᑦ ᓄᓇᓕᕗᓪᓗ. 

 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, ᒥᓂᔅᑕ ᕼᐄᓕ ᐊᕿᐊᕈᖅ.  

ᐊᖓᔪᖅᑳᑉ ᐅᖃᐅᓯᖓ 91 - 7(2): ᐃᑲᔪᖅᑐᐃᓂᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᑦ 

ᐱᖁᑎᔾᔪᐋᖏᓄᑦ(ᕼᐄᓕ ᐊᕿᐊᕈᖅ) 

ᐊᖓᔪᖅᑳᖅ ᒍᐊᐃᓐ ᕼᐄᓕ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ.  

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᓄᑖᙳᕆᐊᖅᓯᒪᔪᓂᒃ ᑐᓴᖅᑎᑦᑎᔪᒪᕗᖓ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᑎᒥᖁᑖᑕ ᐱᓇᔪᐃᓐᓇᕐᓂᕆᕙᒃᑕᖏᓐᓂᒃ ᒐᕙᒪᑐᖃᒃᑯᓐᓂ ᐃᑲᔪᖅᑐᖅᑕᐅᔪᒪᓪᓗᑎᒃ ᓄᑖᙳᕆᐊᖅᑎᑦᑎᔪᒪᓪᓗᑎᒃ 

ᓄᓇᕘᑉ ᐆᒻᒪᖅᑯᒻᒧᑦ ᓇᑉᐸᖅᑎᖅᑕᐅᓯᒪᔪᖁᑎᖏᓐᓂᒃ. 

 

ᒪᓕᒐᓕᐅᖅᑏᑦ ᖃᐅᔨᒪᖕᒪᑕ, ᐊᒥᓱᑦ ᓄᓇᕗᒻᒥ ᐊᐅᓚᐅᑎᖃᕐᕖᑦ ᑎᑭᐅᑎᓯᒪᓕᕐᒪᑕ ᐅᕝᕙᓘᓐᓃᑦ 

ᐃᓱᓕᑉᐸᓪᓕᐊᓕᖅᖢᑎᒃ ᐊᑐᕈᓐᓇᕐᓂᕆᔭᖏᓐᓂᒃ. ᐃᓇᖐᔾᔪᑎᒃᓴᖏᑦ ᓯᕗᒧᐊᒃᐸᓪᓕᐊᔪᑦ ᐃᖃᓗᑦᑑᑦᑎᐊᕐᒥ, 

ᐅᖅᓱᖅᑑᒥ, ᐃᒡᓗᓕᖕᒥ ᐊᒻᒪᓗ ᖁᕐᓗᖅᑐᒥ, ᐃᑲᔪᖅᑐᖅᑕᐅᓪᓗᑎᒃ ᐃᓚᖓᒍᑦ ᒐᕙᒪᑐᖃᒃᑯᓐᓂᑦ 

ᑮᓇᐅᔭᖃᖅᑎᑕᖏᓐᓄᑦ.  

ᐅᓪᓗᒥᒧᑦ ᑎᑭᖦᖢᒍ, ᑲᓇᑕᐅᑉ ᒐᕙᒪᖓ ᐱᑎᑦᑎᓯᒪᓕᖅᐳᖅ $94 ᒥᓕᐊᓂᒃ ᐅᑯᑎᒎᓇᒃ, ᐅᑭᐅᖅᑕᖅᑐᒥ 

ᐆᒻᒪᖅᑯᑎᓄᑦ ᑮᓇᐅᔭᖁᑎᒋᔭᐅᔪᓂᒃ ᐃᑲᔪᖅᑐᐃᔪᒪᓪᓗᑎᒃ ᓯᕗᓪᓕᖅᐸᐅᔾᔭᐅᓯᒪᔪᓂᒃ ᐆᒻᒪᖅᑯᒻᒧᑦ 

ᓇᑉᐸᖅᑎᖅᑕᐅᓯᒪᔪᓄᑦ ᐱᓕᕆᐊᖑᔪᓄᑦ ᓄᓇᕗᒻᒥ.  

 

ᑕᒪᓐᓇ ᑮᓇᐅᔭᖃᖅᑎᑕᐅᓂᖅ ᑭᒡᒐᖅᑐᐃᒐᓗᐊᖅᑎᓪᓗᒍ ᐱᒻᒪᕆᐊᓗᖕᒥᒃ ᐱᕙᓪᓕᐊᓂᕆᔭᐅᔪᒥᒃ, 

ᐅᔾᔨᕐᓇᖅᑐᒻᒪᕆᖕᓂᒃ ᓇᑉᐸᖅᑎᖅᑕᐅᓯᒪᔪᓂᒃ ᐱᔭᐅᔭᕆᐊᓖᑦ ᓱᓕ ᑕᒫᓂᓕᒫᖅ ᓄᓇᕗᒻᒥ. ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᓇᓗᓇᐃᖅᓯᓯᒪᔪᑦ $954 ᒥᓕᐊᓐᓂᒃ ᐆᒻᒪᖅᑯᑎᓄᑦ ᐱᖁᑎᕐᔪᐊᓄᑦ ᐱᔭᐅᔭᕆᐊᖃᖅᑐᓂᒃ 

ᐊᒻᒪᓗ ᐊᑭᓕᒃᓴᖃᕈᓐᓃᕈᑎᒃᓴᓂᒃ.  

 

ᑖᒃᑯᐊ ᑮᓇᐅᔭᑦ ᐊᑐᖅᑕᐅᔭᕆᐊᖃᖅᐳᑦ ᐃᓇᖐᔾᔪᑕᐅᓗᑎᒃ ᓄᑕᐅᔪᓐᓃᖅᐸᓪᓕᐊᔪᓄᑦ ᐱᓕᕆᕝᕕᖕᓄᑦ, 

ᓄᑖᙳᕆᐊᕐᓗᒋᑦ ᓯᐊᒻᒪᒃᑎᕆᔾᔪᑎᑦ, ᐱᐅᓯᒋᐊᕐᓗᒋᑦ ᑕᑎᒋᔭᐅᔪᓐᓇᕐᓂᖏᑦ, ᐊᖏᒡᓕᒋᐊᕐᓗᒋᑦ ᐆᒻᒪᖅᑯᑎᓕᐅᕈᓰᑦ, 

ᐱᕙᒌᔭᕐᓗᒋᓪᓗ ᐆᒻᒪᖅᑯᑎᓕᕆᔾᔪᑎᕗᑦ ᐃᓚᓕᐅᔾᔨᒃᑲᓐᓂᕐᓂᕐᒧᑦ ᐊᑐᒃᑲᓐᓂᕈᓐᓇᖅᑐᓂᒃ ᐆᒻᒪᖅᑯᑎᓂᒃ. 

 

ᑖᒃᑯᐊ ᐊᑐᖅᑕᐅᔭᕆᐊᓖᑦ ᖄᖏᐅᑎᓯᒪᖕᒪᑕ ᑮᓇᐅᔭᑎᒍᑦ ᐱᔪᓐᓇᕐᓂᕆᔭᐅᔪᓂᒃ ᑯᐊᐳᕇᓴᒃᑯᓐᓄᑦ ᓄᓇᕗᑦ 

ᒐᕙᒪᒃᑯᖏᓐᓄᓪᓗ. ᑕᒪᒃᑯᐊ ᑮᓇᐅᔭᐃᑦ ᐱᔭᐅᔭᕆᐊᓖᑦ ᑲᒪᒋᓂᐊᕐᓗᒋᑦ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᕿᓃᓐᓇᖅᐳᑦ ᐊᖏᓂᖅᓴᓂᒃ ᒐᕙᒪᑐᖃᒃᑯᓐᓂᒃ ᑮᓇᐅᔭᓂᒃ ᐊᑐᖅᑐᒃᓴᓂᒃ. ᐊᒥᓱᐊᖅᑎᖅᖢᒍ ᐊᕐᕌᒎᓵᖅᑐᒥ, 

ᒫᓐᓇᓵᖑᓚᐅᖅᑐᒥᓗ ᑕᒪᑐᒪᓂ ᐱᓇᓱᐊᕈᓯᕐᒥ, ᑎᑎᕋᓚᐅᖅᐳᖓ ᖃᔅᓯᑲᓪᓚᖕᓄᑦ ᒐᕙᒪᑐᖃᒃᑯᑦ ᒥᓂᔅᑕᖏᓐᓄᑦ 

ᓇᓗᓇᐃᖅᓯᓪᓗᖓ ᓄᓇᕘᑉ ᐆᒻᒪᖅᑯᑎᓄᑦ ᓇᑉᐸᖅᑎᖅᑕᐅᓯᒪᔪᓄᑦ ᐱᔭᐅᔭᕆᐊᓕᖕᓄᑦ ᐱᒻᒪᕆᐅᓂᖏᓐᓂᒡᓗ 

ᑲᓇᑕᒥᐅᑦ ᐊᖏᓂᖅᓴᒧᑦ ᐆᒻᒪᖅᑯᑎᓕᕆᓂᕐᒧᑦ ᓯᕗᓪᓕᖅᐸᐅᑎᓯᒪᔭᖏᓐᓄᑦ. 

 

ᐅᖃᖅᑎᑦᑎᔩ, ᑲᓇᑕᐅᑉ ᒐᕙᒪᒃᑯᖏᓐᓄᑦ ᐅᖃᐅᓯᒃᓴᕗᑦ ᑐᑭᓯᓇᑦᑎᐊᖅᑐᖅ: ᓄᓇᕘᑉ ᐆᒻᒪᖅᑯᑎᓄᑦ ᓯᕗᓂᒃᓴᖓ 

ᑐᙵᕕᖃᖅᐳᖅ ᐊᓯᔾᔨᖅᓯᑐᐃᓐᓇᙱᓪᓗᑎᒃ ᓄᑕᐅᔪᓐᓃᖅᐸᓪᓕᐊᔪᓂᒃ ᐆᒻᒪᖅᑯᑎᖃᕐᕕᖕᓂᒃ. 

ᓄᑖᙳᕆᐊᖅᑎᑦᑕᕆᐊᖃᖅᑕᕗᑦ ᐆᒻᒪᖅᑯᑎᓕᕆᔾᔪᑎᕗᑦ, ᓴᙱᒃᑎᒋᐊᕐᓗᒋᑦ ᓄᓇᓕᖕᓂ ᐆᒻᒪᖅᑯᑎᖃᐅᑎᑦ 

ᐊᐅᓚᔪᓐᓇᐅᑎᖏᑦ, ᐊᒻᒪᓗ ᐃᓚᓕᐅᔾᔨᒃᑲᓐᓂᕈᓐᓇᖅᓯᓗᑎᒃ ᐊᑐᒃᑲᓐᓂᕈᓐᓇᖅᑐᓂᒃ ᐆᒻᒪᖅᑯᑎᓂᒃ.  

 

ᑖᒃᑯᐊ ᑮᓇᐅᔭᑦ ᐱᔭᕆᐊᖃᓪᓚᕆᒃᑐᑦ ᐃᑲᔪᖅᑐᐃᓂᕐᒧᑦ ᐅᑭᐅᖅᑕᖅᑐᒥ ᐊᑦᑕᕐᓇᖅᑐᒦᑎᑦᑕᐃᓕᓂᕐᒧᑦ 

ᓇᖕᒥᓂᖃᖃᑕᐅᓂᕐᒧᓪᓗ, ᐃᒡᓗᓕᕆᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ, ᑮᓇᐅᔭᓕᐅᕋᓱᖕᓂᕐᒧᑦ ᐱᕙᓪᓕᐊᓂᕐᒧᓪᓗ 

ᐱᕕᒃᓴᐅᔪᓐᓇᖅᑐᓂᒃ, ᐊᒻᒪᓗ ᓄᓇᕘᑉ ᐊᑯᓂᐅᔪᒃᑯᑦ ᓅᑉᐸᓪᓕᐊᓂᕐᒧᑦ ᐅᖅᓱᐊᓗᖕᒥᒃ ᐊᑐᕈᓐᓃᖅᐸᓪᓕᐊᓂᕐᒧᑦ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᑦᑕᐅᖅ. ᑲᑎᒪᔾᔪᑎᑦᑎᓐᓄᑦ. ᑲᑎᒪᔾᔪᑎᒃᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ 

ᐅᖃᐅᓯᖏᑦ. ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ ᐃᓕᑕᕆᕙᒋᑦ, ᒪᓕᒐᓕᐅᖅᑎ ᐃᖃᓗᒃ.  

 



ᕿᑎᖅᑰ, ᐊᒃᑑᕙ 22, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᐸᑦᑕᑐᖅᑐᑦ 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 96 - 7(2): ᐃᓱᒪᒃᓴᖅᓯᐅᓐᓂᕋ ᑕᐃᑲᓂ ᓂᕈᐊᖅᑕᐅᓂᕋ ᓇᓗᓇᐃᕐᒪᑦ 

ᑕᓯᐅᔭᕐᔪᐋᒧᑦ (ᐃᖃᓗᒃ)  

 

ᐃᖃᓗᒃ: ᓇᑯᕐᒦᒃ, ᐅᖃᖅᑏ.  

 

ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᖁᔭᓐᓇᒦᕈᒪᓪᓗᒋᑦ ᓴᓂᑭᓗᐊᕐᒥᐅᑦ ᐅᕙᓐᓂᑦ ᑕᑎᖃᕈᒪᓚᐅᕐᒪᑕ 

ᑭᒡᒐᑐᕐᓂᐊᕐᓗᒋᑦ ᒪᓕᒐᓕᐅᕐᕕᖕᒥ ᑕᓯᐅᔭᕐᔪᐊᒧᑦ.  

 

ᐅᖃᖅᑏ, ᒫᓐᓇ ᐱᕕᖃᒃᑲᓐᓂᕈᒪᕗᖓ ᑖᓐᓇ ᐃᖅᑲᐅᒪᒍᒪᓪᓗᒍ ᑭᖑᕝᕕᓚᐅᖅᑕᕋ ᑖᓂᐅᓪ ᖃᕝᕕᒃ, ᐋᓚᓐ ᕋᒻᐴᓪᑦ, 

ᐊᒻᒪᓗ ᐲᑕ ᑲᑑᓚᐅᖅᓯᒪᔪᖅ. ᑭᒡᒐᑐᓚᐅᖅᓯᒪᕗᑦ ᓄᓇᓕᒥᓂ ᐃᓗᖏᖅᑐᖅᓱᑎ.  

 

ᓂᕆᐅᑦᓯᐊᓂᐊᖅᐳᖓ ᐱᕙᓪᓕᐊᓚᐅᖅᑕᖏᑦ ᐱᓇᓱᒍᒪᓪᓗᒋᑦ.  

 

ᐅᖃᖅᑏ, ᐱᔭᕆᐊᖃᖅᑕᖏᑦ ᓄᓇᓕᒻᒥ ᓴᓇᒋᐊᓖᑦ ᐊᖏᔫᑦᓴᐃᓇᖅᐳᑦ. ᐱᓕᕆᖃᑎᖃᑦᓯᐊᓂᐊᖅᐳᖓ ᓄᓇᓕᓐᓂ 

ᓯᕗᓪᓕᐅᔾᔭᐅᔪᑦ ᓇᓗᓇᐃᖃᑎᒋᓪᓗᒋᑦ ᑮᓇᐅᔭᖅᑐᕈᑎᔅᓴᓂᓪᓗ ᐊᔭᐅᖅᑐᐃᖏᓐᓇᖁᓪᓗᖓ ᑕᒪᒃᑯᓄᖓ.  

 

ᐅᖃᖅᑏ, ᑲᑎᒪᔨᐅᓯᒪᓪᓗᖓ ᐃᓚᒌᔅᓴᑯᓐᓄᑦ ᑯᐊᐸᒃᑯᓐᓄᑦ, ᒥᑎᖅ ᑯᐊᐸᒃᑯᓐᓂ, ᓴᓂᑭᓗᐊᕐᒥᓗ ᐊᖑᓇᓱᒃᑐᓕᕆᔨᑦ, 

ᐃᓕᑕᕿᑦᓯᐊᒃᑯ ᐱᕙᓪᓕᐊᓂᖓ ᑮᓇᐅᔭᓕᐅᕈᑎᒃᓴᐅᒍᓐᓇᑦᓯᐊᖅᑐᓂᑦ ᐃᑲᔪᖅᑐᒋᓪᓗ ᐊᖑᓇᓱᒃᑎᕗᑦ.  

 

ᕿᑭᖅᑕᐃᑦ ᓴᓂᑭᓗᐊᕐᒥ ᑭᓱᓂ ᑭᓱᑕᖃᐅᑦᓯᐊᕐᒪᑦ ᐃᓗᖏᖅᓱᑦᑎᐊᖅᐳᖓᓗ ᓴᖅᑭᑕᐅᒍᓐᓇᕋᔭᖅᑐᓂᑦ ᑭᓱᓂᑦ.  

 

ᐅᖃᖅᑏ, ᐊᒥᓲᒻᒪᑕ ᖁᔭᓐᓇᒦᕈᒪᔭᒃᑲ ᐅᓪᓗᒥ ᐃᑲᔪᖅᑐᓚᐅᕐᓂᖏᓐᓄᑦ.  

 

ᐱᒻᒪᕆᐅᓂᖅᐹᖑᕗᑦ ᐃᓚᓐᓇᕆᔭᒃᑲ: ᓄᓕᐊᕋ ᒪᐃᓇ, ᕿᑐᕐᖓᒃᑲᓗ, ᐃᒦᓕ, ᓯᐊᕋ ᔭᐃᓐ ᐊᒻᒪᓗ ᓵᓕ ᔭᐃᔅ. 

ᓯᕗᒧᒍᓐᓇᓚᐅᙱᓚᖓ ᑖᒃᑯᐊᖑᓚᐅᙱᑉᐸᑕ.  

 

(ᑐᓵᔨᑎᒎᕈᓐᓃᖅᑐᖅ) ᓇᑯᕐᒦᒋᐊᓪᓚᒍᒪᑦᓱᖓᓗ ᑖᒃᑯᓂᖓ ᐊᓈᓇᑦᓯᐊᓃᕙᖓ ᒥᐊᕆ; ᐊᓈᓇᒐᓗ ᐋᓂ, 

ᖃᑕᙳᑎᕋᓗ ᑯᐃᓐᑎᓐ.  

 

ᑖᒃᑯᐊᓗ ᓇᑯᕐᒦᒍᒪᒻᒥᓱᒋᑦ ᔩᒥ ᒦᑭ, ᔩᒥ ᑕᑲᑕᒃ, ᐊᒻᒪᓗ ᐱᓇᓱᐊᖃᑎᕆᓚᐅᖅᑕᒃᑲ ᐃᐅ ᐃᓄᐃᒃᑯᓐᓂ.  

 

(ᑐᓵᔨᑎᒎᓕᖅᑐᖅ) ᑭᓇᒥ ᐳᐃᒍᐃᓐᓂᕈᒪ, ᒪᒥᐊᑉᐳᖓ.  

 

ᐅᖃᖅᑏ, ᐃᓕᑕᕆᓪᓗᒍᓗ ᒪᓕᒐᓕᐅᕐᕕᒃ ᐊᕐᕌᒍᓕᒫᖅ ᒪᑐᐃᖓᓕᓚᐅᕐᒪᑦ.  

 

ᖁᔭᓐᓇᒦᖅᑕᐃᓐᓇᕆᒍᒪᕙᒃᑲ ᑕᒪᔅᓯ ᑐᙵᓱᑦᑎᑦᑎᓚᐅᕐᓂᔅᓯᓐᓄᓪᓗ ᐅᕙᓐᓄᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᑐᙵᓱᓪᓚᕆᒋᑦ, ᒪᓕᒐᓕᐅᖅᑎᐅᖃᑎᕗᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᖃᓗᒃᑑᑦᑎᐊᕐᒧᑦ 

ᒪᓕᒐᓕᐅᖅᑎ ᐲᑕᓴᓐ. 

 



ᕿᑎᖅᑰ, ᐊᒃᑑᕙ 22, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᓕᒐᓕᐅᖅᑎᐅᑉ ᐅᖃᐅᓯᖓ 97 - 7(2): ᐃᓱᒪᒋᔭᒃᓴᑦ ᓴᖅᑭᑕᐅᔭᕆᐊᓕᑦ ᐅᑭᐊᕐᓵᑉ ᑲᑎᒪᔾᔪᐊᓂᖓᒍᑦ 

(ᐲᑐᓴᓐ)  

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ ᐃᓘᓐᓇᓯ, ᐃᖃᓗᒃᑑᑦᑎᐊᕐᒥᐅᓕᒫᓪᓗ ᑏᕖᒃᑯᑦ 

ᑕᑯᕋᓐᓈᖅᑐᐃᑦ. ᖁᕕᐊᓇᖅᑯ ᑲᑎᒪᕐᔪᐊᕕᒻᒦᑲᓐᓂᓕᕐᒥᒐᑦᑕ. ᑐᙵᓱᑦᑎᒍᒪᒻᒥᔭᕋᑦᑕᐅᖅ ᒪᓕᒐᓕᐅᖅᑎᑖᖅᑲᐅᕗᑦ, 

ᔭᐃᓴᓐ ᐃᖃᓗᒃ,  ᒪᓕᒐᓕᐅᖅᑎᐅᔪᖅ ᑕᓯᐅᔭᕐᔪᐊᒧᑦ.  

 

ᐅᓪᓗᒥ ᖃᐅᔨᒃᑲᐃᒍᒪᔪᖓ ᒥᓂᔅᑕᐅᔪᓂᑦ ᐅᖃᐅᓯᒃᑯᑦ ᐊᐱᖅᓱᕐᓇᐅᓕᕋᐃᑉᐸᑦ ᖃᐅᑕᒫᑦ ᑲᑎᒪᔾᔪᑎᒃᓴᑎᓐᓂ, 

ᐊᐱᖅᑯᑎᖃᖃᑦᑕᓂᐊᕋᒪ ᐊᕐᕌᒎᑉ ᐃᓗᐊᓂ ᓯᕿᙳᔭᐅᑉ ᐊᓯᔾᔨᖅᑕᐅᖃᑦᑕᕐᓂᕆᔭᖓᓂ ᐊᒻᒪᑦᑕᐅᖅ ᖁᑦᑎᓂᖅᓴᒥ 

ᐃᓕᓴᕖᑦ ᐊᒥᒐᓗᐊᕐᓂᖏᓐᓂ, ᓄᓇᕗᑦ ᐊᑭᓕᔅᓴᓂᒍᓐᓇᖅᑕᖏᑕ ᐃᓱᐊᓂ, ᐃᓄᐃᑦ ᐃᖅᑲᓇᐃᔮᖅᑖᖅᑎᑕᐅᔪᑦ 

ᒐᕙᒪᒃᑯᓐᓂ, ᓇᒻᒥᓂᖅᓱᓕᕐᓂᖅ, ᑮᓇᐅᔭᐃᑦ ᐃᓅᓱᑦᑐᓄᑦ ᑐᕌᖓᒧᑦ ᐊᒻᒪᑦᑕᐅᖅ ᖄᓕᖅᓱᖅᑕᐅᓂᖓ 

ᐃᖃᓗᒃᑑᑦᑎᐊᑉ ᒥᕝᕕᖓᑕ, ᓄᓇᕗᑦ ᐊᑐᕈᓐᓇᖅᑕᖏᑕ ᐃᓱᓕᕝᕕᖓ, ᐊᒻᒪᑦᑕᐅᖅ ᑮᓇᐅᔾᔭᔅᓵᖏᑦᑕ 

ᐃᓱᓕᑦᑕᕐᕕᖏᑦ ᐃᓪᓗᓕᕆᔨᕐᔪᐊᒃᑯᑦ ᐱᓕᕆᕕᖏᑕ. ᐊᒻᒪ ᑎᑎᖅᑲᓂᑦ ᓴᖅᑭᖅᑎᕆᖃᑦᑕᕐᓂᐊᕐᒥᔪᖓ ᕿᑎᕐᒥᐅᓂ 

ᑲᑐᔾᔨᖃᑎᒌᖑᔪᓂ, ᐃᖃᓗᒃᑑᑦᑎᐊᕐᒥᐅᓂᓪᓗ.  

 

ᐅᖃᖅᑲᐅᒐᕕᑦ ᑕᐃᒪ ᐅᖃᕈᒪᒻᒥᔪᖓᑦᑕᐅᖅ, ᐃᓐᓇᖁᑎᑦᑎᓐᓂ ᐃᓚᙵᕐᒥᒐᑦᑕ, ᕼᐃᐊᓐᓄᕆ ᐅᕼᐅᒃᑲᓐᓄᐊᖅ. 

ᑖᓐᓇ ᐊᑯᓂᒻᒪᕆᐊᓗᒃ ᑐᑭᓕᐅᕆᔨᐅᖃᑦᑕᓚᐅᖅᑐᖅ ᑕᕝᕙᓂ ᐃᓄᐃᓐᓇᖅᑐᓐ ᑐᓵᔨᐅᓪᓗᓂ. ᐃᓚᒃᑲ ᐅᖃᕈᑎᓪᓗᒋᑦ 

ᓇᓪᓕᓂᕋᕈᒪᕙᒃᑲ ᐃᓚᖏᑦ ᐊᒻᒪᑦᑕᐅᖅ ᑕᖃᐃᖅᓯᕐᓂᐊᓕᖅᑯ ᑕᐅᕗᖓᓕᒫᖅ.  

 

ᐊᒻᒪᑦᑕᐅᖅ, ᐋᓪᐴᑕᒥᐅᑦ ᓂᕈᐊᕐᓂᕆᓚᐅᖅᑕᖓ ᓵᓚᖃᕖᙵᖅᑐᑎᑦ ᑲᓇᑕᒥ ᐊᓂᒍᒪᔪᓂ. ᑕᐃᒫᓪᓗ ᕿᑎᕐᒥᐅᑦ 

ᒐᕙᒪᕗᓪᓗ ᐊᒃᑐᖅᑕᐅᓂᕐᓗᓐᓂᐊᓚᐅᖅᑐᖅ ᐊᖏᖅᑐᐊᓘᓐᓂᖃᑦᑕ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᕐᕕᐊᑦ ᓂᒡᒋᐊᓄᑦ ᒪᓕᒐᓕᐅᖅᑎ ᖃᑉᓗᑦᓯᐊᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 98 - 7(2): ᒪᑐᐃᕕᒡᔪᐊᓐᓂᖓ ᓴᒃᑰᑉ ᓄᑖᕈᐃᕝᕕᐊᑕ ᑎᑎᕋᕝᕕᐊ 

(ᖃᑉᓗᑦᓯᐊᖅ)  

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓰᑏᕝᕙ 29-ᖑᑎᓪᓗᒍ, 2026-ᒥ, ᐱᖃᑕᐅᒍᓐᓇᕈᓘᔭᓚᐅᕋᒪ 

Sakku Innovative Solution-ᑯᑦ ᐃᓪᓗᖁᑎᒋᔭᖓᓂ ᐊᕐᕕᐊᓂ, ᒪᓕᒐᓕᐅᖅᑎᖓ ᐊᕐᕕᐊᓄᑦ ᓂᒋᐊᓄᑦ. ᓴᒃᑯ 

ᐃᓪᓗᓕᐅᖅᑎᖏᑦ ᑖᒃᑯᐊ ᐊᕐᕕᐊᓂ ᑐᙵᕕᖃᕐᖓᑕ ᐃᓪᓗᓕᐅᕐᕕᖓᓗ, ᐃᓪᓗᔅᓴᓕᐅᕐᕕᖓᓗ, 100%-ᒥ 

ᐃᓄᓐᓄᑦ ᓇᒻᒥᓂᕆᔭᐅᓪᓗᓂ. ᑕᐃᒫᒃ ᐃᓪᓗᓕᐅᕈᑎᒃᓴᐃᑦ ᐃᓕᐅᖅᑲᖅᑕᐅᒧᑦ ᐊᑯᓂ 

ᐱᕚᓪᓕᕈᑎᔅᓴᐅᖃᑦᑕᓂᐊᕐᖓᑕ ᓄᓇᕗᒻᒥᐅᓄᑦ. ᑖᓐᓇ ᐃᓪᓗ 64,500 ᑭᑉᐹᕆᑦᑐᓂᑦ ᐆᒃᑑᑎᓂᑦ ᐊᖏᓂᖃᖅᑐᖅ, 

ᑕᓪᓕᒪᓂ ᓴᓇᕕᖃᖅᑐᓂ, ᑲᑐᑎᒋᔭᐅᓪᓗᓂ ᓴᒃᑯᑯᓐᓄᑦ ᐊᒻᒪ RG Solution-ᑯᓐᓄᑦ, ᑯᐸᐃᒃᒥ ᑐᙵᕕᖃᖅᑐᐃᑦ 

ᐃᓪᓗᔅᓴᓕᐅᖅᑎᐅᔪᐃᑦ.  

 

ᐅᖃᖅᑏ, ᑕᐃᓐᓇ ᐊᐅᓚᔪᐃᓐᓇᐅᓕᖅᑲᑦ 80-ᓂᑦ ᐋᖅᑭᔅᓱᒐᕐᓂᑦ ᐃᓪᓗᓕᐅᖃᑦᑕᕈᓐᓇᓂᐊᖅᑐᑦ ᐊᕐᕌᒍᑕᒫᑦ. 

ᑕᐃᒫᔅᓴᐃᓐᓇᖅ 40-ᓂᑦ ᐃᓪᓗᓕᐅᕈᔾᔨᒍᓐᓇᕐᓗᓂ ᑎᑎᕋᐅᔭᖅᓯᒪᒍᓐᓇᕐᓗᑎᑦ ᐅᑭᐅᖅᑕᖅᑐᒧᑦ 

ᓈᒻᒪᓈᕆᐊᖅᓯᒪᓗᑎ, ᐃᓄᐃᑦ ᐃᓕᖅᑯᓯᖏᓐᓄᓪᓗ ᐋᖅᑭᑦᑕᐅᓯᒪᓗᑎ ᐅᑭᐅᖅᑕᖅᑐᒥᐅᑕᓄᑦ 

ᓇᔪᒐᐅᑎᑕᐅᒐᓱᓪᓗᑎ. ᐅᑭᐅᖅᑕᖅᑐᒥ ᓴᓇᔭᐅᓗᑎ ᐊᕐᕌᒍᓕᒫᒥ ᐊᕐᕕᐊᓂ ᓴᓇᔭᐅᖃᑦᑕᓂᐊᕐᓗᑎ ᑕᐃᒫᒃ 

ᑐᕚᖃᙱᓂᖅᓴᐅᖃᑦᑕᕆᐊᖃᕐᓂᐊᓕᕋᑦᑕ ᑎᑭᖃᑦᑕᓂᐊᖅᑐᓂ ᐊᕐᕌᒎᑉ ᐃᓚᐃᓐᓇᖓᓂ ᐊᒻᒪᓗ ᑎᑭᑎᑕᐅᔪᓂ 

ᖃᓪᓗᓈᓂ ᐃᖅᑲᓇᐃᔭᕆᐊᖅᑎᑕᐅᔪᓂᑦ.  

 

ᐅᖃᖅᑏ, ᓈᒻᒪᓕᖅᑲᑦ ᐅᑭᐊᔅᓵᒃᑯᑦ ᐃᔅᓯᕙᓂᕆᔭᑦᑎᓐᓂ ᒥᓂᔅᑕ ᑲᒪᔨᐅᔪᖅ ᐃᓪᓗᓕᕆᔨᕐᔪᐊᒃᑯᓐᓄᑦ ᐊᐱᖅᓱᓛᕋᒃᑯ 

ᐱᔾᔪᑎᖃᖅᑐᓂ ᐅᕙᖓ ᐅᖃᓯᕆᕋᑖᖅᑕᖏᓐᓂ. ᖁᔭᓐᓇᒦᒃ, ᐅᖃᖅᑏ.  

 



ᕿᑎᖅᑰ, ᐊᒃᑑᕙ 22, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᐃᓕᓴᕆᒃᑲᓐᓂᓚᐅᖅᑎᓐᓇᒍ ᒪᓕᒐᓕᐅᖅᑎᐅᖃᑎᕗᑦ. ᖃᐅᔨᒪᖁᔨᕗᖓ 

ᒪᓕᒐᓕᐅᖅᑎᐅᖃᑎᓐᓂ ᑖᓐᓇ ᒪᓕᒐᓕᐅᖅᑎᐅᖃᑎᕗᑦ ᐊᒥᑦᑐᕐᒧᑦ ᒥᔅᑕ ᖃᒪᓂᖅ ᑕᕝᕙᓃᙱᓚᐅᑲᒻᒪᑦ 

ᖃᖓᑕᔫᖓ ᑲᔪᓯᓚᐅᙱᓐᓂᑯᖓᓄᑦ. ᐅᓐᓄᒃᑯᑦ ᑎᑭᒍᓐᓇᕐᓂᕈᓂ ᖃᐅᑉᐸᑦ ᑕᕝᕙᓃᒍᒪᕐᓂᐊᖅᑐᖅ.  

 

ᐃᓕᓴᕆᓕᖅᐸᕋ ᒪᓕᒐᓕᐅᖅᑏᑦ ᐅᖃᐅᓯᖏᓐᓄᑦ, ᒪᓕᒐᓕᐅᖅᑎ ᐅᖅᑯᕐᒥᐅᓄᑦ ᑲᐅᑐᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 99 - 7(2): ᐅᐸᒍᑎᕋᑖᓚᐅᓐᓂᕋ ᕿᑭᖅᑕᕐᔪᐋᕐᒧᑦ ᓂᕈᐊᖅᑎᓐᓄᑦ (ᑲᐅᑐᖅ)  

 

ᑲᐅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓄᓇᑦᑎᓐᓂ ᐃᓚᙵᖃᑦᑕᖅᑐᑯᓗᐃᑦ ᐃᓱᒪᒋᕙᒃᑲ ᐅᓪᓗᒥᓗ ᐃᓗᕕᖅᓯᐅᑎᓂ 

ᐊᑐᕐᓂᐊᖅᑐᑦ ᐃᓱᒪᒋᑦᑎᐊᖅᐸᒃᑲ ᓇᓪᓕᒋᕙᒃᑲ. ᐊᒻᒪ ᖁᔭᓐᓇᒦᕈᒪᓪᓗᒋᑦ ᕿᑭᖅᑕᕐᔪᐊᒥᐅᑦ ᑐᙵᓱᑦᑎᑦᑎᓚᐅᕐᒪᑕ 

ᐅᕙᓐᓂ ᑕᐅᕗᙵᖅᓯᒪᑎᓪᓗᖓ, ᑕᑯᒃᑲᓐᓂᓛᕆᕗᒍᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᐃᓱᒪᒋᑦᑎᐊᖅᐸᕗᑦ ᓄᓇᖅᑲᑎᒌᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᖁᑦᑎᑦᑐᕐᒧᑦ ᒪᓕᒐᓕᐅᖅᑎ ᑕᖅᑐ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 100 - 7(2): ᖃᖓᑦᑎᐊᖅ ᓇᕈᓂᕆᓚᐅᖅᑕᕋ ᓂᕈᐊᕝᕕᒻᒪ ᓄᓇᓕᖏᓄᑦ 

ᖁᑦᑎᒃᑑᑉ ᓂᕈᐊᕐᕕᐊᓂ (ᑕᖅᑐ)  

 

ᑕᖅᑐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᔪᓚᐃᖑᓚᐅᖅᑐᒥ, ᔪᓚᐃ 16-20-ᒧᑦ ᐊᐅᓱᐃᑦᑐᕐᒦᓚᐅᕋᒪ ᑕᐃᑲᙵᑦ 

ᑐᓵᔪᖃᕐᓂᕈᓂ ᑕᑯᑦᑲᓐᓂᓛᕆᕗᒍᑦ. ᓄᓇᖓ ᑲᔾᔮᓇᖅᑐᕐᓛᓗᒃ, ᑭᓯᐊᓂ ᐃᓱᒫᓗᓐᓇᓚᐅᖅᑐᖅ ᖃᖓᑕᓲᑦ 

ᓄᖅᑲᖅᑎᑕᐅᔭᕆᐊᒃᓴᖓᓂ. ᐊᒻᒪ, ᐅᔾᔨᕆᓚᐅᕋᒃᑯ ᓂᐅᕕᕐᕕᑐᐊᖓ ᑯᐊᑉ ᐊᑭᑐᔪᓪᓛᓪᓘᒻᒪᑦ.  

 

ᓈᒻᒪᒃᓯᑉᐸᑦ ᐊᐱᖅᓲᑎᒋᔪᒫᖅᑕᕋ ᒥᓂᔅᑕᒧᑦ. ᐅᓪᓗᓄᑦ ᑎᓴᒪᓄᑦ ᑕᑉᐱᑲᓃᖦᖢᖓ ᓂᕆᔭᒃᓴᖅᑖᓚᐅᕋᒪ ᐃᓄᑑᓪᓗᖓ 

$300 ᐅᖓᑖᓃᓚᐅᖅᑐᑦ ᐅᓪᓘᓐᓄᒃ ᒪᕐᕉᓐᓄᒃ ᓈᒻᒪᓪᓗᐊᖅᑐᑦ ᑕᒧᐊᔭᒃᓴᐃᑦ. ᑖᓐᓇ ᖃᓄᖅᑑᕈᑎᒋᔭᕆᐊᖃᖅᑰᕐᒪᑕ, 

ᐅᖃᖅᑎᑦᑎᔩ. ᓈᒻᒪᓯᒃᐸᑦ ᐊᐱᖅᓲᑎᒋᓛᖅᑕᕋ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᑦᑕᐅᖅ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐸᓐᓂᖅᑑᕐᒧᑦ ᒪᓕᒐᓕᐅᖅᑎ ᒪᐃᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 101 - 7(2): ᓴᖅᑭᕋᑖᓐᓂᑯᑦ ᐸᖕᓂᖅᑑᕐᒥ ᐊᑯᓐᓂᐊᒍᑦ ᑲᑎᒪᓂᑦᑕ (ᒪᐃᒃ)  

 

ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑕᕝᕗᖓ ᐅᑎᕋᑦᑕ. ᐊᒻᒪᓗ ᑖᓐᓇᓗ ᓴᓂᓕᕆᔭᕋ ᔭᐃᓴᓐ, 

ᒪᓕᒐᓕᐅᖅᑎᐅᓂᐊᓕᖅᑐᖅ ᑕᓯᐅᔭᕐᔪᐊᕐᒧᑦ.  

 

ᔭᐃᓴᓐᓗ ᐱᓕᕆᖃᑎᒌᖃᑦᑕᖅᓯᒪᒻᒥᔪᒍᑦ ᐃᓚᒌᓴᒃᑯᓐᓂ ᑯᐊᐸᒃᑯᓐᓂ. ᑖᓐᓇ ᑕᕝᕗᖓ ᓯᕗᓪᓕᕐᒥᒃ 

ᑐᙵᓱᑦᑎᒍᒪᓪᓗᒍ ᐱᓕᕆᖃᑎᒋᓂᐊᕋᑦᑎᒍᑦ.  

 

ᒫᓐᓇᓕ ᐸᓐᓂᖅᑑᕐᒥ ᒫᓐᓇᒫᒃᑯᑦ ᐃᓱᒫᓗᓇᖅᑐᓂᑦ ᓴᖅᑭᖅᑐᖃᖃᑦᑕᖅᓯᒪᒻᒥᒻᒪᑦ, ᐅᓗᕆᐊᓇᖅᑐᓂᒃ, ᐋᓐᓂᖅᑐᓂᒃ, 

ᖁᑭᐊᔪᓂᒃ, ᑕᒪᓐᓇ ᖁᐊᖅᓵᕐᓇᖅᑐᖅ ᓄᓇᓕᓐᓂ ᓇᓕᐊᓐᓂᑐᐃᓐᓇᖅ ᓴᖅᑭᓲᖑᒻᒪᑦ ᓇᒥᑐᐃᓐᓇᖅ. ᑕᒪᓐᓇ 

ᐊᐱᖅᑯᓯᖃᕐᕕᒋᓛᕈᒪᓪᓗᒍᒃ, ᐱᓗᐊᖅᑐᒥᖅᑲᐃ ᖁᑭᐅᑎᓕᕆᓂᖅ, ᑕᒪᓐᓇ ᐃᓱᒫᓗᓇᕐᓂᖓ ᓴᖅᑭᖅᐸᒻᒪᑦ. ᐊᒻᒪᓗ 

ᑕᐃᒪᐃᑦᑐᒦᒃᑲᓗᐊᖅᑎᓪᓗᒋᑦ ᐸᓐᓂᖅᑑᕐᒥᐅᑦ ᑲᔪᖏᖅᓴᐃᔪᓂᑦ ᐊᑲᐅᓈᖅᑐᒃᑯᑦ ᐱᑕᖃᐃᓐᓇᓲᖑᒻᒪᑦ. 

ᐆᑦᑑᑎᒋᓗᒍᒃ, ᖃᓄᑐᐃᓐᓇᖅ ᐱᓕᕆᔪᖃᓕᕋᐃᒻᒪᑦ ᓄᓇᓕᓐᓄᑦ ᑐᕌᖓᔪᓂᑦ, ᐸᓐᓂᖅᑑᕐᒥᐅᑦ ᐃᑲᔪᖅᓱᖅᑎᐊᓲᑦ. 

ᐆᑦᑑᑎᒋᓗᒍ, ᑕᐃᒃᑯᐊ ᐋᓐᓂᐊᕕᓕᐊᖅᓯᒪᔪᑦ ᐋᓐᓂᐊᕕᓕᐊᕐᓂᐊᖅᑐᓪᓗ ᐱᓗᐊᖅᑐᒥᒃ ᐅᕝᕙᓘᓐᓃᑦ 

ᐃᓚᐃᖅᑐᖃᖅᑎᓪᓗᒍ, ᑮᓇᐅᔭᓂᑦ ᓄᐊᑦᑎᔪᖃᓲᖑᒻᒪᑦ ᖃᖓᑦᑕᐅᑎᔅᓴᖏᓐᓄᑦ. ᑕᐃᒃᑯᐊ ᐊᔅᓱᓪᓚᕆᐊᓗᒃ ᐃᑲᔪᓲᑦ.  

 

ᑕᐃᒪᐃᒃᑲᓗᐊᖅᑎᓪᓗᒍ ᐱᔭᕐᓂᖏᒃᑲᓗᐊᖅᑎᓪᓗᒍ. ᑖᒃᑯᐊ ᓄᓇᖅᑲᑎᒃᑲ ᐸᓐᓂᖅᑑᕐᒥᐅᑦ ᑕᒪᐅᓇ ᐊᒥᓱᑦ 

ᐃᓅᓯᓕᕆᓂᕐᒧᑦ ᐃᑲᔪᖅᐸᒻᒪᑕ ᐱᓕᕆᕙᒻᒪᑕ, ᓇᓗᓇᙱᑦᑐᖅ ᑕᒪᓐᓇ ᑕᐃᒪᐃᓐᓂᐊᕐᓂᖓ 

ᓄᖅᑲᐅᒥᒍᓐᓇᖁᓇᖅᑑᒐᓗᐊᖅ ᓯᕗᓂᑦᑎᓐᓂ, ᐊᑲᐅᙱᓕᐅᖃᑦᑕᕐᓂᖅ ᓄᓇᓕᓐᓂ. ᖁᔭᓐᓇᒦᒃ, ᐅᖃᖅᑏ.  

 



ᕿᑎᖅᑰ, ᐊᒃᑑᕙ 22, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᑦᑕᐅᖅ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑐᓄᓂᕐᒧᑦ ᒪᓕᒐᓕᐅᖅᑎ, 

ᑯᓄ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 102 - 7(2): ᒪᑐᐃᖅᑕᐅᓂᖓ ᓄᓇᕘᑉ ᓯᓚᑦᑐᖅᓴᕝᕕᐅᑉ ᐃᓕᓴᕝᕕᖓ 

ᒥᑦᑎᒪᑕᓕᖕᒥᑦ (ᑯᓄ)  

 

ᐊᖓᔪᖅᑳᖅ ᕗᕋᐃᔭᓐ ᑯᓄ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓐᓄᓴᒃᑯᑦ ᑐᓄᓂᕐᒥᐅᑦ. ᖁᔭᓕᔪᒪᓪᓗᖓ ᓯᕗᓪᓕᕐᒥᒃ 

ᐅᖃᐅᓯᖃᕐᓂᐊᖅᖢᖓ, ᓯᑏᕝᕙ 25-ᖑᑎᓪᓗᒍ, ᒪᑐᐃᖅᓯᓂᖅᑕᖃᓚᐅᕐᒪᑦ ᑐᓄᓂᕐᒥ ᑕᐅᕙᓂ ᒥᑦᑎᒪᑕᓕᖕᒥ, 

ᐃᓕᓐᓂᐊᕐᕕᒃᓴᒥᒃ ᓯᓚᑦᑐᓴᕐᕕᖕᒥᒃ. ᑕᒪᒃᑯᐊ ᖁᔭᓕᖅᑳᕈᒪᕙᒃᑲ ᕿᑭᖅᑕᓂᒃᑯᑦ, ᐹᕕᓐᓛᓐᑯᑦ, ᒥᕐᖑᐃᓯᕐᕕᓕᕆᔨᒃᑯᑦ 

ᑲᓇᑕᒥ, ᐊᒻᒪ ᓯᓚᒃᑐᓴᕐᕕᒻᒥ ᐃᖅᑲᓇᐃᔭᖅᑏᑦ ᑕᐃᒃᑯᐊ ᑲᔪᓯᑎᑦᑎᔪᓐᓇᓚᐅᕐᒪᑕ ᑖᔅᓱᒥᖓ 

ᐃᓕᓐᓂᐊᕐᕕᐅᓂᐊᖅᑐᒥᒃ.  

 

ᐊᒻᒪ ᐅᐱᒍᓱᑉᐳᖓ ᑕᒪᓐᓇ ᒥᑦᑎᒪᑕᓕᖕᒥᐅᑦ ᑐᒃᑐᑦᑎᐊᖃᑦᑕᓚᐅᕐᒪᑕ, ᐅᑕᖅᑭᔾᔫᒥᓪᓗᑎᒡᓗ ᐊᐅᔭᐅᔪᖅ 

ᑐᓐᓄᖃᓕᖅᓰᓪᓗᑎᒃ, ᐅᐱᒋᑦᑎᐊᖅᐸᒃᑲ ᐅᑭᐅᖑᓂᐊᖅᑐᖅ ᕿᐅᕐᓂᑦᑐᓐᓃᖅᐸᑕ ᑕᒪᒃᑯᐊ 

ᑐᒃᑐᑦᑎᐊᖃᑦᑕᕐᓂᖅᓴᐅᓛᖅᑐᒍᑦ ᖁᕕᐊᒋᑦᑎᐊᖅᐸᒃᑲ.  

 

ᐊᒻᒪᓗ ᑐᙵᓱᒃᑎᑉᐸᕋ ᔭᐃᓴᓐ ᐃᖃᓗᒃ, ᑕᕝᕗᖓ ᑲᑎᒪᔨᐅᓂᕐᒧᑦ ᐊᒻᒪ ᐅᑎᖅᑕᐃᓐᓇᕐᒥᒐᑦᑕ ᐊᑕᖏᖅᖢᑕ ᑕᕝᕙᓂ 

ᖁᕕᐊᓱᑦᑎᐊᖅᐳᖓ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᑲᑎᒪᔾᔪᑎᑦᑕ ᓈᓴᐅᑎᖓ 3-ᒦᑦᑐᒍᑦ, ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᖃᓗᐃᑦ ᒪᓂᕋᔭᖕᒧᑦ 

ᒪᓕᒐᓕᐅᖅᑎ, Hᐄᓕ ᐊᕿᐊᕈᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 103 - 7(2): ᐃᓕᓐᓂᐊᖅᑎᕗᓐ ᐃᓕᓐᓂᐊᓕᕆᕗᑦ (ᕼᐄᓕ ᐊᕿᐊᕈᖅ)  

 

ᐊᖓᔪᖅᑳᖅ ᒍᐊᐃᓐ Hᐄᓕ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐅᓐᓄᓴᒃᑰᖅᑲᒃᑲ 

ᐃᖃᓗᒻᒥᐅᑕᐃᑦ ᑕᑯᕋᓐᓈᖅᑐᐃᑦ ᖃᕋᓴᐅᔭᒃᑯᑦ. ᐊᒻᒪ ᑐᙵᓱᑦᑎᒍᒪᔭᕋ ᒪᓕᒐᓕᐅᖅᑎᐅᖃᑎᒋᓂᐊᓕᕐᒥᔭᕗᑦ 

ᑕᓯᐅᔭᕐᔪᐊᕐᒧᑦ.  ᐃᓕᓴᖅᓯᒍᒪᒻᒥᒐᒪᑦᑕᐅᖅ ᒪᒃᑯᑦᑐᓂᑦ, ᓱᕈᓯᕐᓂᓪᓗ ᐃᓕᓐᓂᐊᒃᑲᓐᓂᓕᕐᒥᔪᓂᑦ ᒫᓐᓇ ᐅᑭᐊᒃᓵᖅ. 

ᐃᓕᔅᓯ ᐃᓕᓐᓂᐊᕐᓂᓯᑦ ᐊᑑᑎᖃᕐᖓᑦ. ᐅᐸᑐᐊᕋᐃᒐᔅᓯᑦ ᓯᕗᓂᔅᓴᓕᐅᖅᑯᓯᑦ ᐃᓕᔅᓯᓐᓄᑦ, ᐃᓚᔅᓯᓐᓄᓪᓗ, 

ᓄᓇᕘᒧᓪᓗ. ᐅᑉᐱᕆᔭᐅᕗᓯᑦ ᐅᕙᑦᑎᓐᓄᑦ ᐅᐱᒋᔭᐅᕗᓯᓪᓗ.  

 

ᖃᐅᔨᒪᒐᒪ ᐃᓅᓱᑦᑐᐃᑦ, ᒪᒃᑯᒃᑐᐃᑦ ᐱᔭᕆᐊᑐᔪᖅᓯᐅᖅᓯᒪᒻᒪᑕ ᐊᕐᕌᒍᒥ, ᐱᒡᒐᓇᖅᑐᖅᓯᐅᕈᔅᓯᑦ ᖃᐅᔨᒪᒋᔅᓯᑦ 

ᐃᑲᔪᖅᑐᖅᓴᖅᑕᓕᒃ. ᐃᓕᓴᐃᔨᒥᒃ, ᐃᓱᒪᓕᕆᔨᒥᒃ, ᐃᖅᑲᓇᐃᔭᖅᑎᒥᒃ ᐃᓕᓴᕕᒻᒥ ᐅᖃᖃᑎᖃᕈᓐᓇᖅᑐᓯ. 

ᐃᖃᓗᓐᓂᓗ ᐃᓱᒪᓕᕆᔨᒃᑯᓐᓄᑦ ᐅᕝᕙᓘᓐᓃᑦ ᐅᐸᒐᐅᔪᒧᑦ ᐃᓯᖃᑦᑕᕈᓐᓇᕐᒥᔪᓯᑦ ᐃᓅᓱᑦᑐᓄᑦ. ᐊᒻᒪ ᐃᓅᓱᑦᑐᐃᑦ 

ᐃᖃᓗᒻᒥᐅᑕᐃᑦ ᖃᐅᔨᒋᐊᕐᕕᖃᖃᑦᑕᕆᔅᓯᑦ ᓇᓪᓕᒍᓱᑦᑐᓄᑦ ᐃᓕᔅᓯᓐᓄᑦ, ᐊᓈᓇᒃᑯᓯᓐᓄᑦ, ᐊᑖᑕᒃᑯᓯᓐᓄᑦ, 

ᐃᑦᑐᒃᑯᓯᓐᓄᑦ, ᓂᖏᐅᒃᑯᓯᓐᓄᑦ, ᐊᑦᑕᒃᑯᓯᓐᓄᑦ. ᐊᒻᒪ ᐃᑲᔪᖅᑕᐅᒍᒪᓂᖅ ᓴᙲᓐᓂᐅᙱᒻᒪᑦ. ᑲᑉᐱᐊᑦᑕᐃᓪᓗᓂ 

ᑭᓯᐊᓂ ᐃᑲᔪᖅᑕᐅᒍᒪᓇᓲᖑᒻᒪᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᖃᒪᓂᑦᑐᐊᕐᒧᑦ ᒪᓕᒐᓕᐅᖅᑎ, ᓯᒪᐃᓚᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 104 - 7(2): ᑲᑎᑎᑕᐅᔪᓄᑦ ᖁᕕᐊᓱᖃᑎᒌᓐᓂᑦ ᖃᒪᑦᑐᐊᕐᒥᑦ (ᓯᒪᐃᓚᒃ)  

 

ᐊᖓᔪᖅᑳᖅ ᑯᕋᐃᒡ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ, ᒪᓕᒐᓕᐅᖅᑎᐅᖃᑎᒃᑲ 

ᖁᕕᐊᓇᖅᑯᖅ ᑕᑯᔭᐃᓐᓇᕆᒐᔅᓯᑦ. ᐊᒻᒪ ᑐᙵᓱᑦᑎᓪᓚᕗᑦ ᒪᓕᒐᓕᐅᖅᑎᑖᖅᑲᐅᖅ, ᔭᐃᓴᓐ ᐃᖃᓗᒃ, 

ᑲᑎᒪᕐᔪᐊᕐᕕᒻᒧᑦ ᑐᙵᓱᒋᑦ.  

ᐅᖃᖅᑏ, ᐅᖃᖅᑲᐅᒐᕕᑦ ᑕᐃᒪ ᖃᒪᓂᑦᑐᐊᕐᒥᑦ ᐅᓪᓗᖃᓚᐅᕐᒥᒐᒪ ᐱᐅᔪᒥᒃ, ᐃᓅᓯᓕᒫᑦᑎᐊᐸᓗᒃ ᒪᑯᓂᖓ 

ᑕᑯᒥᓇᖅᑐᓂᑦ ᓇᒡᒍᐊᕐᒥᓐᓂᓪᓗ ᐊᑐᕈᓐᓇᑦᑎᐊᓲᖑᙱᓐᓇᒪ, ᒫᓐᓇᓕ ᑕᐃᒪ ᐅᐱᒍᓱᓪᓚᕆᓪᓗᖓ 

ᓇᒡᒍᐊᕐᒥᔅᓯᒪᖃᑦᑕᕈᓐᓇᕐᓂᐊᓕᕋᒪ ᑲᑎᑎᑕᐅᔪᖅᓯᐅᑎᒥᓂᕐᓂᒃ.  

 

>>ᐸᑦᑕᑐᖅᑐᑦ 

 

ᐄ, ᑕᐃᓐᓇ ᓄᓕᐊᖅᑖᕆᒍᒪᔭᕋ ᐊᖏᕈᓘᔭᔪᒻᒪᑦ ᓅᕖᕝᕙᐅᔪᔪᒥ. ᐊᑯᓂᑲᓪᓚᒃ ᐸᕐᓇᒋᐊᖃᓚᐅᖅᑐᒍᒃ 

ᑲᑎᑎᑕᐅᓂᑦᑎᓐᓄᑦ.  ᐊᒻᒪ ᐱᔭᔅᓴᖃᕈᓘᔭᖅᑐᖓᓗ ᐊᐅᓪᓚᖃᑦᑕᕆᐊᖃᕈᓘᔭᖅᑐᖓᓗ ᑲᑎᑎᑕᐅᓂᑦᑎᓐᓂᒃ 

ᐋᖅᑭᔅᓯᒋᐊᕈᓐᓇᕈᓘᔭᓚᐅᕋᓐᓄᒃ, ᐊᑦᑑᕝᕙ 9-ᖑᑎᓪᓗᒍ, ᖁᕕᐊᓱᒍᑎᖃᓚᐅᖅᑯᒍᑦ. ᐊᒻᒪᑦᑕᐅᖅ 

ᑕᐃᒪᐃᒍᓐᓇᕈᓘᔭᓚᐅᕐᒥᒐᒪ.  

 

ᐱᖃᑕᐅᒍᓐᓇᓚᐅᕐᖓᑕ ᐱᖃᑕᐅᖁᔭᒃᑲ ᐊᓈᓇᒐ ᔭᐃᓐ, ᑖᓐᓇ ᓄᖅᑲᖓᓕᖅᑐᖅ ᐊᔪᕆᖅᓱᐃᔨᐅᓪᓗᓂ 

ᑐᔅᓯᐊᕐᕕᒻᒥ, ᑭᓯᐊᓂ ᐃᑲᔪᐃᓐᓇᖅᑐᖅ ᓱᓕ ᑐᔅᓯᐊᕐᕕᒻᒥ, ᐊᒻᒪ ᑲᑎᑎᑦᑎᓚᐅᕐᖓᑦ. ᐊᑖᑕᒐᓗᑦᑕᐅᖅ 

ᖁᓕᒐᓛᓗᓐᓂ ᐊᕐᕌᒍᓂ ᐱᐊᓇᑦᑎᐅᖃᑦᑕᕐᖓᑦ ᑐᔅᓴᕐᕕᒻᒥ, ᑕᐃᓐᓇᓗ ᐱᐊᓇᓚᐅᖅᑐᓂ ᐅᕙᑦᑎᓐᓄ.  

 

ᐊᒥᓱᐊᓗᐃᑦ ᖁᔭᓕᒋᐊᖃᕋᒃᑭᑦ ᐃᑲᔪᓚᐅᖅᑐᐃᑦ ᐱᖃᑎᕗᑦ. ᐃᓚᕗᓪᓗ, ᓂᖅᑎᐅᓚᐅᖅᑐᓕᒫᓪᓗ. 

ᐱᔭᕆᐊᑐᓚᐅᖅᑑᒐᓗᐊᖅ ᑐᒃᑐᒥᓂᖅᓯᐅᕋᓱᑦᑐᑕ, ᑭᓯᐊᓂ ᐱᖃᑎᑐᖄᓗᑉᐳᑦ ᐃᓐᓇᒻᒪᕆᒃ, ᔮᓐ ᐊᕙᓛᖅ, ᐃᓚᖏᓪᓗ 

ᑐᓂᓯᓚᐅᕐᖓᑕ ᐊᑕᐅᓯᐅᙱᒻᒪᕆᑦᑐᒥᒃ ᑐᒃᑐᒥ. ᑕᐃᒃᑯᓇᙵᑦ ᑐᒃᑐᑦᑕᒥᓂᖏᓐᓂᑦ ᑐᓂᓯᒍᓐᓇᓚᐅᕐᖓᑕ. 

ᒪᑦᓈᓪᓚᕆᑉᐸᕋ ᐊᕚᓛᖅ. ᐊᒻᒪᓗ ᑕᐃᒃᑯᐊ ᓂᕿᓂᒃ ᐊᑐᐃᓐᓇᕈᖅᓴᐃᓚᐅᖅᑐᐃᑦ, ᓂᕆᖃᑎᒋᓚᐅᖅᑕᕗᓪᓗ, 

ᐊᒻᒪᓗ ᓂᔾᔭᐅᓯᔭᖅᑎᒋᓚᐅᖅᑕᕗᑦᑕᐅᖅ, ᒧᒥᖅᑎᑦᑎᓚᐅᕐᒥᒻᒪᑕ ᐊᒻᒪᓗ ᐱᙳᐊᕐᕕᒻᒥᑦᑕᐅᖅ ᐃᖅᑲᓇᐃᔭᖅᑏᑦ. 

ᐃᓚᕗᑦ, ᐱᖃᑎᕗᑦ, ᖁᔭᓐᓇᒦᒃ.  

 

ᕿᑐᕐᖓᕗᑦ, ᐃᑲᔪᓚᐅᕐᒥᔪᑦᑕᐅᖅ ᐊᓕᐊᓇᐃᓐᓂᖅᓴᐅᑎᑦᑎᓪᓗᑎ. ᐃᕐᖑᑕᒃᑲᓗᑦᑕᐅᖅ 

ᖃᒪᓂᑦᑐᐊᓕᐊᕈᓐᓇᕈᓘᔭᓚᐅᕐᖓᑕ,  ᐃᖃᓗᒻᒥᐅᑕᐅᒻᒪᑕ, ᐊᓈᓇᖓᓗ. ᖁᔭᓐᓇᒦᓪᓚᕆᐅᕗᓯ ᐊᑕᖏᖅᑐᓯᑦ 

ᐊᒻᒪᓗ ᐅᖃᖅᑏ, ᖁᔭᓐᓇᒦᒃ. ᐅᓪᓗᖃᑦᑎᐊᕐᓂᐊᖅᑯᓯᑦ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᒪᓕᒐᓕᐅᖅᑎ (ᑐᓵᔨᑎᒎᓕᖅᑐᖅ) ᒥᔅᑕ ᐊᒻᒪ ᒥᓯᔅ ᓯᒪᐃᓚᒃ, 

ᑕᐃᒪᐃᓕᒍᓐᓇᕈᒪ.  ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᕐᕕᐊᑦ ᐅᐊᖕᓈᓄᑦ ᑎᑭᕋᕐᔪᐊᕐᒧᑦ ᒪᓕᒐᓕᐅᖅᑎ, ᒪᐃᓐ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 105 - 7(2): ᑐᙵᓱᒃᑎᑦᑐᒪᑉᓗᒍ ᒪᓕᒐᓕᐅᖅᑎᙳᓵᖅᑐᖅ (ᒪᐃᓐ)  

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᖃᐅᓯᒃᓴᖃᖅᑐᑎᒍᑦ ᐊᒥᓲᒐᑉᑕ, ᐃᓚᒋᔭᐅᖦᖢᑎᓪᓗ, ᐅᖃᖅᑎᑦᓯᔩ.  

ᖁᕕᐊᓇᑯᓂ. ᑐᙵᓱᒃᑎᑦᑐᐊᖅᖢᒍ ᒪᓕᒐᓕᐅᖅᑎᑖᓵᖅᐳᑦ, ᒥᔅᑕ ᐃᖃᓗᒃ, ᑕᓯᐅᔭᕐᔪᐊᕐᒥᐅᓂ, ᐃᓛᒃ, 

ᓴᓂᑭᓗᐊᕐᒥᐅᓂ ᑭᒡᒐᖅᑐᑦᓯᐊᕐᓂᐊᕋᕕᑦ ᓂᕆᐅᓇᖅᓯᕗᖅ. ᑕᒪᓐᓇ ᒪᓕᒐᓕᐅᖅᑎᐅᓂᖅ ᐊᔾᔨᐅᖏᓪᓚᕆᖕᒪᑦ, 

ᑕᕝᕙᓂ ᐃᓛᒃ --- ᐅᑉᓗᖅ ᑖᓐᓇ ᓯᕗᓪᓕᖅᐹᕆᒐᓗᐊᕋᖕᓂᒃ, ᐅᕙᒍᑦ ᑕᒪᑉᑕ ᓯᕗᓪᓕᖅᐹᖑᔪᒥᑦᑕᐅᖅ 

ᐅᑉᓗᖃᓚᐅᖅᓯᒪᒐᑉᑕ. ᑲᑎᒪᔨᐅᓕᖅᑲᒥᙱᑦᑐᑦ ᐃᓚᒋᔭᐅᔪᑦ ᐃᓕᒃᑐᑦ ᐃᒃᓯᕚᓚᐅᖅᓯᒪᔪᑦ ᐅᑉᓗᕐᒥ ᓯᕗᓪᓕᖅᐹᕐᒥ 

ᐊᑐᓚᐅᖅᓯᒪᔪᑦ. ᑲᑎᒪᔨᐅᓕᓵᙱᑦᑐᓂᑦ ᐱᑕᖃᕐᒪᑦ ᑕᕝᕙᓂ ᐊᒥᓱᓂᑦ, ᐃᓚᖏᑦ ᒥᓂᔅᑕᐅᓪᓗᑎᒃ, ᐃᓚᖏᓪᓗ 

ᒪᓕᒐᓕᐅᖅᑎᑐᐃᓐᓇᐅᖦᖢᑎᒃ. ᐃᑲᔪᖅᑎᖃᕋᕕᑦ ᐊᐱᖅᑯᓯᒃᓴᖃᕌᖓᑦ ᖃᐅᔨᒪᓂᐊᖅᐳᑎᑦ.  

 

ᐊᒻᒪ ᐅᑉᓗᑦ ᐊᔾᔨᒌᑦᑕᓚᙱᒻᒪᑕ. ᐃᓚᖏᑦ ᖁᕕᐊᓇᕐᓗᑎᒡᓗ, ᐊᒃᓱᕈᕐᓇᖅᑐᒃᑰᖅᑕᕐᓗᑕᓗ ᑕᒪᓐᓇ 

ᒪᓕᒐᓕᐅᖅᑎᐅᓂᖅ ᐃᓕᖅᑯᓯᕆᒻᒪᒍ ᑕᒪᓐᓇ. ᖃᐅᔨᒪᓂᐊᖅᐳᑎᑦ ᐊᒃᓱᕈᕐᓇᖅᑐᒥᓯᐅᓕᕋᓗᐊᕈᕕᑦ 

ᐃᓄᑑᙱᓐᓇᕕᑦ. ᒪᓕᒐᓕᐅᖅᑎᐅᖃᑎᑎᑦ ᐃᓕᓐᓂᒃ ᐱᓕᕆᖃᑎᖃᕈᐊᖅᑐᑦ, ᐃᓕᓐᓂᒃ ᐃᑲᔪᕈᐊᖅᑐᑦ. 

ᑐᙵᓱᒃᑎᑦᑐᐊᖅᖢᒍ, ᐅᑉᓛᖅ ᐊᖏᖅᑎᑕᐅᓚᐅᖅᑎᓪᓗᒍ ᐃᓱᒪᐅᔭᓚᐅᕋᒪ ᒪᓕᒐᓕᐅᖅᑎᒥᒃ ᓄᑖᕐᒥᒃ ᐊᓱᐃᓪᓛᒃ 

(ᑐᓵᔨᑎᒎᓕᖅᑐᖅ) ᓄᑖᖅ ᓲᕐᓗ ᐃᓅᓕᖅᑲᐅᕗᖅ ᐅᓪᓛᖅ ᖃᐅᔨᖅᑲᐅᒐᑦᑎᒍᑦ ᐊᖏᖅᑎᑕᐅᒻᒪᑦ, ᐅᓪᓗᕐᓗ 

ᐊᔾᔨᐅᔾᔮᖏᒻᒪᑦ ᒪᓕᒐᓕᐅᖅᑎᐅᓕᖅᑐᒧᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ,  ᐅᖃᖅᑎᑦᓯᔩ.  

>>ᐸᑦᑕᑐᖅᑐᑦ  

 

ᐅᖃᖅᑎ: ᒪᑦᓈᕆᕙᒋᑦᑕᐅᖅ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᑎᖁᑎᑐᐊᕆᓕᕋᒃᑯᒃ, ᐃᖃᓗᐃᑦ ᓂᐊᖁᙴᕐᒧᑦ 

ᒪᓕᒐᓕᐅᖅᑎ, ᐊᕿᐊᕈᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 106 - 7(2): ᖁᔭᒋᓪᓚᕆᒃᑕᒃᑲ ᐃᓘᓐᓇᖏᑦ ᑐᒃᓯᐅᔾᔨᕙᓚᐅᖅᑐᓐ (ᐊᕿᐊᕈᖅ)  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓇᒥ ᐱᒋᐊᕐᓂᐊᕋᓗᐊᕋᒪᑭᐊᖅ, ᓇᓗᒐᓗᐊᖅᓱᖓ 

ᑭᓯᐊᓂ ᐅᓪᓗᒥ ᒪᑭᑉᐳᖓ ᖁᔭᓕᔭᔅᓴᖃᖅᑐᕐᔪᐊᕌᓘᒐᑦᑕ ᐃᓚᒌᑎᒍᑦ. ᐊᒥᓱᐊᓗᓐᓄᑦ ᐃᑲᔪᖅᑐᖅᑕᐅᓯᒪᒐᑦᑕ 

ᑐᔅᓯᐊᕐᓂᒃᑯᑦ, ᐊᒻᒪᓗ ᖃᓂᒪᔪᑯᓘᑎᓪᓗᒍ ᐱᓕᕆᔭᐅᑎᓪᓗᒍ. ᓄᓕᐊᑯᓗᒋᓚᐅᖅᑕᕋ ᒎᑎᐅᑉ ᑎᑭᓴᕇᓚᐅᕐᒪᒍᒃ, 

ᐊᓐᓂᕆᔭᕐᔪᐊᕌᓗᒋᒐᓗᐊᖅᓱᑎᒍ ᑭᓯᐊᓂ ᐊᐃᔭᑯᓘᓚᐅᕐᒪᑦ. ᑐᙵᓇᕐᓂᐊᓗᒡᓗ, ᐸᖅᑭᔨᑦᑎᐊᕚᓗᐃᓪᓗ, 

ᐅᖃᐅᓯᑦᑎᐊᕚᓗᐃᓪᓗ ᓴᖅᑭᔮᖅᑎᑕᐅᓯᒪᕗᑦ ᐃᓄᒐᓚᓐᓂ ᐊᒥᓱᐊᓗᓐᓂ, ᐃᑲᔪᖅᑐᖅᑕᐅᕐᔪᐊᖅᓯᒪᒐᑦᑕ ᐊᒃᓱᐊᓗᒃ 

ᐃᓚᒌᑎᒍᑦ ᖁᔭᓕᓯᒪᕗᒍᑦ. ᖃᓄᒃᑲᓐᓂᖅ ᖁᔭᓕᒃᑲᓐᓂᕆᐊᔅᓴᖅ ᓇᓗᓇᖃᑦᑕᖅᑐᖅ. ᐃᑲᔪᖅᑐᖅᑕᐅᖏᓐᓇᕋᑦᑕ 

ᐃᓛᓐᓂᒃᑯᑦ ᒥᑭᑦᑐᑯᓘᖅᑰᔨᒐᓗᐊᖅᓱᓂ, ᐃᓛᓐᓂᒃᑯᑦ ᐊᖏᔪᐊᓗᒻᒥᒃ ᐃᑲᔪᖅᑕᐅᓕᖃᑦᑕᖅᓱᑕ. ᕿᑐᕐᖓᑯᓗᒃᑲ, 

ᐃᕐᖑᑕᒃᑲᓗ, ᖃᑕᙳᑎᒃᑲ, ᓴᑭᒐᓗ, ᓴᑭᐊᒃᑲᓗ, ᐊᒃᓱᐊᓗᒃ ᑲᑐᔾᔨᖃᑎᒌᒃᓱᑕ ᐃᑲᔪᖃᑎᒌᑦᑐᒍᑦ ᒫᓐᓇᐅᓯᒪᔪᖅ 

ᑖᓐᓇ ᐊᔪᕐᓇᖅᑐᒦᑎᓪᓗᑕᐃᓛᒃ. ᑭᓯᐊᓂ ᐃᑲᔪᖅᑐᖅᑕᐅᓂᕗᑦ, ᖃᓄᑎᒋᒃ ᓄᓇᓕᑦ ᐊᒻᒪᓗ ᓄᓇᕘᑉ ᓴᙱᓂᖓ 

ᓴᖅᑭᖃᑦᑕᕐᒪᑦ ᑕᕝᕘᓇ. ᐊᒃᓱᐊᓗᒃ ᖁᔭᓕᓯᒪᕗᒍᑦ ᑖᓐᓇ ᓴᙱᓂᖅᐳᑦ ᓴᖅᑭᔮᖃᑦᑕᕐᒪᑦ.  

 

ᖁᔭᓕᕐᔪᐊᖅᓯᒪᒐᒪ ᑖᓐᓇ ᓄᓕᐊᓐᓇᕆᔭᑯᓗᒋᓚᐅᖅᑕᕋ, ᐃᓅᓯᕐᒪ ᐊᕝᕙᖓᑕ ᐅᖓᑎᓪᓗᐊᖓᓂ ᐱᖃᑎᒋᓚᐅᕋᒃᑯᒃ 

ᐊᒻᒪᓗ ᐱᓕᕆᖃᑎᒋᑦᑎᐊᖃᑦᑕᖅᓯᒪᓪᓗᒍᒃ. ᑕᕝᕙᓂᓗ ᐅᑉᐱᕆᔭᖓᓂᒃ ᐊᔪᕆᖅᓱᐃᔨᐅᓂᕐᒧᑦ 

ᐱᒋᐊᓕᓚᐅᖅᓯᒪᓪᓗᓂ, ᑕᕝᕘᓇ ᐃᑲᔪᖅᑐᑦᑎᐊᖅᓯᒪᓂᖓᓄᑦ ᖁᔭᓕᓯᒪᕗᖓ ᑕᐃᒪᓐᓇᐃᑎᓪᓗᒍ. 

ᑕᐃᒪᓐᓇᐃᑎᓪᓗᒍᐃᓛᒃ ᑕᖃᐃᖅᓯᑦᑎᐊᖁᕙᕋ.  

 

ᐊᒻᒪᓗ ᖁᔭᓐᓇᒦᑦᑎᐊᖅᐸᔅᓯᑦ ᒪᓕᒐᓕᐅᖅᑎᓕᒫᑦ ᐊᒻᒪᓗ ᓄᓇᕗᒻᒥᐅᑕᓕᒫᑦ ᐅᕙᑦᑎᓐᓂᑦ ᐃᑲᔪᖅᑐᖃᑦᑕᕋᔅᓯᑦ 

ᑕᕝᕘᓇ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᓇᓪᓕᒍᓱᑉᐳᒍᑦ ᐃᓕᔅᓯᓐᓂ, ᕿᑐᕐᖓᓯᓐᓂ, ᐃᕐᖑᑕᔅᓯᓐᓂ. ᒪᓕᒐᓕᐅᖅᑎᐅᖃᑎᕗᑦ ᐊᒻᒪᓗ ᒫᓐᓇ 

ᐱᕕᖃᕐᓂᓐᓂ ᓂᐱᖃᙱᑲᐃᓐᓇᕈᓐᓇᕈᑦᑕ ᐃᖅᑲᐅᒪᓗᑎᒍ, ᒥᔅᑕ ᐊᕿᐊᕉᑉ ᓄᓕᐊᕆᓚᐅᖅᑕᖓ. 1 ᒥᓂᑦᒥᒃ 

ᓂᐱᖃᙱᑲᐃᓐᓇᕈᓐᓇᕈᑦᑕ, ᓂᑯᕕᓪᓗᑕ. 

 

ᐅᖃᖅᑎ: ᐃᖏᓚᐅᕐᒥᑕ. ᐃᓚᒋᖃᑎᒋᑦᓯᐊᖅᐸᕋᓯ ᒥᔅᑕ ᐊᕿᐊᕈᖅ ᐃᓚᒌᓯᒍᑦ.  

 

ᑲᑎᒪᔾᔪᑎᑦᑕ ᓈᓴᐅᑎᖓᓄᑦ. ᓯᑕᒪᖓᓐᓅᕈᑦᑕ, ᐅᖃᐅᓯᒃᑯᑦ ᐊᐱᖅᑯᑎᕕᓂᕐᓄᑦ ᑭᐅᔾᔪᑏᑦ. ᓈᓴᐅᑎᖓ 5, 

ᐳᓛᕆᐊᖅᓯᒪᔪᓂᑦ ᐃᓕᑕᖅᓯᓂᖅ. ᐊᕐᕕᐊᑦ ᓂᒡᒋᐊᓄᑦ ᒪᓕᒐᓕᐅᖅᑎ, ᖃᑉᓗᑦᓯᐊᖅ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᖃᑉᓗᑦᓯᐊᖅ: ᒪ’ᓇ, ᐅᖃᖅᑎᑦᓯᔩ. ᐃᓕᑕᕆᓱᐊᖅᐸᕋ ᑕᕝᕙᓂ ᐃᒡᓗᔪᐊᕐᒥᓯᐅᖅᑐᖅ ᐊᕐᕕᐊᕐᒥᐅᑕᖅ ᑕᕝᕙᓂ 

lobby−ᒥ ᐱᓕᕆᖃᑕᐅᖢᓂᓗ, ᓯᐅᕋᓐ ᐊᐅᓚᔾᔪᑦ. ᒪ’ᓇ, ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᑐᙵᓱᑦᓯᐊᕆᑦ ᒪᓕᒐᓕᐅᕐᕕᒻᒧᑦ. ᐃᓕᑕᕐᓇᑯᓂ. ᐳᓛᕆᐊᖅᓯᒪᔪᓂᑦ ᐃᓕᑕᖅᓯᓂᖅ, ᐃᖃᓗᐃᑦ ᑕᓯᓗᒻᒧᑦ 

ᒪᓕᒐᓕᐅᖅᑎ, ᒥᔅᑕ ᕼᐃᒃᔅ. 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᒫᓂ ᑐᖓᓱᑎᑦᑎᔪᒪᓪᓗᖓ ᐊᖏᔪᖅᑎᐹᖅ 

ᐸᓂᑯᓗᒐ ᑕᕝᕙᓂ.  ᑕᕝᕙᓃᓚᐅᖅᓯᒪᕗᖅ ᐊᖏᖅᑎᑕᐅᓯᒪᓂᖃᖅᑎᓪᓗᑕ ᑕᕝᕙᓂ. ᑕᐃᒪ ᐱᓕᕆᔪᐊᐱᒃ 

ᑕᑯᓕᖅᓱᒍ ᑕᕝᕙᓂ ᐃᓪᓗᒦᑦᑐᖅ. ᐊᒻᒪ ᒪᓕᒐᓕᐅᖅᑏᑦ ᒐᕙᒪᒃᑰᔪᒍᑦ ᑭᐅᔪᓐᓇᑦᓯᖁᓪᓗᑕ ᑭᒡᒐᑐᑦᑎᐊᖁᓪᓗᑕ 

ᓄᓇᓕᑦᑎᓐᓂᑦ ᓈᒻᒪᑦᑐᒃᑯᑦ ᐊᒻᒪᓗ ᑐᙵᓱᑎᑦᑎᓪᓗᒍᓗ ᑖᓐᓇ ᒪᓕᒐᓕᐅᖅᑎᐅᖃᑎᒋᓂᐊᓕᕐᒥᔭᕗᑦ, ᓂᕆᐅᓐᓂᕐᒥᑦ 

ᑭᙳᓇᑦᓯᐊᓕᖅᐳᖅ. ᑕᐃᑲᓂ ᓇᔾᔨᓕᕆᔨᐅᕙᓪᓕᐊᕙᑦᑐᑦ ᒫᓐᓇ ᐱᕕᖃᑲᐃᓐᓇᕐᓂᖓᒃ ᒫᓐᓇ 

ᐱᕕᖃᑲᐃᓐᓇᕐᓂᖓᓂᒃ ᑕᒫᓃᖃᑎᒋᕗᑦ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᑐᙵᓱᒋᑦ. ᐳᓛᕆᐊᖅᓯᒪᔪᓂᑦ ᐃᓕᑕᖅᓯᓂᖅ. ᐃᖃᓗᐃᑦ ᓂᐊᖁᙴᒧᑦ ᒪᓕᒐᓕᐅᖅᑎ, ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒪᕐᕉᓐᓂᒃ ᐃᓕᓴᖅᓯᔪᒪᒐᒪ ᑕᒫᓃᑦᑐᑯᓘᒻᒪᑎᒃ. ᑖᓐᓇ 

ᓯᕗᓪᓕᖅᐹ ᐊᓈᓇᓐᓂᑦ ᐊᑎᖃᖅᑐᖅ ᐊᒻᒪᓗ ᐅᑉᐱᕈᓱᓕᖅᑎᓚᐅᖅᓯᒪᓪᓗᒍ ᐃᕐᓂᐊᕆᓂᕋᖅᓯᒪᓪᓗᒍ 

ᐅᑉᐱᕈᒃᓲᔮᓗᓚᐅᖅᓯᒪᔪᖅ ᐅᕙᓐᓃᖔᕐᓂᑰᓂᖓᓂᒃ ᑖᓐᓇ ᐱᓖᓇ ᐊᕿᐊᕈᖅ, ᐊᒻᒪᓗ ᐱᖃᑎᖓ, 

ᐸᓐᓂᑦᑖᕆᖅᑰᖅᑕᕋᐅᓇ,  ᓇᔭᑯᓗᒻᒪ ᐸᓂᖓᐅᒐᓗᐊᖅ, ᑭᓯᐊᓂ ᓗᐊᓇ ᑲᓪᓗᒃ ᑖᒃᑯᐊ ᑐᙵᓱᑦᑎᖁᕙᒃᑲ 

ᐃᒡᓗᕐᔪᐊᖁᑎᔅᓯᓐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᑐᙵᓱᑦᑎᐊᕆᑦᑎᒃ. ᐳᓛᕆᐊᖅᓯᒪᔪᓂᑦ ᐃᓕᑕᖅᓯᓂᖅ. ᐃᖃᓗᐃᑦ ᓯᓈᓄᑦ ᒪᓕᒐᓕᐅᖅᑎ, ᐳᕉᔅᑐ. 

 

ᐊᖓᔪᖅᑳᖅ ᐱᑦᓯᐅᓛᖅ ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᕕᐊᓱᓪᓚᕆᑉᐳᖓ ᐃᓕᑕᖅᓯᒋᐊᒥᒃ 

ᐋᓐᓂᐊᖅᑐᓕᕆᔨᒃᑯᓐᓃᑦᑐᑦ; ᓯᐅᕋᓐ ᐊᐅᓚᔾᔪᑦ, ᑖᓐᓇ ᐋᓐᓂᐊᖅᑐᓕᕆᔨᐅᔪᖅ ᐊᕐᕕᐊᓂ, ᐊᒻᒪᓗ ᐅᕙᑦᑎᓐᓂᑦ 

ᐃᑲᔪᖃᑦᑕᓚᐅᖅᑐᖅ ᐅᓪᓗᒥ ᑲᐴᑎᓂᕐᒧᑦ ᐱᓂᐊᖅᑎᖃᖅᑎᓪᓗᑕ. ᖁᔭᓐᓇᒦᒃ ᓯᐊᕋᓐ. ᐊᒻᒪ ᓖᑎᐊᖅ ᓇᐅᓪᓚᖅ, 

ᑖᓐᓇ ᐃᖃᓗᓐᓂ ᑭᒡᒐᑐᖅᑎᒋᔭᕗᑦ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᐳᓛᕆᐊᖅᓯᒪᔪᓂᑦ ᐃᓕᑕᖅᓯᓂᖅ. ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑕ ᐃᖃᓗᒃ. 

 

ᐃᖃᓗᒃ: ᓇᒃᑯᒦ, ᐅᖃᖅᑎᑦᑎᔩ. ᑐᙵᓱᖁᔨᔪᖓ ᑕᒫᓂ ᐳᓛᕆᐊᑦᑐᓂᒃ. ᑖᓐᓇ ᐊᕐᓇᕋ ᒪᐃᓇ ᐃᖃᓗᒃ, ᐸᓂᓛᕋ 

ᓯᐅᕋ ᐃᖃᓗᒃ, ᑕᒪᐅᙵᑎᑕᐅᕈᓐᓇᓯᙳᐊᕌᓗᑦᓴᓚᐅᕐᒪᑕ, ᓇᑯᕐᒦᑐᖓ. ᐅᕙᓐᓂ ᑕᒫᓃᖃᑎᖃᓚᖓᒻᒪᑕ 

ᐃᖃᓗᓐᓂ. ᓇᑯᕐᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᑐᙵᓱᑦᑎᐊᕆᑦᑎ ᒪᓕᒐᓕᐅᕐᕕᒻᒧᑦ. ᑐᙵᓱᖃᑦᑕᕐᓕᑦ ᓄᓇᕗᒻᒥᐅᑦ. ᐳᓛᕆᐊᖅᓯᒪᔪᓂᑦ ᐃᓕᑕᖅᓯᓂᖅ, 

ᐊᕐᕕᐊᑦ  ᐅᐊᓐᓈᓄᑦ ᑎᑭᕋᕐᔪᐊᒧᓪᓗ ᒪᓕᒐᓕᐅᖅᑎ, ᒪᐃᓐ. 

 

ᓯᕗᓕᖅᑎ ᐋᕈᓛᖅ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᐃᓚᖏᑦ ᐊᑕᐅᓯᙱᑦᑐᓂᑦ 

ᑲᐱᔭᒋᐊᖃᓲᖑᒻᒪᑦ. ᐃᓕᑕᕆᔭᐅᓪᓗᑎᑦ ᓯᐅᕋᓐ ᐊᐅᓚᔾᔪᑦ ᑖᓐᓇ ᐃᓕᓴᕆᔭᐅᖅᑲᐅᔫᒐᓗᐊᖅ. ᐊᑯᓂᐊᓗᒃ ᐊᕐᕕᐊᓂ 

ᐋᓐᓂᐊᕐᕕᒻᒥᐅᑕᐅᖃᑕᐅᓯᒪᓕᕐᒪᑦ ᐊᔾᔨᐅᑎᑦᑎᑦᑎᐊᖃᑦᑕᖅᓯᒪᔪᖅ ᐃᓅᓱᑦᑐᓄᑦᑕᐅᖅ ᐊᕐᕕᐊᓂ 

ᐋᓐᓂᐊᖅᑐᓕᕆᓂᕐᒧᑦ ᐱᕙᓪᓕᐊᒍᒪᓇᔭᖅᑐᓂᑦ. ᖁᔭᓐᓇᒦᕈᒪᓪᓗᒍ ᑕᕝᕗᖓ ᑐᙵᓱᑎᑦᑎᑦᑐᒋᑦ ᐃᓪᓗᒧᑦ.  

 

ᐊᕐᕕᐊᑦ ᐅᐱᒍᓱᓪᓗᐊᖅᐳᑦ ᐃᓄᖁᑎᐅᖃᐅᑦᓯᐊᕐᒪᑦ ᐋᓐᓂᐊᓯᐅᑎᑦᑎᐊᕙᒻᒪᕆᓐᓂᑦ ᓯᐅᕋᓐ ᑖᓐᓇ 

ᐃᓚᔭᐅᓪᓗᐊᖅᐳᖅ. ᒪ’ᓇ,  ᐅᖃᖅᑎᑦᓯᔩ. 

>>ᐸᑦᑕᑐᖅᑐᑦ 

 

ᐅᖃᖅᑎ: ᑖᒃᑯᐊ ᓴᕆᒪᓇᖃᑦᑕᖅᑐᐃᑦ ᐃᓄᐃᑦ ᑕᒪᒃᑯᓇᙵᑦ ᐱᓕᕆᕙᑦᑎᓪᓗᒋ. ᐳᓛᕆᐊᖅᓯᒪᔪᓂᑦ 

ᐃᓕᑕᖅᓯᓂᖅ.  ᐊᑎᖁᑎᖃᕈᓐᓃᕋᒪ. ᑲᔪᓯᒍᑦᑕ. ᑲᑎᒪᔾᔪᑎᑦᑕ ᓈᓴᐅᑎᖓ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᓇ 

ᐱᒋᐊᕈᒪᕙ? ᖁᑦᑎᑦᑐᕐᒧᑦ ᒪᓕᒐᓕᐅᖅᑎ, ᑕᖅᑐ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 129 -7(2): ᓄᓘᔮᑉ ᓴᕕᕋᔭᒃᓴᓕᕆᔨᖏᒍᑦ ᓄᑖᕈᓕᖅᑐᓄᑦ (ᑕᖅᑐ) 

 

ᑕᖅᑐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒃᓴᖃᖅᑐᖓᓕ ᑲᒪᒋᔭᖃᖅᑐᖅ ᐅᔭᕋᓐᓂᐊᕐᓂᓕᕆᓂᕐᒧᑦ, 

(ᑐᓵᔨᑎᒎᓕᖅᑐᖅ) ᐃᓱᒫᓘᑎᐅᔪᓪᓗ ᐅᖃᐅᓯᕆᓵᓚᐅᖅᑕᖓᓐᓂᒃ ᖃᓄᐃᑦᓱᒫᕐᓂᖓᓂᒃ ᓄᓘᔮᑦ, ᐹᕕᓐᓛᒃᑯᑦ 

ᓄᓘᔮᓂ. ᑕᐃᑲᓂ ᐃᖅᑲᓇᐃᔭᖃᑦᑕᖅᓯᒪᒐᒪ ᐊᕐᕌᒍᒐᓴᓐᓄᑦ. ᒥᓂᔅᑕ ᖃᐅᔨᒪᒻᒪᑦ, ᑭᒡᒐᖅᑐᕋᒪ ᐱᖓᓱᓂ 

ᓄᓇᓕᓐᓂᑦ. ᐃᑉᐱᐊᕐᔪᒃ, ᖃᐅᓱᐃᑦᑐᖅ, ᐊᒻᒪ ᐊᐅᓱᐃᑦᑐᖅ ᒪᓕᒐᓕᐅᕐᕕᒻᒥ. ᐊᑦᑐᖅᑕᐅᓯᒪᓂᐊᖅᑐᓄᑦ 

ᖃᓄᐃᑦᑐᖃᖅᐸᑦ ᐅᔭᕋᓐᓂᐊᕐᕕᒻᒥᑦ.  

 

ᒥᓂᔅᑕ ᐃᖅᑲᐅᒪᒻᒪᑦ, ᒪᐃᖑᓚᐅᖅᑐ ᐅᖃᐅᓯᐅᔪᒧᑦ ᐹᕕᓐᓛᒃᑯᑦ ᐃᓂᓪᓚᒋᐊᖅᑕᐅᒋᐊᖃᓛᕐᒪᑕ 

ᓴᐳᔾᔭᐅᓯᒪᒋᐊᕐᓗᑎᑦ ᐃᖅᑲᖅᑐᐃᕕᑎᒍᑦ.  

 

ᐱᓇᓱᐊᕈᓯᖅ ᐊᓂᒍᓵᖅᑐᓂᑦ ᐱᕙᓪᓕᐊᓂᖅᑕᖃᓕᓚᐅᕐᒥᒻᒪᑦ ᐅᖃᐅᓯᐅᕙᑦᑐᓂᑦ ᖃᓄ 

ᐃᓂᓪᓚᐸᓪᓕᐊᔪᑦᓴᐅᓂᐊᕐᓂᖏᓐᓂᒃ.  

 

ᒥᓂᔅᑕᐅᔪᖅ ᐅᓪᓗᒥ ᑐᓴᖅᑎᑦᑎᔪᓐᓇᖅᐸᑦ ᒐᕙᒪᒃᑯᑦ ᖃᓄᖅ ᐃᓚᐅᒻᒪᖔᑕ ᑕᒪᑐᒧᖓ ᐱᕙᓪᓕᐊᓂᐅᔪᒧᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᓄᓇᓕᓐᓂᑦ ᐱᔨᑦᓯᖅᑎᒃᑯᑦ ᒥᓂᔅᑕᖓ, ᓯᒪᐃᓚᒃ. 

 

ᐊᖓᔪᖅᑳᖅ ᒍᕋᐃᒡ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑲᑎᒪᔨ ᐊᐱᕆᕋᑖᕐᖓᑦ ᑕᐃᒫᒃ 

ᓄᓘᔮᓕᕆᔨᒃᑯᓐᓂᒃ ᐊᒻᒪ ᖃᓄᐃᑦᑐᒦᓐᓂᕆᓯᒪᔭᖏᓐᓂᒃ ᑕᖅᑭᒐᓚᑲᓪᓚᐅᓕᖅᑐᓄᑦ ᑖᓐᓇᐃᓛᒃ 

ᐃᓱᒫᓗᒋᒻᒥᔭᕗᑦᑕᐅᖅ ᒐᕙᒪᐅᓪᓗᑕ. ᐊᒥᓱᐊᓗᓐᓂ ᐃᓄᓐᓂᑦ ᐃᖅᑲᓇᐃᔮᓂ ᐊᑐᐃᓐᓇᐅᑎᑦᑎᕙᒻᒪᑕ 

ᓄᓇᕗᒻᒥᐅᓄᑦ, ᑕᐃᒃᑯᓂᖓᑐᐊᖑᙱᑦᑐᖅ ᓄᓇᓕᓐᓂᑦ ᐅᖃᐅᓯᕆᕋᑖᖅᑕᖏᓐᓂᒃ ᓄᓇᓕᓐᓂᑦ ᒪᓕᒐᓕᐅᖅᑎᐅᑉ, 

ᐊᓯᒃᑲᓐᓂᖏᓪᓕᑦᑕᐅᖅ ᑖᓐᓇ ᐅᐊᑦᑎᑦᑎᐊᕋᓱᔅᓯᒪᔭᕗᑦ ᖃᓄᐃᓕᐅᕐᒪᖔᑕ. ᐊᒻᒪ ᓄᑖᒥ ᓂᐅᕕᖅᑐᖃᓛᕐᒪᖔᖅ 

ᓄᓘᔮᓕᕆᔨᐅᔪᒥᑦ. ᒫᓐᓇ ᓴᐳᒻᒥᔭᐅᓂᕐᒦᒻᒪᑕ ᐊᑭᓕᓴᖃᕐᕕᒋᔭᖏᓐᓄᑦ ᒪᑐᐃᖓᓐᓇᖅᑎᑕᐅᒐᓱᑦᑐᓂ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᐃᓚᒋᐊᕈᑎ ᐊᐱᕆᒍᒃ, ᒥᔅᑕ ᑕᖅᑐ. 

 

ᑕᖅᑐ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᒥᓂᔅᑕ ᑕᐃᒪ ᐃᖅᑲᐅᒪᒻᒪᑦ, ᐅᖃᐅᓯᕆᔪᔭᖓ ᐃᒪᐃᓕᖓᒻᒪᑦ 

ᐅᖃᓕᒫᕐᓗᒋᑦ, “ᓯᕗᓪᓕᐅᑎᑕᕗᑦ ᓴᐳᒻᒥᑦᑎᓂᖅ ᐃᖅᑲᓇᐃᔮᖏᓐᓂᒃ ᖃᓄᐃᙱᑦᑎᐊᕆᐊᖃᕐᓂᖏᓐᓂᒃ 100-

ᒐᓛᓗᐃᑦ ᓄᓇᕗᒻᒥᐅᑕᐃᑦ ᓄᓘᔮᓕᕆᕕᒻᒥ ᐃᖅᑲᓇᐃᔭᖃᑦᑕᖅᑐᐃᑦ, ᑖᒃᑯᐊ ᐊᖏᓛᖑᖃᑕᐅᒻᒪᑕ 

ᐃᖅᑲᓇᐃᔭᖅᑎᑦᑎᔨᐅᓪᓗᑎᑦ ᓄᓇᕗᒻᒥ. 

ᐅᖃᖅᑏ, ᐅᖃᐅᓯᐅᓯᒪᓕᕐᖓᑦ ᑕᒪᓐᓇ ᐋᖅᑭᒋᐊᕆᕙᓪᓕᐊᓂᖓ ᐃᓚᖃᑐᐃᓐᓇᕆᐊᖃᕐᖓᑦ ᐅᔭᕋᓐᓂᐊᕐᕕᐅᑉ 

ᓂᐅᕕᐊᕆᔭᐅᓂᖓᓂᒃ ᓄᑖᓄᑦ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᑳ ᑕᐃᒪᐃᑉᐹ? ᑕᐃᒪᙱᓚᕐᓘᓐᓃᑦ? ᓄᓇᕗᑦ ᒐᕙᒪᖓ ᐃᓱᒪᖅᓴᖅᓯᐅᕈᑎᖃᖅᑲᑦ 

ᐃᓚᒋᔭᐅᔾᔪᑎᑖᕐᕕᔅᓴᖓᓂᑦ ᓄᓘᔮᖃᕐᕕᐅᔪᒥᑦ? ᖁᔭᓐᓇᒦᒃ, ᐅᖃᖅᑏ.  

ᐅᖃᖅᑎ: ᒥᓂᔅᑕ ᓄᓇᓕᓐᓂᑦ ᐱᔨᑦᑎᖅᑎᒃᑯᓐᓄᑦ, ᓯᒪᐃᓚᒃ. 

 

ᐊᖓᔪᖅᑳᖅ ᒍᕋᐃᒡ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑲᑎᒪᔨ ᐊᐱᕆᒻᒪᑦ ᑕᐃᒫᒃ. ᑖᓐᓇ 

ᐊᐱᖅᑯᑎᑦᑎᐊᕙᒃ. ᖃᓄᐃᓕᒐᓱᒻᒪᖔᖅ ᑐᑭᓯᔭᕋᓗᐊᕋ ᑖᓐᓇᐃᓛᒃ ᐅᔭᕋᓐᓂᐊᕐᕕᒃ 

ᒪᑐᐃᖓᐃᓐᓇᕈᓐᓇᕐᓂᐊᕐᒪᖔᖅ. ᖃᓄᐃᑐᐃᓐᓇᑦᑎᐊᖅ ᓴᖅᑭᑦᑐᖃᕈᓐᓇᖅᑐᖅ. ᖃᐅᔨᖃᑦᑕᖅᓯᒪᒐᑦᑕ 

ᐊᓂᒍᖅᓯᒪᔪᓂᒃ, ᒐᕙᒪᐃᑦ ᕿᒥᕐᕈᖃᑦᑕᖅᓯᒪᒻᒪᑕ ᖃᖓᑕᓲᓕᕆᔨᓂᑦ ᓂᐅᕕᐊᔅᓴᖃᕆᐊᔅᓴᖅ, ᒫᓐᓇ 

ᐅᖃᕈᓐᓇᖅᑐᖓ ᐋᖅᑭᑦᑕᐅᔪᖃᖅᓯᒪᙱᑦᑐᖅ ᐊᐱᖅᑯᑎᒋᕋᑖᖅᑕᖓᓂᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐊᐃᑉᐸᖓᓂ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯ ᑲᔪᓯᒍᒃ, ᒥᔅᑕ ᑕᖅᑐ. 

 

ᑕᖅᑐ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᑐᑭᓯᑎᑦᑎᒋᐊᕈᑎ ᓴᖅᑭᖅᑕᐅᓯᒪᔪᐃᑦ ᒐᕙᒪᑐᖃᒃᑯᓐᓄᑦ 

ᓄᓇᒥ ᐲᔭᐃᓂᕐᒥᑦ ᓴᖅᑭᔮᑦᑎᐊᖅᑎᑦᑎᒐᓱᓐᓂᕐᒧᑦ ᐱᖁᔭᕐᔪᐊᖓᓂ ᐅᖃᖅᓯᒪᒻᒪᑕ ᕿᑭᖅᑕᓂ ᐃᓄᐃᑦ 

ᑲᑐᔾᔨᖃᑎᒌᖏᒡᒎᖅ ᐱᓐᓂᐊᕐᖓᑕ $74-ᒥᓕᐊᓐᓂᑦ ᑮᓇᐅᔭᑦ ᐅᑎᖅᑐᔅᓴᓂᓪᓗ ᐊᐅᓚᑕᐅᓂᕆᔭᖏᓐᓂᑦ ᓄᓘᔮᓂᑦ 

ᐅᔭᕋᓐᓂᐊᕕᒻᒥᑦ 2021-ᒥ 2025-ᒧᑦ ᐊᕐᕌᒍᖏᓐᓂᑦ. 

 

ᐅᔭᕋᓐᓂᐊᕐᕕᒃ ᒪᑐᑉᐸᑦ ᑖᒃᑯᐊ ᑮᓇᐅᔭᓕᐅᕐᑰᑦ ᓄᖅᑲᕋᔭᕐᖓᑕ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᖃᓄᖅ ᐅᖃᖃᑎᖃᖅᓯᒪᒻᒪᖔᑕᖅ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ ᓂᕈᐊᖅᑕᐅᓯᒪᔪᓂᑦ 

ᓯᕗᓕᖅᑎᖏᓐᓂᑦ ᐱᔾᔪᑎᖃᖅᑐᓂ ᓯᕗᓂᕆᐊᖅᑕᖏᓐᓂᒃ ᑖᔅᓱᒪ ᐅᔭᕋᓐᓂᐊᕐᕕᐅᑉ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᓯᒪᐃᓚᒃ. 

 

ᐊᖓᔪᖅᑳᖅ ᒍᕋᐃᒡ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦ ᑲᑎᒪᔨ ᐊᐱᕆᒻᒪᑦ ᑕᐃᒫᒃ. ᐱᓪᓗᒍᓕ 

ᐅᖃᖃᑎᖃᕐᓂᕆᓯᒪᔭᕋ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖓᓂᑦ ᓄᓘᔮᓂ ᐅᔭᕋᓐᓂᐊᕐᕕᒻᒥᑦ, 

ᐅᖃᐅᓯᖃᖃᑦᑕᖅᓯᒪᔪᒍᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᓐᓂᑦ, ᐱᓕᒻᒪᓴᖅᑕᐅᒍᓐᓇᖅᑐᓂᑦ ᐃᖅᑲᓇᐃᔮᒧᑦ.  

 

ᐊᒻᒪ ᑕᐃᒪᐃᖁᓇᑦᑕᕋᓗᐊᖅᑯᖅ ᒪᑐᐃᖓᐃᓐᓇᕐᓂᐊᕐᓗᓂ ᑕᑉᐱᓐᓇ ᐅᔭᕋᓐᓂᐊᕐᕕᒃ. ᐊᒥᓱᐊᓗᓐᓂᒃ 

ᐃᖅᑲᓇᐃᔮᖃᖅᑎᑦᑎᕙᒻᒪᑕᐃᓛᒃ ᓇᒻᒥᓂᖃᐅᑎᓕᓐᓄᓪᓗ ᐱᖃᑕᐅᕕᐅᒍᓐᓇᐸᑦᑐᓂ 

ᐱᒋᐊᖅᑎᑦᑎᕕᐅᒍᓐᓇᐸᑦᑐᓂᓗ. ᐊᐅᓚᐃᓐᓇᖁᔭᕋᓗᐊᕕᓂᓛᒃ.  

 

ᒪᓕᒐᓕᐅᖅᑎᐅᑉ ᐊᐱᖅᑯᑎᒋᕋᑖᖅᑕᖓ ᑭᐅᒐᓱᓪᓗᒍ ᕿᑭᖅᑕᓂᒃᑯᓐᓂᒃ ᐅᖃᖃᑎᖃᖅᓯᒪᒻᒪᖔᕐᒪ, 

ᐱᓕᒻᒪᔅᓴᐃᓂᕐᒥᑦ ᐃᖅᑲᓇᐃᔭᕆᐅᖅᓴᓂᕐᒥᑦ ᑕᐃᒪᐃᑦᑐᓗᐊᓂᑦ ᐅᖃᐅᓯᖃᖃᑦᑕᖅᓯᒪᔪᒍᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐃᖃᓗᑦᑑᑦᑎᐊᕐᒧᑦ ᒪᓕᒐᓕᐅᖅᑎ, ᐲᑕᓴᓐ. 

 

ᐊᐱᖅᑯᑦ 130 -7(2): ᑕᖅᑮᑦ ᐊᓯᔾᔨᓐᓂᖏᒍᑦ ᐃᑲᕋᐃᑦ ᒪᓕᑉᐸᓐᓂᖏᓄᑦ (ᐱᑑᓴᓐ) 

 

ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐅᓪᓕᒥ ᐊᐱᖅᑯᑎᒃᑲ ᒪᓕᒐᓕᕆᔨᒃᑯᑦ ᒥᓂᔅᑕᖓᓐᓄᑦ, ᐱᔾᔪᑎᖃᖅᑐᑦ ᓯᕿᙳᔭᖅ 

ᐊᓯᔾᔨᕆᐊᖃᖃᑦᑕᕐᓂᕆᔭᖓᓂᑦ ᐊᕐᕌᒍᒥ.  

 

ᒪᓕᒐᓕᐅᖅᑎᐅᖃᑎᒐ ᖁᓪᓗᖅᑑᕐᒥᑦ ᐊᐱᖅᑯᑎᖃᖃᑦᑕᔪᒻᒪ ᒪᐃᖑᑎᓪᓗᒍ ᐊᒻᒪᓗ ᐅᐊᑦᑎᐊᕈᒃᑲᓐᓂᖅ ᑕᕝᕙᓂ 

ᒪᓕᒐᓕᐅᕐᕕᒻᒧᑦ ᓴᖅᑭᖅᓯᓂᐊᕋᒪ ᐱᖁᔨᕗᖔᕈᑎᓂᑦ ᕿᑎᕐᒥᐅᓂ ᑲᑐᔾᔨᖃᑎᒌᓄᑦ ᓴᖅᑭᖅᑕᐅᓯᒪᔪᓂᑦ.  

 

ᒥᓂᔅᑕᓗ ᐊᐱᕆᒍᒪᔭᕋ: ᖃᓄᕐᓕ ᐃᓱᒪᒋᕙᐅᒃ ᑕᒪᓐᓇ ᐊᕐᕌᒎᑉ ᐃᓗᐊᓂ ᐊᓯᔾᔨᖅᑕᐅᖃᑦᑕᕐᓂᖓ ᓄᓇᕗᒻᒥ? 

ᖁᔭᓐᓇᒦᒃ. 

 

ᐅᖃᖅᑎ: ᒪᓕᒐᓕᕆᔨᒃᑯᓐᓄᑦ ᒥᓂᔅᑕ, ᕼᐃᒃᔅ. 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑲᑎᒪᔨ ᐊᐱᕆᒻᒪᑦ. ᑕᐃᒫᒃ 

ᐊᐱᕆᔭᐅᒋᐅᙱᓐᓇᒪ ᑕᖅᑭᓂᑦ ᐊᓂᒍᕋᑖᖅᑐᓂᑦ, ᒪᓕᒐᓕᐅᖅᑎᐅᓪᓗᖓᑦᑕᐅᖅ ᐊᐱᖅᓱᖃᑦᑕᔪᒻᒥᒐᒪ 

ᑕᐃᒪᐃᑦᑐᒥᑦ ᐃᓱᒪᖃᕆᐊᕈᓐᓇᕐᒪᖔᑕ ᐊᓯᔾᔨᖃᑦᑕᕈᓐᓃᕐᓗᑎᒃ. 

 

ᐅᖃᖅᑏ, ᐃᓱᒪᒋᔭᕋᓕ ᒥᓂᔅᑕᒋᔭᐅᓪᓗᖓ ᒪᓕᒐᓕᕆᔨᒃᑯᓐᓄᑦ ᖃᐅᔨᒪᑦᑎᐊᕋᓱᒋᐊᖃᖅᑐᒍᑦ ᑖᓇ 

ᑲᒪᒋᑦᑎᐊᕋᓗᐊᕐᒪᖔᑦᑎᒍ ᐊᒻᒪᓗ ᖃᐅᔨᒋᐊᑦᑎᐊᕆᐊᖃᖅᑐᑕ ᒐᕙᒪᖃᕐᕕᐅᔪᓂᑦ ᐊᑦᑐᐊᔭᑦᑎᓐᓂᑦ ᐊᒻᒪ ᐅᕙᓂ 

ᒐᕙᒪᐅᔪᓂᑦ.  

 

ᐱᓕᕆᔨᖁᑎᒃᑲ ᐊᐱᕆᔪᒐᒃᑭᑦ ᕿᒥᕐᕈᖁᓪᒋᑦ ᐲᖅᑕᐅᒍᓐᓇᕐᒪᖔᖅ ᐊᓯᔾᔨᕆᐊᖃᕐᓂᐅᕙᑦᑐᖅ ᐅᐱᕐᖔᒃᑯᑦ 

ᐅᑭᐊᔅᓵᑯᓪᓗ.  

 

ᓇᒻᒥᓂᖅ ᐋᖅᑭᒍᓐᓇᔮᖏᓇᒃᑯ. ᐅᕙᓂ ᐅᖃᐅᓯᐅᓚᐅᕐᓗᓂ ᐋᖅᑭᑦᑕᐅᒍᓐᓇᕋᔭᕐᒥᔪᖅ ᖃᓄᑐᐃᓐᓇᖅ 

ᑎᑎᖅᑲᐅᓯᐊᖅᓯᒪᒍᔅᓯ ᑕᑯᔪᒪᒐᔭᖅᑕᒃᑲ, ᐊᒻᒪᑦᑕᐅᖅ ᐃᓚᓯ ᑕᕝᕗᖓ ᐸᐃᑉᐹᒥᑦ ᑐᓂᓯᖃᑦᑕᕇᖅᓯᒪᒻᒪᑕ ᑖᔅᓱᒥᖓ 

ᐱᔾᔪᑎᓕᒻᒥᑦ ᖃᐅᔨᒪᒐᒪ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑎ ᐊᐱᕆᓚᐅᕐᒥᒍᒃ, ᒥᔅᑕ ᐲᑐᓴᓐ. 

 

ᐲᑕᓵᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓕᕙᕋᑦᑕᖅ ᒥᓂᔅᑕ ᑭᐅᑦᑎᐊᖅᑐᐊᓘᒻᒪᑦ. ᐊᒻᒪ 

ᑕᑯᔭᐅᑎᑦᑎᒍᒪᔪᖓ,  ᐱᓕᕆᕕᒃ ᑖᔅᓱᒥᖓ ᐱᓕᕆᐊᖃᕆᐊᑦᑕᐅᑎᒋᔪᑉᐸᑦ ᓴᖅᑭᖅᑕᐅᒋᐊᕐᖓᑎᓪᓗᒍ ᒫᓐᓇ 

ᐅᑭᐊᔅᓵᖅ ᐋᖅᑭᑦᑕᐅᓯᒪᔪᖃᕋᔭᙳᐊᖅᑐᒥᓂᐅᒐᓗᐊᖅ.  

 

ᑐᑭᓯᓯᒪᒐᒪ ᐊᓯᔾᔨᖅᑕᐅᓂᐊᖅᑲᑦ ᓯᕿᙳᔭᐅᑉ ᐊᓯᔾᔨᖅᑕᐅᖃᑦᑕᕆᐊᖃᕐᓂᖓ ᐱᖁᔭᔅᓴᖅᑎᒎᖅᑕᐅᒐᔭᙱᒻᒪᑦ, 

ᑭᓯᐊᓂᓕ ᐃᒫᖔᖅ, ᒪᓕᒐᖏᑦ ᐊᓯᔾᔨᖅᑕᐅᑐᐃᓐᓇᖅᑲᑕ ᑲᒪᒋᔭᐅᒍᓐᓇᕐᖓᑦ ᕿᓚᒥᐅᓂᖅᓴᐅᒍᓐᓇᖅᑐᓂᓗ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᑕᐃᒪᐃᒻᒪᖔᖅ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ’, ᐱᖁᔭᕐᒥᑦ ᐊᓯᔾᔨᕆᐊᖃᖅᑐᖃᕋᔭᙱᑦᑐᖅ, 

ᐊᓯᔾᔨᕋᕐᓂᕕᐅᑎᒃᑲᔭᖅᑐᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐊᐃᑉᐹ ᐃᓚᒋᐊᕈᑎ ᐊᐱᕆᒍᒃ, ᒥᔅᑕ ᐲᑕᓴᓐ. 

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒥᓂᔅᑕ ᓇᓗᓇᐃᖅᓯᒻᒪᑦ ᑖᔅᓱᒥᖓ. ᑭᖑᓪᓕᖅᐹᕐᓗ 

ᐊᐱᖅᑯᑎᒐ ᒥᓂᔅᑕᒧᑦ: ᒥᓂᔅᑕ ᐊᖏᕈᓐᓇᖅᑳ ᑭᐅᔪᓐᓇᕐᓂᕋᕐᓗᓂ ᑎᑎᖅᑲᖅᑎᒍᑦ ᕿᑎᕐᒥᐅᓂᑦ 

ᑲᑐᔾᔨᖃᑎᒌᖑᔪᓄᑦ ᐱᔾᔪᑎᖃᖅᑐᓂᑦ ᒐᕙᒪᖓᑕ ᓄᖅᑲᑎᑦᑎᒐᓱᓐᓂᕆᔭᖓᓐᓂᒃ ᓯᕿᙳᔭᐅ 

ᐊᓯᔾᔨᖅᑕᐅᖃᑦᑕᕆᐊᖃᕐᓂᕆᔭᖓᓐᓂᒃ ᓄᓇᕗᒻᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᓱᖅᑕᐅᒃᑲᓐᓂᕈᒪᑦᑕᓛᖅᑯᖓᐃᓛᒃ, ᑭᓯᐊᓂ 

ᐊᖏᕈᓐᓇᖅᑐᖓ ᑭᐅᓂᐊᕐᓂᕋᕈᓐᓇᕐᓗᖓ. ᑭᓯᐊᓂ ᐅᖃᕆᐊᖃᖅᑐᖓ ᓄᓇᕗᑦ ᐱᖓᓱᓂ ᓯᕿᙳᔭᖃᕐᓂᖓ 

ᐱᔭᕆᐊᑐᓂᖅᓴᓪᓚᕆᐅᒻᒪᑦ ᐊᓯᖏᓐᓂᑦ ᑲᓇᑕᒥ. ᐊᓯᕗᓪᓕ ᓴᓂᓪᓕᑦᑎᓐᓃᑦᑐᐃᑦ ᒐᕙᒪᖃᕐᕕᐅᔪᑦ 

ᐊᓯᔾᔨᖃᑦᑕᕈᓐᓃᖁᔨᓯᒪᒻᒪᑕ ᐃᓚᖏᑦ ᓱᓕ ᐊᓯᔾᔨᖃᑦᑕᖁᔨᓪᓗᑎᒃ.  

ᐱᓇᓱᐊᕈᓯᐅᓚᐅᖅᑐᒥᑦ ᒪᑭᕕᒃᑯᑦ ᑯᐸᐃ ᑕᕐᕋᖓᓂ ᐊᓯᔾᔨᖃᑦᑕᔾᔮᕈᓐᓃᕐᖓᑕᒎᖅ ᓅᕖᕝᕙ ᐱᒋᐊᕐᓗᓂ, ᑭᓯᐊᓂ 

ᐊᓯᓂᑦᑕᐅᔪᒻᒥᒻᒪᑦ ᐱᔭᕆᐊᑐᓈᕆᓪᓗᑎᑦ -- ᒪᓕᒐᕐᓂᑦ ᐊᓯᔾᔨᑐᐃᓐᓇᕆᐊᖃᖅᑑᔮᖅᑑᒐᓗᐊᖅ. ᐊᑎᓕᐅᑐᐃᓐᓇᕐᓗᒍ 

ᐱᔭᕆᐊᑭᓐᓂᕆᒻᒪᒍᑦ.  

 

ᐋᖅᑭᑎᖅᑕᒋᐊᖃᕐᓂᖓ ᐱᔭᕆᐊᑐᓂᖃᕐᒥᒪᑦᑕᐅᖅ. ᐱᔭᕆᐊᑭᕝᕙᓗᑦᑑᔮᖅᑑᒐᓗᐊᖅ ᑕᑯᓐᓈᑐᐃᓐᓇᕐᓗᒍ, ᑭᓯᐊᓂᓕ 

ᐊᓯᔾᔨᓪᓚᕆᒐᓱᓐᓂᐊᕐᓗᒋᑦ ᖃᕆᓴᐅᔭᐃᑦ, ᖃᖓᑕᓲᓕᕆᔩᓪᓗ, ᐊᒻᒪ ᒐᕙᒪᖃᕐᕕᐅᔪᐃᑦ ᐅᕙᑦᑎᓐᓄᑦ 

ᐊᑦᑐᐊᓂᖃᖅᑐᐃᑦ ᑕᒪᒃᑯᐊ ᐃᓱᒪᒋᔭᐃᓐᓈᓘᒋᐊᖃᓛᕐᒥᒻᒪᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔩᑎᒍᑦ): ᒥᔅᑕ ᐲᑕᓴᓐ ᐊᐱᖅᓱᕐᕕᔅᓴᖃᕈᓐᓃᑲᐃᓐᓇᕋᕕᑦ.  

 

>>ᐃᓪᓚᖅᑐᑦ 

 

ᑭᖑᓪᓕᕐᒧᑦ ᓅᒋᐊᖃᓕᕋᑦᑕ. (ᑐᓵᔨᑎᒎᕈᓐᓃᖅᑐᖅ) ᐅᖅᑯᒻᒥᐅᓄᑦ ᒪᓕᒐᓕᐅᖅᑎ, ᑲᐅᑐᖅ. 

 

ᐊᐱᖅᑯᑦ 131 -7(2): ᐋᓐᓂᐊᖅᑐᓕᕆᓂᐅᑉ ᐱᖁᑎᔾᔪᐊᖏᑦ ᐱᓕᕆᕝᕕᒋᓲᖏᓄᓪᓗ (ᑲᐅᑐᖅ) 

 

ᑲᐅᑐᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒋᓂᐊᖅᑕᒃᑲ ᑖᒃᑯᐊ ᐋᓐᓂᐊᖅᑕᐃᓕᓕᕆᔨᒃᑯᓐᓄᑦ ᒥᓂᔅᑕᖓᓄᑦ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᐱᖅᑯᑎᒃᑲ ᐱᔾᔪᑎᖃᖅᑐᑦ ᐋᓐᓂᐊᕕᓐᓂᑦ ᐱᔾᔪᑎᖃᖅᑐᑦ.  

 

ᒥᓂᔅᑕ ᑕᐃᒪ ᖃᐅᔨᒪᒻᒪᑦ, ᐱᓕᕆᕕᖓᑕ ᐊᖏᔪᖅ ᓴᓇᔭᐅᑎᑕᖓ ᐊᑯᓂᒃ ᐸᖅᑭᑦᑎᕕᔅᓴᐅᒻᒪᑦ ᐃᓐᓇᒻᒪᕆᓐᓄᑦ 

ᕿᑭᖅᑖᓗᕐᒥᐅᑕᓐᓄᑦ.  

 

ᔫᓂ 2026-ᖑᑎᓪᓗᒍ, ᒥᓂᔅᑕᐅᑉ ᐱᓕᕆᕕᖓ ᐊᔪᙱᑦᑐᓂᑦ ᕿᓂᔪᒻᒪᑕ ᓇᓗᓇᐃᖅᓯᓪᓗᑎᑦ ᐃᒫᒃ, “ᑖᒃᑯᐊᒎᖅ  

ᑲᒪᓂᐅᓴᒻᒪᑕ ᒪᕐᕉᓕᖅᑲᖓᔪᒥᒃ ᐃᖅᑲᓇᐃᔭᖅᑎᑖᕋᓱᓐᓂᐅᔪᒥᑦ ᐃᓪᓗᓂᑦ ᑎᑎᕋᐅᔭᖅᑎᐅᒐᔭᖅᑐᓂᑦ, 

ᖃᐅᔨᓴᖅᑎᐅᒐᔭᖅᑐᓂᑦ ᑎᑎᕋᐅᔭᖅᑕᐅᓂᖓᓄᑦ, ᓴᓇᔭᐅᓂᖓᓄᑦ, ᐊᐅᓚᑕᐅᓂᖓᓄᑦ ᕿᑭᖅᑖᓗᒻᒥ 

ᐃᓐᓇᒻᒪᕆᓐᓄᑦ ᐊᑯᓂᒃ ᐸᖅᑭᔭᐅᕕᔅᓴᖅ ᐃᖃᓗᓐᓂ.” ᑕᕝᕗᖓ. 

 

ᐋᒡᒌᓯ 2026-ᒥ, ᐱᓕᕆᕕᒃ ᓴᖅᑭᖅᓯᔪᒻᒪᑦ ᖃᐅᔨᒃᑲᐃᔾᔪᑎᒥᒃ ᐃᒪᐃᓕᖓᔪᒥᑦ, “ᐅᓪᓗᒥ ᐊᔪᙱᑦᑐᓂᑦ 

ᕿᓂᕐᓂᐅᔪᖅ ᑖᔅᓱᒧᖓ ᖁᔭᓈᖅᑕᐅᓯᒪᓕᕐᖓᑦ ᐱᔾᔪᑎᖃᖅᑐᑎᑦ ᐊᓯᕈᖅᑕᐅᕆᔭᖓᓂᒃ ᐱᓕᕆᐊᖑᓂᐊᖅᑑᑉ.” 

ᑕᕝᕗᖓ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᓄᓪᓚᑦᑖᖅ ᐊᓯᔾᔨᖅᑕᐅᓯᒪᒻᒪᖔᑕ, ᓇᓗᓇᐃᖅᓯᒍᓐᓇᖃᑦᑕᐅᖅ ᖃᖓ 

ᐊᔪᙱᑦᑐᓂᑦ ᕿᓂᕐᓂᐅᔪᖅ ᓴᖅᑭᖅᑕᐅᓛᕐᒪᖔᖅ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᒥᓂᔅᑕᖓ, ᐳᕉᔅᑐ. 

 

ᐊᖓᔪᖅᑳᖅ ᔮᓇᑦ ᐱᑦᓯᐅᓛᖅ ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᓯᕗᒧᐊᕆᐊᕈᑎᔅᓴᖓ 

ᐃᒪᐃᓐᓂᐊᖅᑐᖅ ᑎᑎᕋᐅᔭᖅᑕᐅᑎᓐᓂᐊᖅᑕᕗᑦ, ᐅᐊᑦᑎᐊᕈᐊᐃ, ᐅᑕᖅᑭᑲᐃᓐᓇᕆᔅᓯ ᑎᑎᕋᖅᓯᒪᔭᒃᑲ ᑕᑯᒋᐊᕋᒃᑭᑦ. 

ᑎᑎᕋᐅᔭᖅᑕᐅᓯᓐᓈᕐᓗᓂ ᓴᓇᔭᐅᓛᖅᑐᖅ ᑎᑎᕋᐅᔭᖅᑐᒥᓂᕐᓄᑦ. ᐅᖃᐅᓯᖃᕈᓐᓇᖏᑦᑐᖓ ᖃᓄᓪᓚᑦᑖᖅ 

ᐊᓯᔾᔨᖅᑕᐅᓯᒪᒻᒪᖔᖅ, ᑕᐃᒪᐃᒐᓱᑐᐃᓐᓇᕐᓂᐊᕐᓕᖓᑕ ᖃᐅᔨᒪᑦᑐᐊᕋᓱᑐᐃᓐᓇᕐᓗᑎ ᐱᓕᕆᐊᕆᒐᓗᐊᕐᒪᖔᑦᑎᒍᑦ 

ᐊᑯᓂᐅᓗᐊᙱᑦᑐᖅ ᐱᓕᕆᐊᖑᒍᓐᓇᕋᔭᕐᖓᑦ, ᑕᐃᒫᒃ ᑎᑎᕋᐅᔭᖅᑕᐅᓗᓂ ᓴᓇᔭᐅᓯᓐᓈᕐᓗᓂᓗ 

ᑎᑎᕋᖅᑕᐅᔭᖅᑐᒥᓂᕐᓄᑦ ᐱᓴᕋᐃᑦᑕᐅᒍᓐᓇᕋᔭᖅᐸᓚᐃᒻᒪᑦ. ᑕᐃᒪ ᑎᑎᕋᐅᔭᖅᑕᐅᒋᐊᖃᕐᓂᖓ ᓴᓇᔭᐅᒋᐊᖃᕐᓂᖓ 

ᐊᑕᐅᑦᑎᒃᑯᑦ ᓴᖅᑭᖅᑕᐅᔪᒻᒪᑎᒃ ᐃᓛᒃᑰᖏᑦᑐᖅ.  

 

ᑖᒃᑯᐊᓗ ᐊᓯᔾᔨᖅᑑᒐᓗᐊᑦ ᐊᑦᑐᖅᓯᓗᐊᕐᓂᐊᖅᑐᒋᙱᑦᑐᑦ ᐱᔭᕇᖅᑕᐅᕕᔅᓴᕆᔭᖓᓂᑦ ᑖᔅᓱᒪ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑎ ᐊᐱᕆᒍᒃ, ᒥᔅᑕ ᑲᐅᑐᒃ. 

 

ᑲᐅᑐᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᑲᖏᖅᑐᒑᐱᒻᒥᐅᑕᐃᑦ, 

ᕿᑭᖅᑕᕐᔪᐊᕐᒥᐅᑕᐃᑦ ᐊᓯᖏᓐᓂᓪᓗ ᓄᓇᓕᓐᓂᑦ ᕿᑭᖅᑖᓗᒻᒥᐅᑕᐃᑦ ᓛᒐᒥ ᑐᔪᕐᒥᕕᒻᒦᒋᐊᖃᓲᖑᒻᒪᑕ ᐋᑐᕚᒧᑦ 

ᐋᓐᓂᐊᕕᓕᐊᕋᐃᒻᒪᑕ.  

 

ᓰᑏᕝᕙᒥ ᑕᕝᕙᓂ ᐊᕐᕌᒍᒥ, ᒥᓂᔅᑕ ᓴᖅᑭᖅᓯᔪᒻᒪᑦ ᖁᔭᓈᖅᓯᒍᑎᐅᔪᒥᑦ ᑳᓐᑐᕌᒃᒥ ᐱᒐᓱᐊᕋᔅᓴᔪᔭᖏᓐᓄᑦ 

ᐋᓐᓂᐊᕕᒻᒥ ᑐᔪᕐᒥᕕᖃᖅᑎᑦᑎᒐᔭᖅᑐᓂᑦ ᐋᑐᕚᒥ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲᑦ ᓱᒻᒪᑦ ᑳᓐᑐᕌᒃᑖᖑᑎᒐᓱᑦᑕ ᖁᔭᓐᓈᖅᑕᐅᓂᕐᒪᖔᖅ, ᓇᓗᓇᐃᖅᓯᒍᓐᓇᖅᑲᓗ ᖃᖓ 

ᐱᓕᕆᕕᖓᑕ ᑳᓐᑐᕌᖓ ᒫᓐᓇ ᐱᔨᑦᑎᕋᖅᑎᐅᔪᓄᑦ ᓄᖑᓛᕐᒪᖔᖅ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᐳᕉᔅᑐ. 

 

ᐊᖓᔪᖅᑳᖅ ᔮᓇᑦ ᐱᑦᓯᐅᓛᖅ ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑭᐅᑐᐃᓐᓇᕈᓐᓇᖅᑕᕋ 

ᐊᑭᑐᓗᐊᖅᑎᑦᑎᔪᐊᓘᒻᒪᑕ ᑳᓐᑐᕌᒃᒥ ᐱᒐᓱᐊᔪᔪᐃᑦ ᓴᓇᒐᔭᖅᑐᐃᑦ, ᐃᓛᒃ ᐅᖃᑦᑎᐊᒻᒪᕆᒍᓐᓇᖅᑐᖓ 

ᐅᕙᓃᑦᑐᓕᒫᓄᑦ ᑯᔅᓴᓱᕈᔪᒃᑲᒪ. ᑕᐃᒪᐃᓕᕙᓪᓕᐊᑐᐃᓐᓇᓲᖑᒻᒪᑦ ᐅᕙᓂ ᓂᑯᕕᖓᓕᕋᐃᒐᒪ. ᑭᖑᓪᓕᕐᒥᖃᐃ 

ᐊᐱᕆᑎᓪᓗᒍ ᑖᓐᓇ ᓯᕗᓪᓕᖅ ᑖᓐᓇ ᓇᓂᔪᓐᓇᖅᑕᕋ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᑐᓪᓕᐊᓂ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑎ, ᒥᔅᑕ ᑲᐅᑐᖅ. 

 

ᑲᐅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᒥᓂᔅᑕ ᑕᐃᒪᐃᓛᒃ ᖃᐅᔨᒪᒻᒪᑦ, ᕿᑭᖅᑕᕐᔪᐊᖅ 

ᐋᓐᓂᐊᕕᖓ ᓴᓇᔭᐅᓚᐅᖅᓯᒪᒻᒪᑦ 50-ᐅᓗᐊᓕᖅᑐᑦ ᐊᕐᕌᒍᐃᑦ ᐊᓂᒍᖅᑐᑦ.  

 

ᐄᐳᓘ 2025-ᒥ ᓴᖅᑭᖅᓯᔪᒻᒪᑕ ᑳᓐᑐᕌᒃᒥ ᐱᒐᓱᐊᕋᔅᓴᒥ ᑎᑎᕋᐅᔭᕋᔭᖅᑐᒥᒃ ᓄᑖᒧᑦ ᐋᓐᓂᐊᕕᔅᓴᒧᑦ 

ᕿᑭᖅᑕᕐᔪᐊᒧᑦ. 

 

ᐅᖃᑏ, ᐅᐱᒍᓱᓪᓚᕆᓚᐅᖅᑐᖓ ᓂᕈᐊᖃᑕᐅᒍᓐᓇᔪᒐᒪ ᐊᖏᖃᑕᐅᓪᓗᖓ $1.535-ᓂ ᒥᓕᐊᓐ ᑮᓇᐅᔭᓂᑦ 

ᐋᕐᕌᓂᓴᕐᓂᑦ ᓄᑖᕐᒧᑦ ᐊᐅᓪᓛᖅᑕᐅᔪᓂᑦ ᐅᐱᕐᖔᖅ ᐃᔅᓯᕙᓂᖃᖅᑎᓪᓗᑕ.  

 

ᒥᓂᔅᑕ ᓇᓗᓇᐃᖅᓯᒍᓐᓇᓕᖅᑳ ᖃᓄᐃᓕᖓᓕᕐᒪᖔᖅ ᐱᒋᐊᖅᑎᑦᑎᓂᕆᒐᓱᑦᑕᖓ ᕿᑭᖅᑕᕐᔪᐊᒧᑦ 

ᐋᓐᓂᐊᓕᐊᔅᓴᐅᔪᒥᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ ᒥᓂᔅᑕ, ᐳᕉᔅᑐ. 

 

ᐊᖓᔪᖅᑳᖅ ᔮᓇᑦ ᐱᑦᓯᐅᓛᖅ ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᓴᓇᒪᓂᑦᓴᖓ 

ᑎᑎᕋᐅᔭᖅᑕᐅᓂᖓ ᑲᔪᓰᓐᓇᖅᑐᖅ ᐱᐊᓂᑦᑕᐅᔪᒫᕐᓂᐊᖅᑐᓂ ᑕᖅᑭᑦᑕ ᓄᙳᐊᓂ ᐊᑦᑑᕝᕙ 2026. ᐊᒻᒪᓗ 

ᒪᓂᒪᑎᑕᐅᓚᐅᖅᑐᖅ ᓴᓇᔭᑦᓴᐅᓂᑦᓴᖓᓄᑦ ᑏᓰᕝᕙ 2026-ᒥ ᕖᕝᕗᐊᓕ 2027-ᒧᑦ. 

 

ᑕᕝᕙ ᐱᕙᓪᓕᐊᓂᖃᓕᑦᑐᖅ. ᐃᕝᕕᑐᑦ ᖁᕕᐊᓱᓪᓚᕆᒻᒥᔪᖓᑦᑕᐅᖅ ᓄᑖᒥᒃ ᐋᓐᓂᐊᕕᒻᒥᑦ ᓴᓇᔪᖃᓛᖁᓪᓗᒍ 

ᑖᓐᓇᓗ ᕿᑭᖅᑕᕐᔪᐊᖅ ᐱᐅᓂᖅᓴᒥᒃ ᐋᓐᓂᐊᑐᓕᕆᓂᕐᒧᑦ ᐊᑐᐃᓐᓇᖃᕐᓂᖅᓴᐅᔪᒫᕐᓂᐊᓕᖅᑐᖅ ᓴᓇᔭᐅᓕᖅᐸ 

ᓄᑖᖅ ᓂᕆᐅᒋᑦᓯᐊᖅᑕᕗᑦ ᑕᒪᓐᓇ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᑲᑎᒪᔾᔪᑎᑦᑕ ᓈᓴᐅᑎᖓ 6, ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᒡᒍᒧᑦ, ᒥᔅᑕ ᐊᑕᒍᑦᑖᓗᒃ. 

 

ᐊᐱᖅᑯᑦ 132 -7(2): ᕿᑭᖅᑖᓘᑉ ᑐᒃᑐᖁᑎᖏᑕ ᑲᒪᒋᔭᐅᔾᔪᓯᖏᓄᑦ (ᐊᑕᒍᑦᑖᓗᒃ) 

ᐊᑕᒍᑦᑖᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᑲ ᐅᓪᓗᒥ ᐊᕙᑎᓕᕆᔨᒃᑯᑦ ᒥᓂᔅᑕᖓᓐᓄᑦ. 

 

ᐅᖃᖅᑏ, ᐅᑎᕐᕕᖁᕈᒪᓪᓗᖓ ᐊᐱᖅᑯᑎᒋᓚᐅᖅᓯᒪᔭᓐᓄᑦ ᐅᐱᕐᖔᖅ ᐃᑦᓯᕙᓂᖃᖅᑎᓪᓗᑕ ᐱᒻᒪᕆᐊᓘᓂᖓᓂᒃ 

ᕿᑭᖅᑖᓘᑉ ᑐᑦᑐᖁᑎᖏᓐᓂᒃ ᑲᒪᓂᐅᔪᖅ.  

 

ᒥᓂᔅᑕ ᐃᖅᑲᐅᒪᒻᒪᑦ, ᓄᑖᑦ ᒪᓕᒐᐃᑦ ᐱᖁᔭᓕᕆᓂᕐᒧᑦ ᐆᒪᔪᓕᕆᓂᕐᒧᑦ ᐱᖁᔭᖅ ᐋᒡᒌᓯᒥᑦ ᑐᑦᑐᑕᐅᔪᓐᓇᖅᑐᑦ 

ᐋᖅᑭᑦᑕᐅᓪᓗᑎᑦ ᕿᑭᖅᑖᓗᒻᒥ.  

 

ᒪᓕᒐᕈᓰᑦ ᐅᓄᖅᓯᒋᐊᖅᑎᑦᑎᒍᑕᐅᓕᓚᐅᕐᒪᑕ 6,000-ᓂᑦ ᑐᑦᑐᒍᓐᓇᖅᓯᓪᓗᑎᑦᕝ 2026-2027-ᒥ 

ᐅᓄᖅᓯᒋᐊᖅᐸᓪᓗᑎᑦ 125-ᓂᑦ ᑐᑦᑐᓂᑦ. 

 

ᒥᓂᔅᑕᐅᔪᖅ ᑐᓴᖅᑎᑦᑎᔪᓐᓇᖅᐹ ᖃᓄᖅ ᑭᐅᔭᐅᓯᒪᒻᒪᖔᑕ ᐱᓕᕆᕝᕕᖏᑦ ᑕᒪᒃᑯᓇᙵᑦ ᓄᓇᓖᑦ 

ᐊᖑᓇᓱᑦᑐᓕᕆᔨᖁᑎᖏᓐᓂᑦ ᑕᒪᒃᑯᐊ ᓄᑖᑦ ᓈᓴᐅᑎᐅᓕᖅᑐᑦ ᐱᔾᔪᑎᒋᓪᓗᒋᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐊᕙᑎᓕᕆᔨᒃᑯᓐᓄᑦ ᒥᓂᔅᑕ, ᑯᓄ. 

 

ᐊᖓᔪᖅᑳᖅ ᕗᕋᐃᔭᓐ ᑯᓄ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ ᒪᓕᒐᓕᐅᖅᑎᐅᑉ ᐊᐱᖅᑯᑎᖏᑦ. 

 

ᑕᒪᓐᓇ ᐊᓯᔾᔨᓚᐅᕐᓂᖏᑦ ᖃᐅᔨᒪᔭᕗᑦ ᒫᓐᓇᕋᑖᑦᑎᐊᖅ, ᐊᒻᒪ ᑕᒪᓐᓇ ᖃᐅᔨᓴᖅᑕᐅᕙᓪᓕᐊᓚᐅᕐᓂᖓ 2014-

ᒥᓂᑦ ᐱᒋᐊᓚᐅᖅᑐᖅ. ᑕᒪᓐᓇ ᐅᓄᖅᓯᕆᐊᖅᓯᒪᓂᖏᑦ ᐊᕙᑎᓕᕆᔨᒃᑯᑦ ᐱᓕᕆᑦᑎᐊᓚᐅᖅᑐᑦ. ᐅᐱᒋᔭᐅᑦᑎᐊᑦᑐᖅ 

ᑐᓵᖃᑦᑕᖅᑕᕗᑦ ᐊᖑᓇᓱᑦᑐᓕᕆᔨᒃᑯᑦ ᖁᕕᐊᓱᑦᑎᐊᖅᐳᑦ ᑕᒪᓐᓇ ᐅᓄᖅᓯᒋᐊᖅᓯᒪᓕᕐᓂᖏᓐᓂᒃ. ᑖᔅᓱᒥᖓ 

ᐅᖃᐅᑎᔪᓐᓇᖅᐸᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑏᑦ ᐊᐱᕆᓚᐅᕐᒥᒍᒃ, ᒥᔅᑕ ᐊᑕᒍᑦᑖᓗᒃ. 

 

ᐊᑕᒍᑦᑖᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᐱᒻᒪᕆᐅᒻᒪᐃᓛᒃ ᑐᑦᑐᐃᑦ ᐊᒥᓲᓂᖏᑦ ᓇᐅᑦᓯᖅᑐᖅᑕᐅᑦᑎᐊᖁᓪᓗᒋ.  

 

ᑕᒪᓐᓇ ᑐᓴᕋᔅᓴᖅ ᐊᑑᑎᖃᕋᔭᕐᒪᑦ ᒥᓂᔅᑕᒧᑦ ᓄᓇᕗᒻᒥᓪᓗ ᐆᒪᔪᓕᕆᔨᕐᔪᐊᒃᑯᖏᓐᓄᑦ ᑐᓴᐅᒪᑦᑎᐊᕐᓗᑎᑦ 

ᐃᓱᒪᓕᐅᖃᑦᑕᓛᖁᓪᓗᒋᑦ ᐊᓯᔾᔨᖅᑕᐅᔭᕌᖓᑕ ᑐᑦᑐᑕᐅᔪᓐᓇᖅᑐᑦ. 

 

ᒥᓂᔅᑕ ᐅᓂᒃᑳᕈᓐᓇᖅᐸ ᖃᓄᖅ ᐱᓇᓱᒃᓯᒪᕙᑦ ᑕᒪᓐᓇ ᐱᔾᔪᑎᒋᓪᓗᒍ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᑯᓄ. 

 

ᐊᖓᔪᖅᑳᖅ ᕗᕋᐃᔭᓐ ᑯᓄ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ ᒪᓕᒐᓕᐅᖅᑎᐅᑉ ᐊᐱᖅᑯᑎᖓ. ᐄ’, ᑕᒪᒃᑯᐊ 

ᐊᕙᑎᓕᕆᔨᒃᑯᑦ ᐱᓕᕇᓐᓇᖃᑦᑕᖅᑐᑦ ᑖᒃᑯᓂᖓ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᓐᓄᑦ, ᑖᒃᑯᐊᓗ ᑕᐃᑰᓇ 

ᐸᕐᓇᑦᑕᐅᕙᒃᖢᑎᒃ ᐆᒪᔪᓕᕆᕐᔪᐊᒃᑯᓐᓄᑦ ᐊᕐᕌᒍ ᐊᓂᒍᕌᖓᑕ ᑖᒃᑯᐊ ᐊᕙᑎᓕᕆᔨᒃᑯᑦ ᒪᓕᒃᑎᓪᓗᒋᑦ. 

 

ᑕᒪᓐᓇ ᐱᓕᕆᖃᑎᒌᓐᓇᕐᓂᐊᖅᑕᕗᑦ ᑖᒃᑯᐊ ᐆᒪᔪᓕᕆᔨᕐᔪᐊᒃᑯᑦ ᓄᓇᕗᒻᒥ, ᐊᒻᒪ ᑐᓴᖅᑎᑦᑎᖃᑦᑕᐃᓐᓇᖅᖢᑕ 

ᑕᒪᒃᑯᓂᖓ ᐊᕙᑎᓕᕆᔨᒃᑰᓐᓃᖔᖅᑐᓂᑦ. 

 

ᑐᓴᖅᑎᑦᑎᔪᒪᕗᖓ ᑭᓯᐊᓂ ᑖᒃᑯᐊ ᐊᓯᔾᔨᕌᖓᑕ ᓂᕕᖓᑖᕈᔪᐃᑦ ᐅᓄᖅᓯᒋᐊᕐᓗᑎᒡᓘᓐᓃᑦ ᐅᕝᕙᓘᓐᓃᑦ 

ᐅᓄᕈᓐᓃᕆᐊᕌᖓᑕ, ᐊᖑᓇᓱᑦᑏᑦ ᐅᖃᖅᐸᓪᓕᐊᒍᓐᓃᐹᓪᓕᓚᐅᑲᖃᑦᑕᕐᒪᑕ ᐊᕐᕌᒍ ᐊᓯᔾᔨᕋᓱᓐᓂᖏᓐᓂᒃ ᑖᔅᓱᒥᖓ 

ᑐᓴᖅᑎᑦᑎᔪᒪᓪᓗᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 



ᕿᑎᖅᑰ, ᐊᒃᑑᕙ 22, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᑐᒡᓕᐊᓂ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑎ, ᒥᔅᑕ ᐊᑕᒍᑦᑖᓗᒃ. 

 

ᐊᑕᒍᑦᑖᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᒥᓂᔅᑕ ᖃᐅᔨᒪᒻᒪᑦ, ᓄᑖᑦ ᒪᓕᒐᕈᓰᑦ ᐊᖏᓚᐅᖅᑕᖏᑦ ᑕᑯᑎᑦᑎᓯᒪᕗᑦ ᐅᖃᖅᓱᖏᑦ, “ᓄᓇᕗᑦ ᐆᒪᔪᓕᕆᔨᕐᔪᐊᒃᑯᑦ 

ᐃᓱᒪᓕᐅᖅᓯᒪᙱᓚᑦ ᓱᓕ ᖃᑦᑎᓂᒃ ᑐᑦᑎᑕᐅᒍᓐᓇᕐᓂᐊᖅᑐᓂᑦ ᕿᑭᖅᑖᓗᒻᒥ ᒪᓕᑦᓱᒋᑦ ᒪᓕᒐᕈᓯᓐᓃᑦᑐᑦ 5.6.19 

ᐊᒻᒪᓗ 5.6.31 ᓄᓇᕗᒻᒥ ᐊᖏᕈᑎᐅᔪᓂᑦ.” 

 

ᒪᓕᒐᕈᓯ ᐅᖃᖅᓯᒪᒻᒥᒻᒪᑕ ᐅᖃᖅᓱᒋᑦ, “ᒥᓂᔅᑕᐅᔪᖅ ᐃᓱᒪᖃᖅᐳᖅ ᑕᒪᓐᓇ ᐃᓱᒪᓕᐅᑦᓴᐃᓐᓇᖏᓐᓂᒃ 

ᑐᐊᕕᕐᓇᖅᑑᓕᕐᒪᑦ ᐊᔾᔨᐅᙱᑦᑐᒃᑯᑦ ᐱᓇᓱᐊᕈᑎᐅᓕᖅᓱᓂ ᕿᓚᒥᒃᑯᑦ ᐊᓯᔾᔨᖅᑕᐅᖁᓪᓗᒋᑦ ᐆᒪᔪᖅᑕᐅᔪᓐᓇᖅᑐᑦ 

ᕿᑭᖅᑖᓗᒻᒥᑦ, ᑐᑦᑐᖁᑎᖏᑦ ᐱᓪᓗᒋᑦ ᐱᓗᐊᖅᑐᒥᑦ ᓴᖅᑭᑦᓯᒋᐊᖃᕐᓂᖓ ᖃᑦᓯᓂᒃ ᑐᑦᑐᑕᐅᒍᓐᓇᖅᑐᓂᒃ 

ᑐᓂᔭᐅᒍᓐᓇᖅᑐᓂᒃ ᐊᒥᐊᒃᑯᖃᕋᔭᕐᓂᕈᑎᓪᓘᓐᓃᑦ.” 

 

ᒥᓂᔅᑕᐅᔪᖅ ᐅᖃᕈᓐᓇᖅᐹ ᑐᔅᓯᕋᑦᓯᒪᓪᓚᑦᑖᕐᒪᖔᖅ ᓄᓇᕗᑦ ᐆᒪᔪᓕᕆᔨᕐᔪᐊᒃᑯᖏᓐᓂᒃ ᐃᓱᒪᓕᐅᑦᓱᓐᓇᖁᓪᓗᒋᑦ 

ᑕᒪᓐᓇ ᐱᓪᓗᒍ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐊᕙᑎᓕᕆᔨᒃᑯᓐᓄ ᒥᓂᔅᑕ, ᑯᓄ. 

 

ᐊᖓᔪᖅᑳᖅ ᕗᕋᐃᔭᓐ ᑯᓄ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ ᒪᓕᒐᓕᐅᖅᑎ.  

 

ᐄ’, ᑕᒪᒃᑯᐊ ᐊᕙᑎᓕᕆᒃᑯᑦ ᐱᓕᕇᓐᓇᖃᑦᑕᕐᒪᑕ ᑕᐃᒃᑯᓂᖓ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑕᐃᒃᑯᓂᖓ 

ᐱᓕᕆᖃᑎᖃᐃᓐᓇᖅᖢᑎᒃ, ᐊᒻᒪ ᖃᐅᔨᓴᑦᑎᐊᖃᑦᑕᕐᒪᑕ ᒪᓕᒐᓕᐅᖅᑎ ᐊᕙᑎᓕᕆᔨᒃᑯᑦ ᑕᐃᒃᑯᓇᙵᑦ 

ᖃᐅᔨᓴᖅᑕᐅᓂᖏᓐᓂᒃ ᐅᓄᕐᓂᖏᓐᓂᒃ, ᓇᐃᓴᖅᑕᐅᕙᓪᓕᐊᖏᓐᓇᖅᑕᖅᖢᑎᒃ ᐊᓯᔾᔨᖅᐸᓪᓕᐊᓂᖏᑦᑕ ᒪᓕᒃᖢᒋ. 

 

ᑕᒪᓐᓇ ᐃᓱᒫᓗᒋᓗᐊᙱᓚᐅᕋᒃᑯ ᑕᒪᓐᓇ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐊᑐᖅᖢᑎᒃ ᐋᖅᑭᑦᑕᐅᖃᑦᑕᕐᒪᑕ, ᐊᒻᒪᓗ 

ᑖᒃᑯᐊ ᐃᓄᐃᑦ ᖃᐅᔨᒪᔭᑐᖃᖏᑦ ᐃᓚᓕᐅᔾᔭᐅᓯᒪᓂᖏᑦ ᐊᑐᖅᑕᖏᓐᓇᑦᑕᖅᑐᑦ ᑖᒃᑯᓂᖓ ᐊᕙᑎᓕᕆᔨᒃᑯᓐᓂᒃ. 

ᑕᐃᒪᓐᓇᐃᓐᓂᖓᓄᑦ ᐃᓱᒫᓗᒋᓗᐊᓚᐅᙱᓚᕋ ᑖᒃᑯᐊ ᑐᑦᑐᐃᑦ ᐅᓄᖅᓯᒋᐊᖅᑕᐅᓂᖏᓐᓂᒃ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᕐᕕᐊᑦ ᓂᒡᒋᐊᓄᑦ ᒪᓕᒐᓕᐅᖅᑎ, ᖃᑉᓗᑦᓯᐊᖅ. 

 

ᐊᐱᖅᑯᑦ 133 -7(2): ᐱᔪᓐᓇᐅᑎᑖᒃᓴᖏᑦ ᒐᕙᒪᑦᑕ (ᖃᑉᓗᑦᓯᐊᖅ) 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᑲ ᐅᓪᓗᒥ ᓯᕗᓕᖅᑎᒧᑦ, ᐅᖃᐅᓯᖃᖅᑐᐃᑦ 

ᓇᒻᒥᓂᖅᓱᐸᓪᓕᐊᓂᐅᔪᒥ.  

 

ᐅᖃᖅᑏ, ᐅᓪᓗᑦ ᖃᑦᓰᓐᓇᕈᖅᐸᓪᓕᐊᕗᑦ ᓇᒻᒥᓂᖅᓱᐸᓪᓕᐊᓂᕐᒧᑦ.  

 

ᓈᓴᑦᓯᐊᖅᓯᒪᒍᒪ, 160-ᖑᕗᑦ ᐅᓪᓗ ᓱᓕ ᐱᒋᐊᓕᖅᑎᑕᐅᓛᕐᓂᖓᓂ ᓇᒻᒥᓂᖅᓱᕐᓂᖅ ᐊᐃᐳᕈᓪ 1, 2027-ᒥ.  

 

ᒥᓂᔅᑕ ᐊᐅᓚᔨᔪᔅᓴᐅᒻᒪᑦ, ᐃᓪᓗᒨᖅᓯᓚᐅᖅᓯᒪᒻᒪᑦ ᓇᒻᒥᓂᖅᓱᐸᓪᓕᐊᓂᕐᒧᑦ ᒪᓕᒐᕐᒥᒃ ᐅᐱᕐᖔᖅ 

ᐃᑦᓯᕙᓂᖃᖅᑎᓪᓗᒍ ᒪᓕᒐᓕᐅᕐᕕᖕᒥ, ᑐᑭᓯᐅᓯᒪᓪᓗᖓᓗ ᓴᖅᑭᑎᑦᑎᓚᑦᑖᓛᕐᓂᖓᓂ ᐱᖁᔭᒃᓴᓂᑦ ᐅᑭᐊᔅᓵᖅ 

ᐱᑦᓯᕙᓂᖃᖅᑎᓪᓗᑕ.  

 

ᓯᕗᓕᖅᑎᐅᔪᖅ ᐅᖃᕈᓐᓇᖅᐸ ᖃᓄᖅ ᑭᐅᔭᐅᖃᑦᑕᖅᓯᒪᒻᒪᖔᑕ ᓄᓇᕗᑦ ᑐᙵᕕᒃᑯᓐᓂ ᐊᐅᔭᐅᓂᖓᓂ ᑖᒃᑯᐊ 

ᐱᖁᔭᒃᓴᐃᑦ ᐱᓪᓗᒋᑦ, ᐅᖃᕈᓐᓇᖅᐸᓪᓗ ᖃᓄᑎᒋ ᑖᒃᑯᐊ ᖃᓄᖅ ᐊᓯᔾᔨᖅᑕᐅᓚᐅᕐᓂᖏᓐᓂ ᑭᐅᔭᐅᕙᓚᐅᕐᓂᖏᑦ 

ᒪᓕᑦᑐᒋᑦ? ᖁᔭᓐᓇᒦᒃ, ᐅᖃᖅᑏ.  



ᕿᑎᖅᑰ, ᐊᒃᑑᕙ 22, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᑐᒍᓗ ᐊᐱᖁᖅᑐᖅ ᒪᓕᒐᓕᐅᖅᑎᐅᖃᑎᒐ. 

(ᑐᓵᔨᑎᒎᓕᖅᑐᖅ) ᑖᒃᑯᐊ ᓇᒻᒥᓂᖅᓱᐸᓪᓕᐊᓂᕐᒧᑦ ᓈᓴᐅᑎᖏᑦ ᓱᓕᕗᑦ, ᓯᑕᒪᐅᒻᒪᑕ ᐱᖁᔭᐃᓴᑦ ᓴᖅᑭᓛᕈᒪᔭᕗᑦ 

ᐃᑦᓯᕙᓂᑦᑎᓐᓂ ᑕᒪᑐᒪᓂ. ᑖᓐᓇ ᒪᓕᓪᓗᐊᑐᐃᓐᓇᖅᓱᑎᒍ ᒪᕐᕉᒃ ᐱᖁᔭᒃᓴᑲᓐᓃᒃ ᐊᐃᐳᕈᓪ 1, 2027 

ᖃᓪᓕᓚᐅᙱᓐᓂᖓᓂ, ᐊᒻᒪ ᐱᖓᔪᒋᒐᔭᖅᑖᓂ ᑭᓱᑐᐃᓐᓇᕐᓄᓕᖓᔪᖅ ᐱᖁᔭᒃᓴᓄᑦ ᐊᓯᔾᔨᕈᑎᒍᓐᓇᖅᑐᓂ 

ᐱᖁᔭᖅ ᑕᒪᒃᑯᓄᖓ ᐃᓚᐅᓗᓂ.  

 

ᒪᓕᓪᓗᐊᑐᐃᓐᓇᕐᓂᖅ ᒪᓕᒐᕐᓂᓪᓗ ᐱᔪᓐᓇᐅᑎᓂᑦ ᑎᒍᓯᓂᖅ ᒐᕙᒪᑐᖃᒃᑯᓐᓂ ᓄᓇᕗᑦ ᒐᕙᒪᒃᑯᖏᓐᓄᑦ, 

ᐊᔾᔨᖏᓐᓂᒃ ᑎᒍᓯᓂᖅ ᐅᖃᖃᑎᑎᒌᓐᓂᒃᑰᖅᓯᒪᒻᒪᑦ ᑐᑭᒧᐊᑦᑎᑕᐅᓪᓗᑕ ᐊᖏᕈᑎᒋᓯᔭᑦᑎᓐᓄᑦ 

ᓇᒻᒥᓂᖅᓱᐸᓪᓕᐊᓂᕐᒦᒻᒪᑦ, ᐊᑎᓕᐅᓚᐅᖅᑐᓗᑦᑖᓪᓗ ᐃᓚᐅᓚᐅᖅᑐᑦ ᐱᕙᓪᓕᐊᔭᐅᑎᓪᓗᒍ, ᓄᓇᕗᑦ ᑐᙵᕕᒃᑯᑦ 

ᐃᓚᒋᔭᐅᓚᐅᖅᓱᑎᑦ.  

 

ᐱᖁᔭᒃᓴᐃᑦ ᐅᐱᕐᖔᖅ ᓴᖅᑭᑕᐅᓚᐅᖅᑐᑦ ᑖᒃᑯᐊᓗ ᑕᑯᓂᐊᓕᖅᑕᓯ ᐱᖁᔭᒃᓴᑦ, ᐊᓯᔾᔨᐊᖅᔪᔅᓯᒪᔪᑦ, ᐱᒻᒪᕆᒻᒥᒃ 

ᐊᓯᔾᔨᖅᓯᒪᔪᖃᙱᑦᑐᖅ. ᒪᓕᒐᓕᐅᖅᑏᑦ ᖃᐅᔨᖏᐊᕈᓐᓇᖅᑐᑎᓪᓗ ᑕᒪᓐᓇ ᓯᕗᓪᓕᖅᐹᒥ 

ᐅᖃᓕᒫᕐᓂᖃᓚᐅᖅᑎᓪᓗᒍ ᐅᓪᓗᓂ ᐊᒡᒋᖅᑐᓂ. ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ: ᓯᕗᓕᕐᐹᖅ ᐃᓚᒋᐊᕈᑎ ᐊᐱᕆᒍᒃ, ᒥᔅᑕ ᖃᑉᓗᑦᓯᐊᖅ. 

 

ᖃᑉᓗᓯᐊᖅ (ᑐᓵᔨᑎᒎᓕᖅᑐᖅ) : ᖁᔭᓐᓇᒦᒃ, ᐅᖃᖅᑏ. ᓯᕗᓕᖅᑎ ᐃᖅᑲᐅᒪᔪᔅᓴᐅᕗᖅ, ᓴᖅᑭᓵᔪᒻᒪᑦ ᑖᒃᑯᐊ 

ᖁᑦᑎᓂᖅᓴᒥ ᒪᓕᒐᓕᐅᕐᕕᔾᔪᐊᕐᒥ ᑲᑎᒪᐅᑎᖃᖅᑎᓪᓗᒋᑦ ᓄᓇᖃᖅᑳᖅᑐᓄᑦ. ᐱᓗᐊᖅᑐᒥ ᐱᖁᔭᒃᓴᖅ C-31, 

ᒐᕙᒪᑐᖃᒃᑯᑦ ᐱᖁᔭᓕᐊᖏᖁᔭᖓ.  

 

ᓯᕗᓕᖅᑎ ᐅᖃᕈᓐᓇᖅᐸ ᖃᓄᖅ ᐃᓱᒫᓘᑎᖃᖅᓯᒪᒻᒪᖔᑕ ᓄᓇᕗᑦ ᒐᕙᒪᒃᑯᖏᓐᓂ ᑕᒪᓐᓇ ᓇᒻᒥᓂᖅᓱᐸᓪᓕᐊᓂᖅ 

ᐱᔾᔪᑎᒋᓪᓗᒍ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓯᕗᓕᖅᑎ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᓪᓗ ᒪᓕᒐᓕᐅᖅᑎ ᐊᐱᕆᒻᒪᑦ 

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓕᖅᐹᖅ ᐊᐱᖁᑏᑦ, ᒥᔅᑕ ᖃᑉᓗᑦᓯᐊᖅ. ᑖᓐᓇ ᐱᖁᔭᒃᓴᖅ C-31, ᑖᓐᓇ 

ᐊᓯᔾᔨᕆᐊᕈᑕᐅᔪᖅ ᓄᓇᕗᒻᒧᑦ ᓄᓇᒥᓪᓗ ᐱᖁᔭᕐᒥ.  

 

ᓄᓇᕗᑦ ᒐᕙᒪᒃᑯᑦ ᐃᑲᔪᖅᑐᐃᕗᑦ ᐊᑐᓕᖅᑕᐅᖁᔭᐅᔪᓂᑦ, ᐃᑲᔪᖅᑐᐃᓂᐊᕋᑦᑕ ᑲᓇᑕᒥ ᓴᐳᔾᔨᒍᑎᐅᔪᒥᒃ 

ᓇᒻᒥᓂᖃᕐᓂᐅᔪᒥᓪᓗ ᑲᓇᑕᒥ, ᐊᑭᕋᖅᑐᙱᑕᕗᑦ ᑭᓱ ᓴᖅᑭᑕᐅᒍᒪᒻᒪᖔᑕ, ᐅᖃᖅᓯᒪᔭᕗᑦ ᑕᐃᒫᒃ ᐅᖃᖅᓯᒪᒻᒪᑕ.  

 

ᑭᓯᐊᓂ, ᖃᖓᒃᑯᑦ ᐃᓚᖓᓂ ᐱᔭᕆᑎᓪᓚᕆᑕᐅᓯᒪᒻᒪᑦ ᐃᖏᕐᕋᕙᓪᓕᐊᓂᕆᔭᑦᑎᓐᓂ ᐃᔾᔪᐊᖅᓯᓇᓱᑦᑎᓪᓗᑕ 

ᑐᑭᓯᓯᒪᕗᒍᑦ ᒐᕙᒪᑐᖃᒃᑯᓐᓂ ᑕᒪᒃᑯᐊ ᒪᓕᒐᑦᓴᐃᑦ ᐊᑐᓕᖁᔭᐅᔪᑦ ᖃᓄᖅ ᓄᓇᕗᑦ ᒪᓕᒐᖏᓐᓂ 

ᓴᖅᑭᒍᓐᓇᓛᕐᒪᖔᑕ.  

 

ᐱᔭᕆᑐᓂᐊᖅᑐ, ᐅᖃᖅᑏ, ᐊᒻᒪᓗ ᐊᔾᔨᐅᙱᒻᒪᕆᓐᓂᐊᖅᑐᑎ ᐱᔭᑦᓴᐅᔪᑦ ᑲᒪᒋᔭᑦᓴᐃᓪᓗ ᓄᓇᕗᑦ ᒐᕙᒪᒃᑯᑦ 

ᒐᕙᒪᑐᖃᒃᑯᓪᓗ ᐱᔭᑦᓴᖏᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ: ᑐᒡᓕᐊ ᐊᒻᒪ ᑭᖑᓪᓕᖅᐹᖅ ᐊᐱᖅᑯᑏᑦ, ᒥᔅᑕ ᑲᑉᓗᑦᓯᐊᖅ.  

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  



ᕿᑎᖅᑰ, ᐊᒃᑑᕙ 22, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓯᕗᓕᖅᑎ ᖃᐅᔨᒪᒻᒪᑦ, ᓇᒻᒥᓂᖅᓱᐸᓪᓕᐊᓂᕐᒧᑦ ᐱᕙᓪᓕᐊᓂᖓ ᑐᓂᔭᐅᔭᕆᐊᖃᖅᓯᒪᒻᒪᑕ ᒐᕙᒪᑐᖃᒃᑯᓐᓂ 

ᐃᖅᑲᓇᐃᔭᖅᑎᐅᓚᐅᖅᑐᑦ ᓄᓇᕗᑦ ᒐᕙᒪᒃᑯᖏᓐᓅᖅᑕᐅᓗᑎ.  

 

ᓯᕗᓕᖅᑎ ᑐᓴᖅᑎᑦᑎᔪᓐᓇᖅᐸ ᐅᓪᓗᒥ ᖃᑦᓯᑦ ᒐᕙᒪᑐᖃᒃᑯᓐᓂ ᐃᖅᑲᓇᐃᔭᖅᑏᑦ ᐊᖏᖅᓯᒪᒻᒪᖔᑕ 

ᒪᓂᒪᑎᑕᐅᓂᖏᓐᓂ ᐊᒻᒪᓗ ᖃᑦᑎᑦ ᐋᒡᒑᑐᐃᓐᓇᖅᓯᒪᕙᑦ ᐃᖅᑲᓇᐃᔮᒥ? ᖁᔭᓐᓇᒦᒃ, ᐅᖃᖅᑏ.   

 

ᐅᖃᖅᑎ: ᓄᓇᕗᒻᒧ ᓯᕗᓕᖅᑎ ᒪᐃᓐ. 

 

ᓯᕗᓕᖅᑎ ᐊᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ). ᐃᑉᐱᒋᑦᑎᐊᕈᒪᓪᓗᒋᑦ ᐃᒻᒥᒃᑯᑦ 

ᐃᖅᑲᓇᐃᔭᖅᑏᑦ ᐃᓱᒪᓕᐅᕆᐊᖃᖅᐸᓐᓂᖏᑦ ᖃᑦᓯᓚᑦᑖᖑᙱᒻᒪᖔᑕ ᐅᖃᕈᓐᓇᙱᑦᑐᖓ. ᒫᓐᓇ ᑕᐃᒪ 

ᐃᖅᑲᓇᐃᔮᔅᓴᑦ ᒪᓂᒪᑎᑕᐅᕗᑦ ᒐᕙᒪᑐᖃᒃᑯᓐᓂ ᐃᖅᑲᓇᐃᔭᖅᑎᓄᑦ.  

 

ᓇᓕᐊᓐᓄᕋᐅᑕᐅᙱᓐᓇᑎᐊᖅᑐᖅ ᐊᐱᖅᑯᑎᑦᓯᐊᕙᐅᕙᑦᑐᑎᑦ ᐅᕙᑦᑎᓐᓄᑦ -- ᖃᓄᕐᓕ ᐃᑲᔫᑎᖃᕋᓲᖑᕕᑕ 

ᐊᑭᓕᖅᓱᐃᓂᕗᓪᓗ ᖃᓄᐃᓕᖓᓛᕐᒪᖔᖅ ᑮᓇᐅᔾᔭᔅᓵᓄᑦ.  

 

ᐅᖃᕈᒪᒋᐊᓪᓚᑐᐃᓐᓇᖅᑐᖓ ᐊᑏᑐᖅ ᑕᒪᕐᒥᒃ ᒐᕙᒪᑐᖃᒃᑯᓐᓂ ᐃᖅᑲᓇᐃᔭᖅᑎᓕᒫᑦ ᐊᑎᓕᐅᓛᖁᓪᓗᒋᑦ 

ᒐᕙᒪᒃᑯᓐᓃᓛᖁᓪᓗᒋᑦ ᓄᓇᕗᒻᒥ. ᖃᑦᓯᒐᓚᑦ ᐊᖏᕇᖅᓯᒪᔪᑦ ᐅᓄᖅᓯᒋᐊᖁᔭᕗᓪᓗ.  

 

ᓱᓕᓗ ᑖᒃᑯᐊ ᒪᓂᒪᑎᑕᐅᓂᖏᑦ ᐃᖅᑲᓇᐃᔮᒥᑦ ᐱᕙᓪᓕᐊᖑᒻᒪᑕ. ᐅᖃᓪᓚᑦᑖᕈᒪᙱᑦᑐᖓ ᓈᓴᐅᑎᓪᓚᑦᑖᓂᑦ, 

ᑐᑭᓯᔪᔅᓴᐅᕗᖅ ᓱᒻᒪᑦ ᑕᖅᑲᐅᖓ ᖃᓄᖅ ᐃᓗᐊᖅᑎᑦᑎᒐᓱᐊᕈᒪᙱᑦᑐᖓ ᐃᖅᑲᓇᐃᔭᖅᑎᒐᓚᒻᒥ ᓇᓕᐊᓐᓂ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐸᓐᓂᖅᑑᒧᑦ ᒪᓕᒐᓕᐅᖅᑎ, ᒪᐃᒃ. 

 

ᐊᐱᖅᑯᑦ 134 -7(2): ᓄᓇᕘᑉ ᓄᓇᖏᓄᑦ ᐊᑐᖅᑕᐅᔪᒃᓴᓄᑦ ᐸᕐᓇᐅᑖ (ᒪᐃᒃ) 

 

ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑯᑦ ᓄᓇᕗᒻᒥᐅᑦ ᑕᑯᕋᓐᓈᖅᑐᑦ. ᐊᐱᖅᑯᑎᔅᓴᖃᖅᑐᖓ ᐊᕙᑎᓕᕆᔨᒃᑯᑦ 

ᒥᓂᔅᑕᖓᓐᓄᑦ  ᓄᓇᕗᑦ ᓄᓇᖓᑕ ᐊᑐᖅᑕᐅᙱᓯᖓᑕ ᐸᕐᓇᑕᐅᓯᒪᓂᖓᓄᑦ. 

 

ᑕᐃᒪ ᒥᓂᔅᑕ ᖃᐅᔨᒪᒻᒪᑦ ᐃᖅᑲᐅᒪᓪᓗᓂᓗ, ᐊᐱᕆᖃᑦᑕᖅᓯᒪᒐᒃᑯ ᖃᑦᑎᐊᖅᑎᑲᓪᓚᑦᑐᒍ ᑕᐃᑲᓂ ᐅᐱᕐᖓᔅᓵᖅ 

ᑲᑎᒪᑎᓪᓗᒋᑦ ᒪᓕᒐᓕᐅᖅᑏᑦ ᑖᓐᓇ ᐱᔾᔪᑎᒋᓪᓗᒍ ᓄᓇᕗᑦ ᐸᕐᓇᐃᔨᒃᑯᑦ ᑲᑎᒪᔨᖏᑦᑕ ᐊᑐᓕᖅᑕᐅᖁᓯᒪᔭᖓ 

ᓄᓇᕗᑦ ᓄᓇᖓᑕ ᐊᑐᖅᑕᐅᓂᔅᓴᖓᓄᑦ ᐸᕐᓇᑕᐅᓯᒪᓂᖓ ᑐᓐᓂᖅᑯᑕᐅᓯᒪᓚᐅᖅᓯᒪᒻᒪᑦ ᑖᒃᑯᓄᖓ ᑲᓇᑕᐅᑉ 

ᒐᕙᒪᒃᑯᖏᓐᓄᑦ, ᓄᓇᕗᑦ ᒐᕙᒪᒃᑯᖏᓐᓄᑦ, ᐊᒻᒪᓗ ᓄᓇᕗᑦ ᑐᙵᕕᒃᑯᓐᓄᑦ ᐊᕐᕌᒍ ᐱᐊᓲᓗᐊᖅᑐᖅᑲᐃ 

ᐊᓂᒍᓕᖅᑐᑦ.  

 

ᑕᐃᔅᓱᒪᓂ ᒥᓂᔅᑕ ᓇᓗᓇᐃᖅᓯᓚᐅᖅᓯᒪᒻᒪᑦ ᑖᓐᓇ ᐸᕐᓇᓐᓂᐅᔪᖅ ᕿᒥᕐᕈᔭᐅᖃᑦᑕᕐᓂᕋᖅᑐᓂᐅᒃ ᑖᒃᑯᓄᖓ 

ᐱᖓᓱᓄᑦ ᑎᒥᐅᔪᓄᑦ ᑕᐃᕋᑖᖅᑕᓐᓄᑦ.  

 

ᑕᐃᒪ ᔪᓚᐃ 3-ᖑᑎᓪᓗᖑ ᐅᓪᓗᖓᓂ, 2026, ᓄᓇᕗᑦ ᒐᕙᒪᒃᑯᑦ, ᑲᓇᑕᐅᑉ ᒐᕙᒪᒃᑯᖏᑦ ᐊᒻᒪᓗ ᓄᓇᕗᑦ 

ᑐᙵᕕᒃᑯᑦ ᓇᓗᓇᐃᖅᓯᓚᐅᖅᓯᒪᕗᑦ ᐃᓱᒪᑖᒥᓂᕐᒥᓂᒃ ᑖᔅᓱᒥᖓ ᐸᕐᓇᑕᐅᓯᒪᔪᒥᒃ ᕿᐱᓗᑦᑎᓪᓗᒋᑦ.  

 

ᒥᓂᔅᑕᖃᐃ ᓇᓗᓇᐃᖅᓯᑦᑎᐊᕈᓐᓇᖅᑲ ᑖᓐᓇ ᓱᓇᒻᒪᕆᒃ ᐱᔾᔪᑎᒋᓚᐅᕐᒪᖔᒍ ᑖᒃᑯᐊ ᓄᓇᕗᑦ ᒐᕙᒪᒃᑯᑦ 

ᐃᓱᒪᓕᐅᖅᑎᓪᓗᒋᑦ ᕿᐱᓗᓐᓂᕐᒥᒃ? ᖁᔭᓐᓇᒦᒃ, ᐅᖃᖅᑎᑦᑎᔩ.    

 

ᐅᖃᖅᑎ: ᐊᕙᑎᓕᕆᔨᑯᓐᓄᑦ ᒥᓂᔅᑕ, ᑯᓄ. 

 



ᕿᑎᖅᑰ, ᐊᒃᑑᕙ 22, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

26 

ᐊᖓᔪᖅᑳᖅ ᕗᕋᐃᔭᓐ ᑯᓄ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ ᒪᓕᒐᓕᐅᖅᑎ ᐊᐱᖅᑯᑎᓐᓄᑦ. ᐄ’, ᑕᒪᓐᓇ 

ᐊᓯᔾᔨᖅᑐᖅ, ᑕᒪᓐᓇ ᐊᖏᕋᑦᑎᒐᓱᓐᓂᕐᒧᑦ ᓄᓇᕗᒻᒥ ᓄᓇᐅᑉ ᐊᕕᑐᖅᓯᒪᓂᖓᓄᑦ ᐊᑐᖅᑕᐅᓂᐊᕐᓂᖓ 

ᐅᑕᕿᓲᔭᕐᒪᑕ ᖃᐅᔨᒪᑎᐊᖅᑐᒍᑦ. ᐊᒻᒪ ᐱᓕᕆᑎᐊᕈᒪᓪᓗᑕ ᐊᑕᖏᖅᖢᑕ ᑖᑯᓄᖓ ᓄᓇᕗᑦ ᒐᕙᒪᒃᑯᑦ, ᑲᓇᑕᒥ 

ᒐᕙᒪᑯᑦ, ᓄᓇᕗᑦ ᑐᙵᕕᒃᑯᓪᓗ, ᐊᒻᒪ ᐱᓕᕆᖃᑎᖃᐃᓇᖅᖢᑎᒃ ᑖᒃᑯᓂᖓ (ᑐᓵᔨᑎᒎᓕᖅᑐᖅ) ᓄᓇᕗᒻᒥ 

ᐸᕐᓇᐅᔩᑦ ᑲᑎᒪᔨᖏᓐᓄᑦ (ᑐᓵᔨᑎᒎᕈᓐᓃᖅᑐᖅ) ᐸᕐᓇᐃᔨᒃᑯᓐᓂ. ᑕᒪᓐᓇ ᐱᕕᔾᔪᐊᖑᒪᕆᒻᒪᑦ, ᑕᒪᑯᐊ 

ᐊᑐᖅᑕᐅᔪᒃᓴᐃᑦ ᐊᒻᒪ ᐊᕙᑎᑦᑎᓐᓂᑦ ᑲᒪᑎᐊᕆᐊᖃᕐᓃᑦ ᐱᔾᔪᑎᐅᕙᖦᖢᑎᑦ.  

 

ᐊᒻᒪ ᖃᐅᔨᒪᔪᒍᑦᑕᐅᖅ ᓄᓇᕗᑦ ᐊᖏᔪᐊᓘᖕᒪᑦ ᐊᒻᒪ ᑕᒪᒃᑯᐊ ᓄᓇᖅᑲᑎᑦᑕ ᓯᓚᑖᓃᑦᑐᑦ, ᓄᓇᕘᑦ ᓯᓚᑖᓂᑦᑐᑦ, 

ᐊᖏᖃᑎᒋᔭᕆᐊᖃᕆᓪᓗᑎᒍᑦ ᖃᓂᒋᔭᑦᑎᓐᓂᑦᑑᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ ᐊᐱᕆᓚᐅᕈᒃ, ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᒥᓂᔅᑕ. ᑖᓐᓇᓕ ᑖᒃᑯᐊ ᓄᓇᕗᑦ ᐸᕐᓇᐃᔨᒃᑯᑦ ᑲᑎᒪᔨᖏᑦ ᑕᐃᒪ 

ᑐᑭᑖᕈᑎᒥᓂᕐᒥᑦ ᐱᔪᒥᓂᐅᓂᕋᖅᓯᒪᒻᒪᑕ ᔪᓚᐃ 6, 2026-ᖑᑎᓪᓗᒍ ᑖᒃᑯᓄᖓ ᐱᖓᓱᓄᑦ ᑎᒥᐅᔪᓄᑦ 

ᐃᓱᒪᑖᕈᑎᒥᓂᕐᒥᒃ ᑐᑭᑖᕈᑎᒥᓂᕐᒥᒃ.  

 

(ᑐᓵᔨᑎᒎᓕᖅᑐᖅ) ᒥᓂᔅᑕ ᑐᑭᓯᓇᑦᑎᐊᖅᑐᒥᒃ ᐅᓂᒃᑳᖃᕈᓐᓇᖅᑳ ᖃᓄᖅ ᑭᖑᓪᓕᕐᒥ ᐱᓕᕆᔪᖃᕆᐊᖃᓛᕐᒪᖔᖅ 

ᓴᖅᑭᖅᓯᒐᓱᓪᓗᑎᒃ ᓄᑖᖑᔪᒥᑦ ᖃᓄᖅ ᓄᓇᐅᑉ ᐊᑐᖅᑕᐅᓂᖏᓐᓄᑦ ᐸᕐᓇᐅᑎ ᓴᖅᑭᓛᕐᒪᖓᖅ ᐊᒻᒪᓗᑦᑕᐅᖅ 

ᑖᒃᑯᐊ ᓄᓇᕗᒻᒥ ᐸᕐᓇᐃᔨᒃᑯᑦ ᓄᑖᒥᒃ ᐸᕐᓇᐅᑎᒥᒃ ᑐᓂᓯᓛᖅᑐᒋᔭᐅᒻᒪᖔᑕ ᑖᒃᑯᓄᖓ ᐱᖓᓱᐃᖑᔪᓄᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᑯᓄ. 

 

ᐊᖓᔪᖅᑳᖅ ᕗᕋᐃᔭᓐ ᑯᓄ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ ᒪᓕᒐᓕᐅᖅᑎ.  

 

ᑕᒪᓐᓇ ᑲᒪᒋᔭᐅᖏᓐᓇᕐᒪᑦ ᐊᒻᒪ ᑕᐃᒃᑯᐊ ᐱᔾᔪᑎᖏᑦ ᑕᐃᒃᑯᓄᖓ ᓄᓇᕗᒻᒥ ᐸᕐᓇᐃᔨᒃᑯᑦ ᑕᐃᑲᓂ ᖃᕋᓴᐅᔭᒃᑯᑦ 

ᑕᐃᒃᑯᓄᖓ ᑎᑎᖃᖅᐸᓪᓕᐊᖏᓐᓇᖅᐸᒃᖢᑎᒃ. ᑕᐃᑲᓂ ᑎᑎᕋᖅᓯᒪᑦᑎᐊᖅᑑᒐᓗᐊᑦ ᐱᔾᔪᑎᖏᑦ, ᑕᑯᔭᒃᓴᐅᓪᓗᑎᒡᓗ 

ᓄᓇᕗᒻᒥ ᐸᕐᓇᐃᔨᒃᑯᓐᓄᑦ, ᑕᐃᒃᑯᐊ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᓐᓂ. ᑕᐃᑲᓃᑦᑐᑦ ᑎᑎᕋᖅᓯᒪᔪᑦ ᐱᔾᔪᑎᖓ 

ᐅᖃᖅᓯᒪᑦᑎᐊᖅᑑᒐᓗᐊᑦ ᑕᑯᔪᒪᓐᓂᕈᕕᒋᑦ ᑕᐃᑲᓂ ᑕᑯᔭᒃᓴᐅᓪᓗᑎᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᑦ, ᐊᐱᕆᒍᒃ. ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᑖᓐᓇ ᑭᖑᓪᓕᖅᐹᖑᓕᕐᒥᒻᒪᑦ ᐊᐱᖅᑯᑎᒋᓂᐊᖅᑕᕋ. ᑭᐅᔭᐅᔪᒥᓇᐅᖓᓗᐊᖅ 

ᐊᐱᖅᑯᑎᕗᑦ ᐃᓛᓐᓂᒃᑯᑦ ᑕᒪᐅᖔᖅᐸᒻᒪᑕ. ᑕᖅᑲᒃᑯᐊ ᑐᓴᕆᐊᖃᖅᑎᓪᓗᒋᑦ ᑐᓴᕈᒪᔭᑦᑎᓐᓂᒃ. ᐅᖃᖅᑎᑦᑎᔩ, ᐅᓇ 

ᐊᑦᑐᐃᓯᒪᓚᖓᔪᖅ ᑕᐃᔅᓱᒧᖓ ᐃᒻᒥᓂᖅᓱᕈᑕᐅᒐᔭᖅᑐᖅ ᒪᓕᒐᐅᔪᖅ ᐄᐳᓘ 1-ᒥ, 2027 ᒐᕙᒪᒃᑯᓐᓄᑦ 

ᐊᐅᓚᑕᐅᒋᐊᕐᓂᐊᖅᑐᖅ.  

 

ᑖᒃᑯᐊ ᓄᓇᕗᑦ ᒐᕙᒪᒃᑯᑦ ᓇᓗᓇᐃᖅᓯᓯᒪᒻᒪᑕ ᑕᒪᓐᓇ ᐃᓱᒪᓕᐅᕈᑎᒥᓂᐅᔪᖅ ᕿᐱᓗᓐᓂᒥᓂᖅ ᐊᑐᓕᖁᔭᐅᔪᒧᑦ 

ᑖᓐᓇ ᓄᓇᐅᑉ ᐊᑐᖅᑕᐅᒐᔭᕐᓂᖓᑕ ᐸᕐᓇᐃᓂᖅ ᐱᔾᔪᑎᒋᓪᓗᒍ ᓇᓗᓇᐃᖅᓯᓯᒪᒻᒪᑕ ᒐᕙᒪᒃᑯᑦ, ᐅᖃᓕᒫᕐᓗᖓ 

(ᑐᓵᔨᑎᒎᓕᖅᑐᖅ) “ᐄᐳᓘ 1-ᒥ, 2027-ᒥ ᑕᐃᒪᐃᔪᔪᖅ, ᓄᓇᕘᒪᖓ ᑎᒍᓯᓛᕐᖓᑦ ᐊᐅᓚᑕᐅᓂᖓᓂᑦ 

ᒐᕙᒪᑐᖃᒃᑯᑦ ᓄᓇᖁᑎᖏᓐᓂᑦ ᓄᓇᒥᐅᑕᖁᑎᖏᓐᓂᓪᓗ ᐊᒻᒪ ᑕᓯᖏᓐᓂᑦ ᓄᓇᕗᑦ ᐃᓗᐊᓂ ᐊᑖᒍᑦ 

ᓇᒻᒥᓂᖅᓱᓕᕐᓂᕐᒧᑦ ᐊᖏᖃᑎᒌᒍᑎᒥ ᐊᑎᓕᐅᖅᑕᐅᔪᒥᑦ ᑲᓇᑕᐅᑉ ᒐᕙᒪᖓᓄᑦ, ᓄᓇᕗᑦ ᒐᕙᒪᖓᓄᑦ ᐊᒻᒪ 

ᓄᓇᕗᑦ ᑐᙵᕕᒃ ᑎᒥᖓᓄᑦ”. ᑕᕝᕗᖓ ᐅᖃᓕᒫᖅᑕᒃᑲ ᐃᓱᓕᑉᐳᑦ. 

 

(ᑐᓵᔨᑎᒎᕈᓐᓃᖅᑐᖅ) ᒥᓂᔅᑕᖃᐃ ᓇᓗᓇᐃᖅᓯᑦᑎᐊᕈᓐᓇᖅᑲ ᑕᒪᑐᒪᓂ, ᑖᓐᓇ ᐱᔾᔪᑎᒋᓪᓗᒍ, ᖃᖓᓕ ᑕᐃᒪ 

ᐸᕐᓇᒌᖅᓯᒪᔪᒥᒃ ᓄᓇᐅᑉ ᐊᑐᖅᑕᐅᓂᖅᓴᕆᒐᔭᖅᑕᖓᓂᑦ ᓂᕆᐅᑉᐸᑦ ᐃᓱᒪᒃᓴᖅᓯᐅᕈᑎᖃᕆᐊᖃᓛᕐᒥᒻᒪᑕ 

ᓯᕗᓂᑦᑎᓐᓂ? ᑖᓐᓇ ᑕᐃᒪ ᖃᖓ ᓂᕆᐅᖏᔭᐅᕙ? ᑖᓐᓇ ᐱᔾᔪᑎᒋᓪᓗᒍᑦᑕᐅᖅ ᓇᒻᒥᓂᖅᓱᕐᓂᐅᑉ ᐊᑐᓕᓛᕐᓂᖓ 

ᐃᓱᓕᓛᕐᒪᑦ ᐸᕐᓇᓐᓂᖓ. ᖃᖓᓕ ᑕᐃᒪ ᑕᒪᓐᓇ ᓴᖅᑭᓛᖅᑲ, ᑐᑭᑖᓛᖅᑲ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐊᕙᑎᓕᕆᔨᒃᑯᓐᓄᑦ ᒥᓂᔅᑕ, ᑯᓄ.  

 

ᐊᖓᔪᖅᑳᖅ ᕗᕋᐃᔭᓐ ᑯᓄ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, ᒪᓕᒐᓕᐅᖅᑎ.  

 

ᑕᒪᓐᓇ ᓇᒻᒥᓂᖅᓱᐸᓪᓕᐊᓂᖅ ᐊᒻᒪ ᑖᓐᓇ ᓄᓇᐅᑉ ᐊᑐᖅᑕᐅᓂᒃᓴᖓᓄᑦ ᐸᕐᓇᐅᑎ, ᑲᑎᙵᕈᓘᔭᕋᓗᐊᖅᖢᑎᒃ 

ᑲᑎᙵᓪᓚᒃᑖᖏᒻᒪᑕ ᑖᒃᑯᐊ ᐊᕕᖅᓯᒪᕈᔪᖕᒥᒻᒪᑕ.  

 

ᐊᒻᒪ ᓄᓇᕗᒻᒥ ᐸᕐᓇᐅᔨᒃᑯᑦ ᐅᖃᓚᐅᖦᖢᑎᒃ ᖃᓄᖅ ᐱᓂᕆᐊᕐᓂᑦᑎᓐᓂ. ᐱᓕᕆᖃᑎᒌᓐᓇᖅᐳᒍᑦ ᓱᓕ ᒫᓐᓇ 

ᑲᓇᑕᒥ ᒐᕙᒪᒃᑯᓐᓂᑦ, ᓄᓇᕗᑦ ᒐᕙᒪᒃᑯᓐᓂᑦ ᐊᒻᒪ ᓄᓇᕗᑦ ᑐᙵᕕᒃᑯᓐᓂᑦ. ᑖᒃᑯᐊ ᐱᓕᕆᖃᑎᒋᔭᕗᑦ 

ᐱᓕᕆᑦᑎᐊᕈᒪᓂᑯᒧᑦ ᑕᒪᓐᓇ ᐋᖅᑭᑦᑎᐊᖅᓯᒪᓂᕐᒥᑦ ᑖᓐᓇ ᒪᓕᒐᖅ ᐊᓯᔾᔨᖅᐸᓪᓕᐊᖃᑦᑕᕐᒪᑦ, ᑭᓯᐊᓂ ᓄᓇᕗᑦ 

ᒐᕙᒪᖓ ᓴᙱᔪᐊᓘᖕᒪᑦ ᑖᒃᑯᐊ ᐱᖁᔭᖏᑦ ᑖᓐᓇ ᐊᑐᐃᓐᓇᕐᓂᐊᖅᑕᕗᑦ ᐊᒻᒪ ᑖᒃᑯᐊ ᐅᑕᖅᑭᓂᐊᖅᑕᕗᑦ 

ᓄᓇᕗᒻᒥ ᐸᕐᓇᐃᔨᒃᑯᓐᓂᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᑕᓯᐅᔭᕐᔪᐊᕐᒧᑦ ᒪᓕᒐᓕᐅᖅᑎ ᐃᓕᓴᕆᕙᕋ, ᒥᔅᑕ ᐃᖃᓗᒃ. 

 

>>ᐸᒃᑕᑐᖅᑐᑦ 

 

ᐊᐱᖅᑯᑦ 135 -7(2): ᐃᒥᖅᑕᒐᓄᑦ ᐱᖁᑎᔾᔪᐊᖑᓲᑦ (ᐃᖃᓗᒃ) 

 

ᐃᖃᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᑲ ᑐᕌᖓᙳᓱᑦᑐᐃᑦ ᓄᓇᓕᓐᓂ ᐱᔨᑦᑎᕋᖅᑎᑯᓐᓄᑦ 

ᒥᓂᔅᑕᖓᓄᑦ.  

 

ᒥᓂᔅᑕ ᑕᐃᒪ ᖃᐅᔨᒪᒻᒪᑦ, ᐊᕝᕙᖏᑕ ᐊᕝᕙᑲᓐᓂᖏᑦ ᓄᓇᕗᒻᒥ ᓄᓇᓕᖏᑦ ᑎᖅᑎᑎᑦᑎᖃᑦᑕᖁᔭᐅᓯᒪᒻᒪᑕ ᐊᒻᒪ 

ᐃᒥᖁᔭᐅᖏᑎᐊᒻᒪᕆᑲᐃᓐᓇᐸᑦᑐᑎᒃ.  

 

ᖁᓕᐸᓗᓐᓂ ᐊᕐᕌᒍᓂ ᓴᓂᑭᓗᐊᕐᒥᐅᑕᐃᑦ ᑕᕆᐅᖏᔭᐃᔾᔪᒻᒥ ᐊᑐᖃᑦᑕᕆᐊᖃᖅᓯᒪᒻᒪᑕ ᐃᒥᖏᓐᓄᑦ.  

 

ᐊᒻᒪ ᐅᖃᖅᑏ, ᓄᓇᓕᒎᖅ ᑖᓐᓇ ᓂᕆᐅᑦᑎᐊᖅᑐᖅ ᓴᓇᐅᔭᐅᓛᕐᖓᑦ ᐃᒥᕐᒥᑦ ᓴᓗᒻᒪᖅᓴᐃᕕᔅᓴᖅ. ᑖᓐᓇᓗ 

ᐃᑲᔪᖅᓯᓪᓚᕆᑦᑐᒍ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᓄᐃᓕᖓᓕᕐᒪᖔᖅ ᑖᓐᓇ ᐱᓕᕆᐊᖑᒐᓱᑦᑐᖅ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᓄᓇᓕᓐᓂ ᐱᔨᔅᓯᖅᑎᒃᑯᑦ ᒥᓂᔅᑕᖓ, ᓯᒪᐃᓚᒃ. 

 

ᐊᖓᔪᖅᑳᖅ ᑯᕋᐃᒡ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑲᑎᒪᔨ ᐊᐱᕆᒻᒪᑦ ᑕᐃᒫᒃ 

ᐱᔾᔪᑎᖃᖅᑐᒥᒃ ᐃᒥᕐᓄᑦ ᓴᓗᒻᒪᖅᓴᐃᕕᒻᒧᑦ ᓄᑖᕈᕆᐊᖅᓯᓂᐅᔪᒥᑦ ᓴᓂᑭᓗᐊᕐᒥ ᓄᓇᓕᖓᓐᓂ.  

 

ᐅᖃᖅᑏ, ᐊᑦᑕᓇᖏᑦᑐᖅ ᐃᒥᖅ ᑐᙵᕕᓪᓚᕆᐅᒋᐊᖃᕐᖓᑦ ᓯᕗᓪᓕᐅᑎᑕᐅᓪᓗᓂᓗᑦᑕᐅᖅ ᓄᓇᓕᓐᓂ 

ᑲᔪᓯᑎᑕᐅᑦᑎᐊᕋᓱᑎᓪᓗᒋᑦ.  

 

ᐱᓕᕆᖃᑎᖃᖅᐸᑦᑐᒍᑦ ᕼᐋᒻᒪᓚᓂᑦ ᐊᒻᒪ ᐃᖏᕐᕋᔪᓕᕆᔨᒃᑯᓐᓂᑦ ᐊᐅᓚᔪᓐᓇᐅᑎᓕᕆᔨᓐᓂᑦ 

ᐋᓐᓂᐊᑕᐃᓕᓕᕆᔨᒃᑯᓂᓪᓗ.  

 



ᕿᑎᖅᑰ, ᐊᒃᑑᕙ 22, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

28 

ᓴᓂᑭᓗᐊᕐᓕ ᐱᓪᓗᒍ, ᑖᓐᓇ ᐱᕙᓪᓕᐊᔭᐅᖃᑕᐅᔪᖅ ᓴᓇᔭᐅᕙᓪᓕᐊᒍᓐᓇᓛᓕᖅᑐᓂ ᐊᕐᕌᒍᐸᓗᒻᒥᖅᑲᐃᑦ 

ᐱᔭᕇᖅᑕᐅᕕᔅᓴᖃᖅᑐᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑏᑦ ᐊᐱᕆᓚᐅᕐᒥᒍᒃ, ᒥᔅᑕ ᐃᖃᓗᒃ. 

 

ᐃᖃᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᓯᒪᒐᒪ ᓴᓂᑭᓗᐊᖅ ᓄᑖᖅ ᐃᒥᓕᕆᕕᔅᓴᖓ ᓴᓇᐅᓯᒪᒻᒪᑦ 

ᐃᒥᕋᔅᓴᕐᒥᑦ ᐃᒥᓕᐅᕐᕕᔅᓴᐅᓗᓂ ᒪᓕᑦᑐᓂ ᑲᓇᑕᐅᑉ ᒐᕙᒪᖓᑕ ᒪᓕᒐᖏᓐᓂᑦ ᐃᒥᑦᑎᐊᕙᖃᕆᐊᖃᕐᓂᕐᒧᑦ.  

 

ᒥᓂᔅᑕ ᓇᓗᓇᐃᕆᒍᓐᓇᖅᑳ ᖃᓄᖅ ᐱᓕᕆᕕᖓ ᐱᓕᕆᖃᑎᖃᕐᒪᖔᖅ ᕼᐋᒻᒪᓚᒃᑯᖏᓐᓂᑦ ᓴᓂᑭᓗᐊᕐᒥ  

ᖃᐅᔨᒪᒐᓱᐊᕐᓗᑎᒃ ᐊᐅᓚᑦᑎᔨᐅᓛᖅᑐᐃᑦ ᓄᑖᕐᒥᑦ ᐃᒥᓕᕆᔾᔪᑎᔅᓴᒥᑦ ᐱᓕᒻᒪᔅᓴᖅᑕᐅᓯᒪᒐᓗᐊᕐᒪᖔᑕ  

ᐃᓕᓴᕆᔭᐅᔾᔪᑎᑖᖅᓯᒪᒐᓗᐊᕐᒪᖔᑕᓗ ᐊᐅᓚᔾᔭᓚᐅᖏᓐᓂᖓᓂᒃ ᑕᐃᓐᓇ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓯᒪᐃᓚᒃ. 

 

ᐊᖓᔪᖅᑳᖅ ᑯᕋᐃᒃ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᑲᑎᒪᔨ ᐊᐱᕆᒻᒪᑦ.  

 

ᐊᐱᖅᑯᑎᑦᑎᐊᕙᓪᓚᕆᐊᓗᒃ ᑖᓐᓇ, ᓄᓇᓕᓐᓂ ᐃᒥᓕᕆᕖᑦ ᐊᐅᓚᑦᑎᐊᕈᓐᓇᕆᐊᖃᕐᖓᑕ ᐃᓱᖅᓯᖃᑦᑕᕐᓂᐊᖏᒻᒪᑦ 

ᑎᖅᑎᑎᑦᑎᖁᔭᐅᖃᑦᑕᕐᓂᐊᖏᒻᒪᑕᓗ.  

 

ᑕᕝᕙᓂ ᐸᕐᓇᓯᒪᔪᒍᑦ ᑕᐃᒃᑯᐊ ᓴᓇᒐᔭᖅᑐᐃᑦ ᕼᐋᒻᒪᓚᒃᑯᓐᓂᑦ ᐱᓕᕆᖃᑎᖃᕐᓗᑎᒃ ᓄᓇᓕᓐᓂ 

ᐱᔨᑦᑎᕋᖅᑎᑯᓐᓂᓪᓗ ᐱᓕᒻᒪᔅᓴᖅᑕᐅᒍᑎᔅᓴᖏᓐᓂᑦ ᓴᖅᑭᖅᓯᓗᑎᒃ ᓴᓂᑭᓗᐊᕐᒥᐅᓂᑦ 

ᐊᐅᓚᑦᑎᒍᓐᓇᖅᓯᑎᑕᐅᓗᑎᒃ ᐃᒥᓕᕆᕕᒻᒥᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᑦ, ᒥᔅᑕ ᐃᖃᓗᒃ. 

 

ᐃᖃᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᓄᓇᕗᒻᒥ ᐃᒥᕋᔅᓴᐅᔪᐃᑦ ᑐᑭᒧᐊᒍᑎᔅᓴᖓ 

ᐋᖅᑭᑎᖅᑕᐅᓯᒪᓂᖓ ᒪᓕᒐᓕᕐᕕᒻᒧᐊᖅᑕᐅᔪᒻᒪᑦ ᒪᐃ 29, 2023-ᖑᑎᓪᓗᒍ.  

 

ᑎᑎᕋᖅᓯᒪᔪᖅ ᐅᖃᖅᓯᒪᔪᖅ ᑲᑎᓪᓗᒋᒡᒎᖅ ᐊᑭᒋᒐᔭᖅᑕᖓᑦ ᑖᓐᓇ ᑐᑭᒧᐊᒍᑎᒃᓴᖅ ᓴᖅᑭᖅᑎᒐᓱᓪᓗᒍ $610-

ᒥᓕᐊᓐᓂᑦ ᑮᓇᐅᔭᖅᑐᕋᔭᖅᑐᖅ. ᐊᒻᒪ ᓇᓗᓇᐃᕐᓗᒍ ᑖᓐᓇ, “ᐱᔭᕆᐊᑐᓂᖅᓴᐃᑦ ᑕᒪᒃᑯᐊ ᐃᒥᓕᕆᔾᔪᑏᑦ 

ᐊᑭᑐᓂᖅᓴᐅᓲᖑᒻᒪᑕ ᐋᖅᑭᐅᒪᑎᒐᕐᓂᖏᓐᓂᖅᓴᐅᓲᖑᒻᒪᑕᓗ. ᐊᒻᒪ ᓄᑖᑦ ᐱᖁᑏᑦ ᓴᓇᔭᐅᑉᐸᑦ $600,000-

ᕌᕈᓐᓇᖅᑐᖅ ᐅᕝᕙᓘᓐᓃᑦ $1.2-ᒥᓕᐊᓐᓂᒃ ᐊᑭᖃᕈᓐᓇᖅᑐᖅ ᐊᑕᐅᓯᕐᒧᑦ ᐃᒥᓕᕆᕕᒻᒧᑦ.” 

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᑦᑎᑲᓐᓂᕐᓂᑦ ᑮᓇᐅᔭᓂᑦ ᑐᓂᔭᐅᓛᕐᒪᖔᑕ ᕼᐋᒻᒪᓚᒃᑯᖏᑦ ᓴᓂᑭᓗᐊᖅ 

ᐊᐅᓚᑦᑎᒍᑎᔅᓴᖏᓐᓂᑦ ᓄᑖᖑᔪᒥᑦ ᐃᒥᓕᕆᕕᔅᓴᐅᔪᒥᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᓄᓇᓕᓐᓂ ᐱᔨᔅᓯᖅᑎᒃᑯᑦ ᒥᓂᔅᑕᖓ, ᓯᒪᐃᓚᒃ. 

 

ᐊᖓᔪᖅᑳᖅ ᑯᕋᐃᒡ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᐊᐱᕆᒻᒪᑦ ᑕᐃᒫᒃ.  

 

ᑖᒃᑯᐊ ᐃᓗᓕᖏᑦ ᐅᕙᖓ ᓵᖓᓃᖏᑲᐃᓐᓇᕐᖓᑕ ᑭᓯᐊᓂ ᐅᑎᕐᕕᒋᔪᓐᓇᓛᖅᑕᕋ ᑖᓐᓇ 

ᐊᐅᓚᑦᑎᐊᕈᓐᓇᓛᕋᓗᐊᕐᒪᖔᖅ ᖃᑦᑎᕌᕋᕐᒪᖔᖅ ᐊᐅᓚᓂᕆᓂᐊᖅᑕᖓ ᐃᒥᓕᕆᕕᐅᑉ. ᖁᔭᓐᓇᒦᒃ. 

 

ᐅᖃᖅᑎ: ᑲᑎᒪᔾᔪᑎᑦᑕ ᓇᓴᐅᑎᖓ 6-ᒦᒃᑲᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓕᓴᕆᓕᖅᐸᕋ ᖁᓪᓗᖅᑑᕐᒧᑦ 

ᒪᓕᒐᓕᐅᖅᑎ, ᖁᓕᒃᑖᓇ. 

 

ᐊᐱᖅᑯᑦ 136 -7(2): ᐊᓄᓪᓚᒃᓯᖅᑕᐅᔪᓄᑦ ᐊᒡᒍᖅᓯᒪᐅᓂᑦ (ᖁᓕᒃᑖᓇ) 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓇᒦᒃ, ᐅᖃᖅᑏᑦ. ᐊᐱᖅᑯᑎᒃᑲ ᐅᓪᓗᒥ ᒪᓕᒐᕐᓂᐊᕐᓂᓕᕆᔨᒃᑯᓐᓄᑦ ᒥᓂᔅᑕᖓᓐᓄᑦ 

ᑕᒃᑯᐊ ᐊᓄᓪᓚᒃᓰᕕᓕᖁᑎᖏᑦ ᐱᓪᓗᒋᑦ.  

 

ᐅᖃᖅᑏ, ᐅᑭᐅᖅ ᔫᓂ 9, 2026, ᒥᓂᔅᑕᐅᑉ ᐅᖃᐅᓯᖏᑦ ᐅᖃᔪᒻᒪᑦ ᑐᓴᕈᑎᖃᖅᓱᓂ 

ᐊᖏᓪᓕᒋᐊᖅᑕᐅᓂᐊᕐᓂᖓᓂᒃ ᓄᓇᓕᓐᓂ ᐊᓄᓪᓚᒃᓰᕕᓕᕆᓂᐅᔪᖅ ᓄᓇᕗᑦ ᓄᓇᓕᖏᓐᓂᑦ.  

 

ᑐᓴᕈᒥᓇᖅᑑᕗᖅ. ᐅᖃᖅᓱᒍᓗ ᒥᓂᔅᑕ ᐅᖃᓚᐅᖅᑖ, “ᑲᔪᓯᑦᓯᐊᖅᓯᒪᓚᐅᖅᑎᓪᓗᒍ ᑭᙵᕐᓂ ᑕᒪᓐᓇ, 

ᓯᐊᒻᒪᒋᐊᖅᑕᐅᓯᒪᓕᖅᑐᖅ ᓄᓇᕘᒥ ᒫᓐᓇᓗ ᐊᑐᐃᓐᓇᐅᖑᓐᓇᓕᖅᓱᓂ ᒪᓕᒐᖃᖅᑎᑕᐅᕙᑦᑐᓄᑦ 

ᐃᖅᑲᖅᑐᐃᕕᑎᒍᑦ ᓄᓇᓕᖁᑎᑦᑎᓐᓂ. ᑕᒪᓐᓇ ᐃᑲᔪᖅᓱᖅᑕᐅᓂᕆᔭᖓ ᐊᑐᐃᓐᓇᐅᒍᓐᓇᕐᓗᓂᓗ 

ᐃᖅᑲᖅᑐᐃᕕᓕᕆᔨᐅᔪᓂᑦ ᓄᓇᓕᓐᓂ ᑎᒍᒪᐅᒪᔪᖅ ᐊᒻᒪᓗ ᒪᓕᒐᖃᖅᑎᑕᐅᕙᒃᑐᓂᒃ ᐊᓄᓪᓚᒃᓰᕕᓕᕆᓂᐅᔪᒥᑦ 

ᓄᓇᓕᓐᓂ.”  

 

ᖃᓄᖅ ᒥᓂᔅᑕ ᐅᖃᕈᓐᓇᖅᐸ ᖃᓄᖅ ᑕᒪᓐᓇ ᐱᓕᕆᐊᒃᓴᐅᔪᖅ ᐃᓐᓇᕐᓄᑦ ᐃᓅᓱᒃᑐᓄᑦ ᑖᒃᑯᓇᖓᑦ 

ᒪᓕᒐᖃᖅᑎᑕᐅᔪᓂᑦ ᑲᒪᔨᖃᖏᑦᑐᑦ ᓄᓇᓕᓐᓂ ᑖᒃᑯᓇᓂ ᐊᓄᓪᓚᒃᓰᕕᓕᕆᔨᖁᑎᓂᒃ ᐊᒻᒪᓗ 

ᐃᖅᑲᖅᑐᐃᕕᓕᕆᔨᐅᔪᓂᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒪᓕᒐᓕᕆᔨᒃᑯᓐᓄᑦ ᒥᓂᔅᑕ, ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃ (ᑐᓵᔨᑎᒍᑦ): ᖁᔭᓐᓇᒦᖅᐸᕋ ᒪᓕᒐᓕᐅᖅᑎ ᐊᐱᕆᖕᒪᑦ. ᑖᓐᓇ 

ᑲᔪᓯᑦᓯᐊᖅᓯᒪᓪᓚᕆᒻᒪᐃᓛᒃ, ᒫᓐᓇ ᓄᓇᓕᓐᓂ ᐃᖅᑲᖅᑐᐃᔪᓕᕆᔩᑦ 22-ᖑᔪᓂᑦ 25-ᓂᒃ ᐃᓐᓄᒃᑕᐅᓯᒪᕗᑦ, 

ᐱᕙᓪᓕᐊᓯᒪᓪᓚᕆᑦᑐᑦ ᑕᕝᕘᓇ.  

 

ᐊᒻᒪ ᑭᐅᓗᐊᑐᐃᓐᓇᕐᓗᒍ ᐊᐱᖅᑯᑎᖓ, ᑕᐃᒪ ᐱᓕᕆᐊᒃᓴᓂ ᐊᑐᐃᓐᓇᖃᕈᓐᓇᕐᓂᕐᒧᑦ ᓄᓇᓕᓐᓄᑦ 

ᐃᓐᓄᒃᓯᕕᐅᓯᒪᖏᑦᑐᓂᒃ ᐃᖅᑲᓇᐃᔮᓂᑦ ᐊᑐᖅᐸᓲᖑᔪᒍᑦ ᐊᕕᖅᑐᓯᒪᔪᑦ ᐊᓪᓚᕝᕕᖏᓐᓂᑦ ᓄᓇᓕᓐᓂᓪᓗ 

ᐊᓯᖏᓐᓂᑦ ᑕᐃᑯᖓ ᓄᓇᓕᓐᓅᖅᑕᕈᓐᓇᓲᓂᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᖁᓕᒃᑖᓇ. 

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑭᐅᒐᕕᑦ ᒥᓂᔅᑕ.  

 

ᐅᖃᖅᑏ, ᒪᓕᒐᕐᓂᐊᖅᑐᓕᕆᔨᒃᑯᑦ 2026-2030 ᐸᕐᓇᐅᑎᖏᑦ ᐅᖃᖅᓯᒪᒻᒪᑕ ᓯᕗᓪᓕᐊᔾᔭᐅᓂᐊᖅᑐᓂᒃ 2026-

2027-ᒥ ᐅᖃᖅᖢᒋᑦ “ᐊᖏᓪᓕᒋᐊᖅᑕᐅᓗᓂ ᐃᖅᑲᖅᑐᐃᔪᓕᕆᓂᐅᔪᖅ ᑕᒪᒃᑯᓄᖓ ᒪᓕᒐᖃᖅᑎᑕᐅᔪᓂᒃ 

ᐃᖅᑲᖅᑐᐃᕕᒻᒥ ᓄᓇᓕᒃᑲᓐᓂᕐᓄᑦ ᑕᓪᓕᒪᓄᑦ ᑖᒃᑯᓇᖓᑦ ᑲᒪᔨᐅᕙᒃᑐᓄᑦ ᐃᖅᑲᖅᑐᐃᕕᒃᑯᑦ 

ᒪᓕᒐᖃᖅᑎᑕᐅᕙᒃᑐᓂᒃ.” 

 

ᒥᓂᔅᑕ ᐅᖃᕈᓐᓇᐹ ᓇᓪᓕᐊᒃ ᓄᓇᓖᑦ ᑕᓪᓕᒪᐅᔪᓂᒃ ᐃᓱᒪᒋᔭᐅᕙᑦ ᑕᒪᓐᓇ ᒪᒥᓴᖅᐸᓪᓕᐊᓂᕐᒧᑦ 

ᐃᖅᑲᖅᑐᐃᕕᓕᕆᓂᐅᔪᒥᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒫᑎᒋ ᐃᓗᓕᖏᓐᓂᑦ ᑭᐅᒍᓐᓇᖏᒃᖢᒍ ᓇᓪᓕᐊᒃ 

ᓄᓇᓖᑦ ᓄᐃᑦᓯᕝᕕᐅᒐᔭᕐᒪᖔᑖ.  

 

ᐊᐱᖅᑯᑎᒋᕋᑖᖅᑕᖓᓄᑦ ᖁᓪᓗᖅᑐᒥᑦᑕᐅᖅ ᐃᖅᑲᓇᐃᔮᒥᒃ, ᑖᓐᓇ ᒪᑐᔪᒻᒪᑦ ᐊᑭᑦᑐᕋᐅᑕᐅᓂᖏᑦ ᓯᑎᐱᕆᒥ, ᑕᕝᕙ 

ᐱᓇᓱᒃᓯᒪᔪᑦ ᐊᐱᖅᓱᕈᒫᕐᓂᐊᓕᖅᓱᑎᒍᑦ.  

ᐅᑎᕐᕕᒋᔪᒫᖅᐸᕋ ᑖᓐᓇᓗ ᐊᐱᖅᑯᑎᒋᓵᖅᑕᖓ ᓄᓇᓖᑦ ᓇᓪᓕᐊᒃ ᐱᓛᕐᒪᖔᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᑦ ᐊᐱᕆᓚᐅᕐᒥᒍᒃ, ᒥᔅᑕ ᖁᓕᒃᑖᓇ. 

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒥᓂᔅᑕ.  

 

ᐅᖃᖅᑏ, ᒪᓕᒐᕐᓂᐊᖅᑐᓕᕆᔨᒃᑯᑦ 2026-2030 ᐸᕐᓇᐅᑎᖏᑦ ᐅᖃᖅᓯᒪᔪᑦ ᓯᕗᓪᓕᐅᔾᔭᐅᔪᓂᑦ 2027-28-ᒥ, 

ᐅᖃᖅᖢᒋᑦ “ᐊᖏᓪᓕᒋᐊᖅᑕᐅᓃᑦ ᐃᓄᓐᓂᒃ ᐱᓕᒻᒪᒃᓴᓂᕐᒨᖓᔪᓂᒃ ᓄᓇᓕᐊᖅᑕᓂᕐᒧᑦ ᐃᓕᓴᕐᕕᓂᓪᓗ 

ᑲᖏᖅᓯᓂᕐᒥ ᒪᒥᓴᕐᕕᐊᓂ ᐊᒻᒪ ᖁᓪᓗᖅᑐᒥ ᐃᓚᕗᑦ ᑐᑦᑕᕐᕕᖓᓐᓂᑦ.” 

 

ᒥᓂᔅᑕ ᐅᖃᕈᓐᓇᖅᐸ ᖃᓄᖅ ᐸᕐᓇᐅᑎᖃᓪᓚᒃᑖᖅᐹᑦ ᑕᒪᓐᓇ ᓯᕗᓪᓕᐅᔾᔭᐅᔪᖅ ᓯᕗᒧᐊᑦᑎᐊᕆᐊᖁᓪᓗᒍ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑏ, ᖃᐅᔨᙳᐊᕈᓐᓇᑐᒃᓴᐅᕗᖅ ᒪᓕᒐᓕᐅᖅᑎ, ᐱᓕᕆᐊᒃᓴᖃᖅᑎᑦᓯᔭᕌᖓᑕ ᓄᓇᓕᐊᖅᑕᕐᓂᕐᒨᖓᔪᓂᑦ,  

ᑮᓇᐅᔭᖅᑐᑲᓪᓚᐅᓲᖑᒻᒪᑦ ᐱᖁᑎᓄᓪᓗ ᐊᒻᒪᓗ ᐃᖅᑲᓇᐃᔭᖅᑏᑦ ᑕᐃᒪᐃᑦᓱᓐᓇᖅᑐᑦ ᐱᖁᓪᓗᒋᑦ, 

ᓄᓇᖃᖅᑐᓪᓘᓐᓃᑦ ᑳᓐᑐᕌᒃᑎᐅᔪᑦ ᑖᒃᑯᓇᖓᑦ ᑲᒪᑎᖃᑦᑕᕈᓐᓇᓲᖑᒻᒪᖔᑕᓘᓐᓃᑦ. 

 

ᐅᖃᖅᑏ, ᓱᓕ ᐊᑐᖅᑕᐅᖃᑦᑕᖅᓯᒪᒻᒪᑦ ᓄᑕᐅᔾᔭᖏᑦᑐᖅ, ᑭᓯᐊᓂ ᐊᑦᑕᓇᖅᑕᐃᓕᒋᐊᖃᕐᓂᖅ 

ᖃᓄᐃᙱᒋᐊᖃᕐᓂᖏᑦ ᐊᓄᓪᓚᒃᑕᐅᓯᒪᔪᑦ ᐱᓪᓗᒋᑦ ᐊᑦᑐᐊᔪᓕᒫᓪᓗ ᐊᑦᑕᓇᖅᑐᒥ ᐱᓕᕆᖁᓐᓇᒋᑦ ᐱᓕᕆᐊᒃᓴᐃᑦ 

ᐱᓪᓗᒋᑦ.  

 

ᓯᕗᒧᐊᒃᓯᐊᕈᑎᖃᕋᒪᕗᖓᓗ ᑲᖏᖅᓯᓂᕐᒥᓪᓗ ᒪᒥᓴᕐᕕᐅᔪᒥ ᖁᓪᓗᖅᑐᒥᓪᓗ ᑖᒃᑯᐊ ᓄᓇᓕᐊᖅᑕᕈᑕᐅᒃᑲᓐᓂᕈᑎᒃ 

ᑲᔪᓯᔅᓯᐊᑲᓐᓂᓛᖁᒥᓇᕐᓂᐊᕐᖓᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐊᐃᕕᓕᖕᒧᑦ ᒪᓕᒐᓕᐅᖅᑎ, ᐊᖑᑎᐊᓗᒃ. 

 

ᐊᐱᖅᑯᑦ 137 -7(2): ᖁᑭᐅᑎᕗᓐ ᑖᓐᓇᓗ ᐊᖓᔪᖅᑳᖅ ᕿᑯᐅᑎᓕᕆᔨ ᓄᓇᕘᒥᑦ (ᐊᖑᑎᐋᓗᒃ) 

 

ᐊᖑᑎᐊᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐊᐱᖅᑯᑎᒃᑲ ᐅᓪᓗᒥ ᒪᓕᒐᕐᓂᐊᓕᕆᔨᒃᑯᑦ 

ᒥᓂᔅᑕᖓᓐᓂᒃ ᐅᖃᐅᓯᖃᖅᐳᖓ ᖁᑭᐅᑏᑦ ᐱᓪᓗᒋᑦ ᐊᒻᒪᓗ ᖁᑭᐅᓯᓕᕆᔨᕐᔪᐊᖅ.  

 

ᐅᖃᖅᑏ, ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᐊᑎᓕᐅᖃᑕᐅᓵᔪᒻᒪᑦ ᑎᑎᖅᑲᒥᒃ ᐃᖅᑲᖅᑐᐃᔪᓕᕆᓂᕐᒧᑦ ᒥᓂᔅᑕᖓᓐᓂ 

ᓄᓇᑦᓯᐊᒥ,  ᔫᑳᓐᒥᓪᓗ ᑎᑎᕋᖅᓱᑎᒃ ᐊᑦᑕᓇᖅᑕᐃᓕᓕᓂᕐᒧᑦ ᒥᓂᔅᑕᐅᔪᒧᑦ ᒐᕙᒪᑐᖃᒃᑯᓐᓂᑦ.  

 

ᐅᖃᖅᑏ, ᑎᑎᖅᑲᖓ ᑖᒃᑯᓇᖓᑦ ᐱᖓᓱᓂᒃ ᐅᑭᐅᖅᑕᖅᑑᑉ ᒥᓂᔅᑕᐅᔪᓂᒃ ᕿᓄᓚᐅᖅᐳᑦ ᒐᕙᒪᑐᖃᒃᑯᑦ 

ᓄᖅᑲᖓᑎᑦᓯᑲᐃᓐᓇᖁᔨᓪᓗᑎᒃ ᖁᑭᐅᑎᓕᕆᓂᕐᒧᑦ ᓂᐅᕕᕈᑎᐅᔪᓐᓇᖅᑐᓂᒃ ᐱᓕᕆᐊᖓᓂᒃ, 

ᐃᓱᒪᒋᔭᐅᒋᐊᕐᓗᓂᓗ ᐅᑭᐅᖅᑕᖅᑐᖅ ᐃᓚᒋᔭᐅᒐᔭᖁᓇᒍᑦ ᐊᒻᒪᓗ ᐅᖃᖃᑎᖃᕐᓗᑎᒃ ᐅᑭᐅᖅᑕᖅᑐᒥᒃ 

ᒐᕙᒪᐅᔪᓂᑦ ᑲᓇᑕᒥ ᖁᑭᐅᓯᕆᓂᕐᒧᑦ ᐊᑐᐊᒐᐃᑦ ᐃᓚᓕᐅᖅᓯᓯᒪᑦᓯᐊᖁᓪᓗᒋᑦ ᐃᓕᖅᑯᓯᖓᓐᓂ 

ᐆᒪᔪᖅᐸᒋᐊᖃᕐᓂᖏᓪᓗ ᐊᑦᑕᓇᖅᑕᐃᓕᒋᐊᖃᕐᓂᖏᑕᓗ ᐅᑭᐅᖅᑕᖅᑐᒥᐅᑕᐃᑦ. 

 

ᒥᓂᔅᑕ ᐅᖃᕈᓐᓇᖅᐹ ᑭᐅᔭᐅᓯᒪᒻᒪᖔᖅ ᒐᕙᒪᑐᖃᒃᑯᑦ ᒥᓂᔅᑕᖓᓐᓂ ᐊᑎᓕᐅᕈᑎᖃᑕᐅᓚᕐᒪᑦ ᑎᑎᕋᖅᑎᓪᓗᒋᑦ? 

ᖁᔭᓐᓇᒦᒃ, ᐅᖃᖅᑏ. 

 



ᕿᑎᖅᑰ, ᐊᒃᑑᕙ 22, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

31 

ᐅᖃᖅᑎ: ᒪᓕᒐᓕᕆᔨᒃᑯᓐᓄᑦ ᒥᓂᔅᑕ, ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓱᓕᕗᖅ ᑎᑎᕋᖃᑎᒌᔪᕗᒍᑦ ᒥᓂᔅᑕᐅᔪᑎᒍᑦ 

ᐅᑭᐅᖅᑕᖅᑐᒥ ᒥᓂᔅᑕᐃᑦ ᐊᑦᑕᓇᖅᑕᐃᓕᓂᕐᒧᑦ ᒥᓂᔅᑕᖓᓐᓄᑦ ᒐᕙᒪᑐᖃᒃᑯᓐᓄᑦ.  

 

ᖃᖓ ᖃᐅᔨᒋᐊᑦᓯᐊᕆᐊᖃᕐᓂᐊᖅᑐᖓ ᖃᓄᖅ ᑭᐅᓯᒪᒻᒪᖔᖅ ᒥᓂᔅᑕᐅᔪᖅ, ᑭᓯᐊᓂ ᐅᖃᖃᑎᖃᖅᓯᒪᔪᖓ 

ᐊᑕᐅᓯᐊᕐᓇᒍ ᑕᒪᓐᓇ ᐱᓪᓗᒍ ᐊᓯᖏᓪᓗᑦᑕᐅᖑᒐᓗᐊᖅ, ᐊᓪᓛᒃ ᐅᖃᖃᑎᒋᔪᔭᕋ ᐱᓇᓱᐊᕈᓯᐅᔪᔪᒥᒃ.  

 

ᑖᓐᓇ ᓇᐅᑦᓯᖅᑐᖅᓴᐃᓐᓇᖅᑕᕗᑦ ᐃᓕᑕᖅᓯᒐᓗᐊᖅᖢᑕ ᐃᒫᑎᒋᒃᑲᓐᓂᖅ ᐅᖃᖃᑎᖃᕈᒪᓯᒪᓂᕗᑦ 

ᐊᑦᑐᐃᓂᖃᑐᐃᓐᓇᕆᐊᖃᕐᓂᖓᓂᒃ ᐊᖑᓇᓱᒃᑐᖁᑎᑦᑎᓐᓄᑦ.  

 

ᑐᑭᓯᓇᑦᓯᐊᕐᓗᖓ ᐊᖑᓇᓱᒃᑐᓕᕆᔩᑦ ᓄᓇᓕᓐᓂ ᐊᒃᑯᐊᖃᑕᐅᔪᐃᓪᓗ ᐅᖃᖃᑎᒋᔭᐅᓪᓗᐊᓚᐅᕋᓗᐊᕐᒪᑕ 

ᑕᐃᒪᐃᑦᑐᓂᒃ ᐱᖁᔭᒃᓴᓕᐅᓚᐅᖅᑎᓐᓇᒋᑦ ᒐᕙᒪᑐᖃᒃᑯᑦ. ᐅᖃᖅᑏ, ᑎᑎᕋᖅᓯᒪᖃᑎᖃᑦᓴᐃᓐᓇᖅᐸᓐᓂᐊᖅᑐᖓ 

ᐊᑦᑕᕐᓇᖅᑕᐃᓕᒪᓂᕐᒧᑦ ᒥᓂᔅᑕᐅᔪᒧᑦ ᒐᕙᒪᑐᖃᒃᑯᓐᓂ ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑏ: ᓯᕗᓪᓕᖅᐹ ᐃᓚᒋᐊᕈᑏᑦ ᐊᐱᕆᒍ, ᒥᔅ ᐊᖑᑎᐊᓗᒃ. 

 

ᐊᖑᑎᐊᓗᒃ: ᖁᔭᓐᓇᒦᒃ, ᐅᖃᖅᑏ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᓯᑎᐱᕆ 17, 2026 ᒐᕙᒪᑐᖃᒃᑯᑦ ᑐᓴᕈᑎᖃᔪᒻᒪᑕ ᓄᑖᒥᒃ ᑐᓴᖅᑎᑦᑎᓪᓗᑎᑦ 

ᖁᑭᐅᑎᓕᕐᔪᐊᖑᓂᐊᖅᑐᒥᒃ ᐱᔨᑦᓯᕐᓗᓂ ᔫᑳᓐ, ᓄᓇᑦᓯᐊᖅ, ᐊᒻᒪ ᓄᓇᕗᑦ.  

 

ᐅᖃᖅᑏ, ᑐᓴᕈᑎᐅᓚᐅᖅᑐᖅ ᐅᖃᓚᐅᖅᐳᖅ ᐅᖃᖅᓱᒋ, “ᓄᑖᖅ ᖁᑭᐅᓯᓕᕆᕐᔪᐊᒻᒪᕆᐅᓂᐊᖅᑐᖅ 

ᑲᒪᒋᔭᖃᕐᓂᐊᖅᑐᖅ ᖁᑭᐅᓯᓕᕆᓂᐅᔪᒥᒃ ᑕᒪᐃᓐᓂᒃ ᒐᕙᒪᖃᕐᕕᐅᔪᓂᒃ ᐱᖓᓱᓂᒃ, ᐃᑲᔪᖅᑕᐅᓪᓗᓂᓗ 

ᖁᑭᐅᓯᓕᕆᔨᐅᔪᓂᑦ ᐊᑐᓂᒃ ᒐᕙᒪᖃᕐᕕᐅᔪᓂᒃ. ᒪᑐᐃᖓᑎᑕᐅᔪᒫᖅᐳᖅ ᑎᒃᑯᐊᖅᑕᐅᓇᔭᖅᑐᖅ ᐅᑭᐅᖅᑕᖅᑐᒥ 

ᖁᑭᐅᓯᓕᕆᕐᔪᐊᖑᔪᒫᖅᑐᖅ.” 

 

ᒥᓂᔅᑕ ᐅᖃᕈᓐᓇᖅᐹ ᖃᓄᖅ ᐃᖅᑲᓇᐃᔮᖑᔪᖅ ᑕᒪᑐᒧᖓ ᒐᕙᒪᑐᖃᒃᑯᓐᓄᑦ ᐅᖃᐅᓯᐅᓯᒪᒻᒪᖔᖅ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑏ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑏ, ᐃᓂᒋᔭᓐᓂᒃ ᑖᓐᓇ ᐃᓱᒪᒋᓗᒍ ᐱᒻᒪᕆᐅᒻᒪᑦ ᐃᖅᑲᓇᐃᔮᖅ ᑖᓐᓇ ᑖᒃᑯᐊ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᑦ 

ᐊᑕᐃᓐᓇᖃᑦᓯᐊᖁᓪᓗᒋᑦ ᐱᓕᕆᐊᔅᓴᓂᑦ, ᐊᑦᑕᓇᖅᑕᐃᓕᓂ ᖁᕿᐅᓯᓕᕆᓂᕐᒧᑦ ᓄᓇᓕᓐᓂᓪᓗ 

ᐱᓕᕆᖃᑎᖃᑦᑎᐊᖁᓪᓗᑕ ᑖᓐᓇ ᑲᔪᓯᖁᓪᓗᒍ ᐃᕕᖅᑎᑕᐅᑦᓯᐊᖁᓪᓗᒍ.  

 

ᓇᓗᓇᙱᒻᒪᐃᓛᒃ ᐊᒥᓱᑦ ᐃᒡᓗᖁᑎᑦᑎᓐᓂᒃ ᐊᒥᓱᑦ ᖁᑭᐅᑎᖃᐅᖅᐸᒻᒪᑕ, ᐊᑦᑕᓇᖅᑕᐃᓕᓂᕐᒧᑦ ᐊᑐᕈᓐᓇᖅᑐᑦ 

ᐊᑐᖅᑕᐅᑦᓴᐃᓐᓇᖃᑦᑕᖁᓪᓗᑎᒍᑦ, ᐊᖑᓇᓱᑦᑏᑦ ᓇᒥᑐᐃᓐᓈᕋᓗᐊᕈᑎᑦ ᐃᑲᔪᖅᓱᖅᑕᐃᓐᓇᖅᑕᕗᑦ 

ᐊᑦᑕᕐᓇᑦᑕᐃᓕᒋᐊᖃᕐᓂᕐᒥᑦ ᖁᑭᐅᑏᑦ ᐱᓪᓗᒋᑦ ᐊᔭᐅᖅᑐᐃᖏᓐᓇᕐᓗᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑏ: ᐊᐃᑉᐹ ᐊᐱᖅᑯᑏᑦ, ᒥᔅ ᐊᖑᑎᐊᓗᒃ. 

 

ᐊᖑᑎᐊᓗᒃ: ᖁᔭᓐᓇᒦᒃ, ᐅᖃᖅᑎᑦᓯᔨ, ᐊᒻᒪ ᒥᓂᔅᑕ.  

(ᑐᓵᔨᑎᒎᓕᖅᑐᖅ) ᐅᖃᖅᑏ, ᑖᓐᓇ ᑭᖑᓪᓕᖅᐹᒥ ᐅᖃᐅᓯᕆᒐᒃᑯ ᒥᓂᔅᑕᒧ ᐅᐱᕐᖔᕐᒥ ᑲᑎᒪᓂᖃᖅᑎᓪᓗᑕ, 

ᓂᕈᐊᖅᑎᒋᓯᒪᔭᒻᒪ ᐃᓱᒫᓘᑎᖏᑦ ᐅᖃᐅᓯᕆᓚᐅᖅᑕᒃᑲ ᐱᓪᓗᒍ ᐱᒋᐊᖅᑎᑕᐅᓂᖓᓂᒃ ᑕᑭᓂᖅᓴᐅᓂᐊᕐᒪᑕ 

ᖁᑭᐅᑎᖃᕐᓂᕐᒧᑦ ᓚᐃᓴᖃᕈᓐᓇᕐᓂᖏᑦ. 

 

ᒫᓐᓇᐅᑎᓪᓗᒍ, ᓚᐃᓴᖏᑦ ᐃᓱᓕᖃᑦᑕᕐᒪᑕ ᐊᕐᕌᒍᓄᑦ ᑕᓪᓕᒪᐃᑦ. ᒥᓂᔅᑕ ᐃᖅᑲᐅᒪᒻᒪᑦ, ᑖᓐᓇ ᐅᖃᐅᓯᖁᓪᓗᒍ 

ᒐᕙᒪᑐᖃᒃᑯᓐᓄᑦ ᕿᒥᕐᕈᖁᓪᓗᒋᑦ ᐊᓯᔾᔨᖅᑕᐅᒍᓐᓇᕋᒪᖔᖅ ᐊᕐᕉᒍᓄᑦ ᖁᓕᓅᖓᓕᕐᓗᓂ, ᓲᕐᓗ ᑲᓇᑕᐅᑉ 

ᓯᓚᑖᓅᕈᓐᓇᐅᑎᒧᑦ ᐊᑯᓂᐅᑎᒋᓂᖓᑕ. 

 

ᐅᖃᖅᑏ, ᑕᐃᔅᓱᒪᓂᐅᑎᓪᓗᒍ ᒥᓂᔅᑕ ᐅᖃᔪᕗᖅ ᐃᒪᐃᓐᓂᐊᕐᓂᕋᖅᑐᓂ ᑲᑎᒪᕕᒻᒧᑦ ᐃᒫᒃ ᐱᓂᐊᕐᓂᕋᖅᑐᓂ, 

ᐅᖃᕐᓗᒍ: “ᐅᑎᕐᕕᖃᕈᒫᖅᐳᖅ ᐱᓕᕆᔨᖁᑎᒥᓐᓄᑦ ᐊᑐᓕᖁᔭᒥᒃ ᓴᖅᑮᓛᕐᓗᓂᑦ ᓯᕗᒧᐊᕈᑎᑦᓴᒧᑦ.” 

ᒥᓂᔅᑕ ᐅᖃᕈᓐᓇᖅᐹ ᖃᓄᖅ ᐅᖃᖃᑎᖃᖅᓯᒪᒻᒪᖔᖅ ᒐᕙᒪᑐᖃᒃᑯᓐᓂᒃ ᐊᓯᔾᔨᖅᑕᐅᒐᔭᖁᓪᓗᒍ ᐅᑭᐅᑦ 

ᑕᓪᓕᒪᓅᖓᔪᖅ ᓚᐃᓴᓐᓯᖃᕈᓐᓇᕐᓂᖓ ᓄᓇᖃᖅᑐᐃᑦ ᓄᓇᓕᓐᓂᑦ ᐅᖓᓯᒌᑦᑐᓂᒃ ᐅᑭᐅᖅᑕᖅᑐᒥᒃ?  

 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑏ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᐊᐱᖅᑯᑎᒋᒻᒪᒍ.  

 

ᐅᖃᖅᑏ, ᑕᐃᒪ ᐱᓕᕆᖃᑎᓐᓂᒃ ᐅᖃᑎᖃᓵᓚᐅᕋᒪ ᑖᓐᓇ ᑭᐅᔭᐅᓵᓕᒍᓐᓇᓚᐅᖏᓐᓇᒪ ᓱᓕ ᖃᐅᑉᐸ ᐅᓪᓗᒃᑯᑦ 

ᖃᖓᒃᑯᒃᑭᐊᖅ.   

 

ᑎᓕᔭᐅᓚᐅᕋᒪ ᑐᖏᓕᐅᔪᒧᑦ ᒪᓕᒐᓐᓂᐊᖅᑐᓕᕆᔨᒃᑯᓐᓂᒃ ᐊᑦᑕᕐᓇᖅᑕᐃᓕᓂᕐᒥᑦ ᑲᒪᖃᑕᐅᕙᑦᑐᓂᑦ ᑲᓇᑕᒥ 

ᑐᓴᕐᕕᒋᒋᐊᖃᕐᓂᐊᖅᑕᕋ ᖃᓄᐃᓕᖓᑦᑕᓕᕐᒪᖔᖅ ᑕᒪᓐᓇ.  

 

ᑭᓯᐊᓂᑦᑕᐅᖅ ᐅᐃᒍᖅᐸᓪᓕᐊᒍᒪᓛᖅᓯᒪᔭᕗᑦ ᑕᑭᓪᓕᒋᐊᖅᑕᐅᓗᓂ ᐊᑐᖅᑕᐅᒍᓐᓇᕋᔭᕐᒪᖔᖅ ᓚᐃᓴᓐᓯᖃᕐᓂᖅ. 

ᐅᑎᕐᕕᒋᒐᓱᓐᓂᐊᖅᐸᕋ ᐅᓪᓗᓂ ᐊᒡᒋᖅᑐᓂᒃ ᑖᓐᓇ ᒪᓕᒐᓕᐅᖅᑎ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑏ: ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖅᓱᖅᑑᕐᒧᑦ ᒪᓕᒐᓕᐅᖅᑎ, ᐳᐊᑐ. 

 

ᐊᐱᖅᑯᑦ 138 -7(2): ᓱᕐᕋᖕᓇᖅᑐᓂᒃ ᐊᑐᓐᓂᓪᓗᐃᓂᖅ ᐃᓅᓕᓴᐅᑎᖏᓄᓪᓗ (ᐳᐊᑕ) 

 

ᐳᐊᑐ: ᖁᐊᓇᖅᑯᑎᑦ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐊᐱᖅᑯᑎᒃᑲ ᐅᓪᓗᒥ ᒥᓂᔅᑕᐅᔪᒧᑦ 

ᐋᓐᓂᐊᑐᓕᕆᔨᒃᑯᓐᓂᑦ ᑕᒪᒃᑯᐊ ᓱᕐᕋᓇᖅᑐᓂᑦ ᐊᑐᕐᓗᑉᐸᓐᓂᕐᒧᑦ ᒪᒥᓴᕐᓂᕐᒧᑦ. 

 

ᑐᓴᖅᑎᔅᓵᔪᒻᒪᑦ ᐱᓕᕆᕝᕕᖓᓂᑦ ᓄᑖᒥᒃ ᐃᒥᐊᓗᓕᕆᓂᕐᒧᑦ ᐅᔾᔨᖅᑐᕈᑎᑦᓴᓂᒃ ᐱᕙᓪᓕᐊᓂᐊᕐᒪᑕ ᓄᓇᕗᒻᒥ. 

 

ᑐᓴᕈᑎᖓᑦ ᒫᓐᓇᒧᑦ ᐋᓐᓂᐊᑐᓕᕆᔨᒃᑯᓐᓂᒃ ᓄᓇᓕᓐᓅᑲᑕᓐᓂᐊᕐᒪᑕᒎᖅ ᕿᑎᕐᒥᐅᓂ ᐅᖅᓱᖅᑑᖅ ᐃᓚᒋᓗᒍ, 

ᑰᒑᕐᔪᒻᒧᓪᓗ, ᐊᒻᒪ ᐃᖃᓗᑦᑑᑦᑎᐊᕐᒧᑦ.  

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐸ ᖃᓄᖅ ᑐᓴᕋᑦᓴᓂᑦ ᐊᒻᒪ ᐃᑲᔫᑎᐅᒍᓐᓇᖅᑐᓂᑦ ᐊᑐᐃᓐᓇᐅᑎᑦᓯᒍᒫᕐᓂᐊᕐᒪᖔᑕ 

ᓄᓇᓕᓂᑦ ᑲᑎᒪᑎᑦᓯᓕᕈᑎᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑏ: ᒥᓂᔅᑕ ᕼᐃᒃᔅ. ᒪᒥᐊᓇᖅ. ᒥᓂᔅᑕ ᐳᕉᔅᑐ. 

 

>>ᐃᓪᓚᖅᑐᑦ 

ᐊᖓᔪᖅᑳᖅ ᔮᓇᑦ ᐱᑦᓯᐅᓛᖅ ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᐱᓕᕆᔨᕗᑦ ᓄᓇᓕᓐᓄᑦ ᐊᕐᕕᑕᖅᐸᓪᓕᐊᔪᑦ ᐅᖃᐅᓯᖃᖅᐸᑦᑐᑎᒃ ᑭᑐᓂᒃ ᐊᐅᓚᑕᑦᑎᓐᓂᒃ ᐊᔪᕈᑎᖃᖅᐸᑦᑐᓂᑦ. 

ᑭᑐᓄᑦ ᐃᓱᒪᓕᐅᑦᓯᐊᕈᓐᓇᕐᓂᒥᓪᓗ ᓂᕈᐊᑦᑎᐊᕈᓐᓇᕐᓂᕐᒥᑦ ᐱᐅᔪᓂᒃ ᐊᒻᒪ ᑭᐅᔭᐅᒍᒪᓪᓗᑕ ᓄᓇᖃᖅᑑᔪᓂᒃ 

ᑭᓱᒥᒃ ᑭᙳᒻᒪᖔᑕ ᓄᓇᓕᐅᔪᓂᒃ ᖃᓄᕐᓕ ᐃᓱᒪᖃᕐᒪᖔᑕᓕ ᑕᒪᒃᑯᐊ ᑭᒃᑯᑐᐃᓐᓇᐃᑦ ᐃᓱᒪᓕᐅᑦᓯᐅᒍᓐᓂᕐᒧᑦ 

ᐱᒋᐊᓪᓚᑲᓐᓂᕈᓐᓇᒫᖓᑕ ᐃᒥᐊᓗᒃ ᐱᓪᓗᒍ, ᑕᒪᑐᒧᖔᖓᔪᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑏ: ᓯᕗᓪᓕᖅᐹᒥᒃ ᐊᐱᖅᑯᑎ ᐃᓚᒋᐊᕈᒃ, ᒥᔅᑕ ᐳᐊᑐ. 

 

ᐳᐊᑐ: ᖁᐊᓇᖅᑯᑎᑦ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ, ᐅᖃᖅᑏ.  

 

ᑐᓴᕋᔅᓴᐅᔪᑦ ᐊᓪᓚᑕᐅᔪᑦ ᐋᓐᓂᐊᖅᑐᓕᕆᔨᒃᑯᓐᓂᒃ ᐃᓚᖓ ᐅᖃᐅᓯᐅᔪᓂᒃ ᐅᔾᔨᖅᑐᖅᐸᓪᓕᐊᓂᕐᒧᑦ 

ᑐᓴᐅᒪᑎᑦᓯᒍᑎᒧᑦ ᐊᒻᒪ ᑐᓴᕈᑎᐅᔪᖅ ᑭᒃᑯᓕᒫᓄᑦ ᐅᖃᐅᓯᖃᖅᑐᓂᒃ ᐃᒥᐊᓗᒻᒥᒃ ᐊᑐᓗᐊᖅᐸᓐᓂᕐᒧᑦ.  

 

ᒥᓂᔅᑕ ᖃᐅᔨᒪᒻᒪᑦ ᑖᓐᓇ ᓄᑖᖅ ᐊᖅᑯᓯᕆᐊᖅ ᒪᒥᓴᕐᕕᐅᔪᖅ ᓴᓇᔭᐅᓯᒪᓕᕐᖓᑦ ᐅᑭᐅᒐᓚᓐᓄᑦ.  

 

ᒥᓂᔅᑕ ᐅᖃᕈᓐᓇᖅᐸ ᑖᓐᓇ ᒪᒥᓴᕐᕕᑦᓴᖅ ᖃᖓᒃᑯᑦ ᐊᐅᓚᑕᐅᕙᓪᓕᐊᓕᓛᕐᒪᖔᑦ ᐊᒻᒪ ᐅᖃᕈᓐᓇᖅᐸ ᐅᕙᓐᓄᑦ 

ᓄᓇᖃᖅᑐᓕᒫᑦ ᓄᓇᕗᓕᒫᒥᑦ ᐅᖅᓱᖅᑑᖅ ᐃᓚᒋᓗᒍ ᐅᐸᒍᓐᓇᕋᔭᒪᖔᔾᔪᑦ ᑖᓐᓇ ᒪᒥᓴᕐᕕᐅᔪᖅ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑏ: ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᒥᓂᔅᑕᖓ, ᐳᕉᔅᑐ. 

 

ᐊᖓᔪᖅᑳᖅ ᔮᓇᑦ ᐱᑦᓯᐅᓛᖅ ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᓪᓚᕆᑦᑐᖓ ᐅᖃᕈᓐᓇᕋᒪ 

ᑕᐃᓐᓇ ᐃᓪᓗ ᐱᔭᕇᖅᑕᐅᕙᓪᓕᐊᑦᑎᐊᓕᕐᖓᑦ, ᐊᒻᒪᓗᑦᑕᐅᖅ ᖃᐃᖁᔨᔪᖃᓛᓕᖅᑐᖅ 

ᖁᕕᐊᒋᔭᖃᕆᐊᖅᑐᖁᔨᔪᓂᑦ.  

 

ᐃᒫᒃ ᐅᖃᕈᓐᓇᖅᑐᖓ ᒫᓐᓇ ᐱᓕᕆᐊᖑᓯᒪᔪᓂᑦ ᓴᖅᑭᖅᓯᒐᓱᖅᑐᑎᑦ ᐱᕕᒃᓴᐅᔪᓂᑦ ᓄᓇᕗᒻᒥᐅᓄᑦ 

ᐱᔨᑦᑎᕋᖅᑕᐅᒍᓐᓇᖅᓯᓛᕐᓗᑎᒃ ᑕᐃᑲᓂ ᐊᒥᓱᑲᓪᓚᓐᓂᑦ ᐋᖅᑭᔅᓯᓯᒪᔪᖃᖅᑐᖅ ᒪᓕᑦᑕᐅᒋᐊᓕᓐᓂᑦ.  

 

ᐊᖓᔪᖅᑳᔅᓴᖓ ᐃᖅᑲᓇᐃᔮᖅᑖᖅᑎᑕᐅᓯᒪᓕᖅᑐᖅ. ᐊᒻᒪ ᐃᖅᑲᓇᐃᔭᖅᑎᒋᒐᔭᖅᑕᖏᓐᓂᒃ ᕿᓂᖅᑐᐃᑦ, 

ᐊᒻᒪᓗᑦᑕᐅᖅ ᐱᓕᒻᒪᓴᖅᑕᐅᒍᑎᔅᓴᖏᓐᓂᒃ, ᖃᐅᔨᒪᔭᐅᒋᐊᖃᓛᖅᑐᓂᓪᓗ ᐃᖅᑲᓇᔭᐃᖅᑎᓄᑦ ᑲᑎᑎᖅᑕᐅᔪᓄᑦ. 

 

ᐅᖃᓪᓚᕆᒋᓐᓇᖏᑦᑐᖓ ᖃᖓ ᑕᐃᒪᓛᕐᒪᖔᑕ, ᑭᓯᐊᓂ ᐅᖃᕈᓐᓇᖅᑐᖓ ᐊᔅᓱᕕᔾᔪᐊᕌᓗᒃ ᐱᓕᕆᐊᖑᓯᒪᓕᕐᖓᑦ 

ᖃᐅᔨᒪᑦᑎᐊᕋᓱᑦᑐᑎᑦ ᑕᒪᒃᑯᐊ ᐱᓕᕆᔾᔪᑎᐅᓂᐊᖅᑐᐃᑦ ᓄᓇᕗᒻᒥ ᑐᙵᕕᖃᕋᓗᐊᕐᒪᖔᑕ ᐃᓄᐃᑦ 

ᐅᑉᐱᕆᔭᖏᓐᓂᑦ, ᐊᒻᒪ ᐊᐅᓚᑕᐅᓗᑎᑦ ᐃᓄᓐᓄᑦ ᐊᔪᕐᓇᖏᓐᓂᓕᒫᖓᒍᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑏ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᑦ. ᒥᔅᑕ ᐳᐊᑐ. 

 

ᐳᐊᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᒥᓂᔅᑕᐅᑉ ᑭᐅᒻᒫᖓ. 

 

ᒥᓂᔅᑕᑦᑕᐅᖅ ᖃᐅᔨᒪᒻᒪᑦ ᓱᕐᕋᓇᖅᑐᖅ ᐊᑐᖅᑕᐅᓂᖓ ᑲᓇᑕᒥ ᓱᕋᐃᙱᓪᓗᓂ ᐊᑐᕋᔅᓴᐅᓕᕐᖓᑕ.  

 

ᓄᓇᕗᒻᒥ ᓄᓇᓕᖏᑦ ᐅᖅᓱᖅᑑᖅᑎᑐᑦ, ᓂᕈᐊᖅᓯᒪᒻᒪᑕ ᐃᒥᐊᓗᖃᕆᐊᖃᖅᑎᑦᑎᓇᑎᑦ, ᑕᐃᒫᒃ ᓱᕐᕋᓇᖅᑐᐃᑦ 

ᐊᑐᖅᑕᐅᒍᓐᓇᑎᓪᓗᒋᑦ 25-ᓂᑦ ᓄᓇᓕᓐᓂᑦ ᓄᓇᕗᒻᒥ.  

 

ᑭᓯᐊᓂ ᑖᓐᓇ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᑦᑐᖅᓯᓂᓪᓗᒍᓐᓇᒥᒻᒪᑦ ᓱᕐᕋᓇᖅᑐᖅ. 

 



ᕿᑎᖅᑰ, ᐊᒃᑑᕙ 22, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᓄᐃᓕᐅᕐᒪᖔᑕ ᑐᓴᖅᑎᑦᑎᒐᓱᐊᖅᑐᑎᑦ ᐋᓐᓂᐊᖅᑕᐃᓕᓕᕆᔨᒃᑯᑦ 

ᐅᓗᕆᐊᓇᕐᓂᕆᔭᖓᓂᒃ ᓱᕐᕋᓇᖅᑐᐃᑦ ᐊᑐᖅᑕᐅᓂᕆᔭᖏᑕ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᐳᕉᔅᑐ. 

 

ᐊᖓᔪᖅᑳᖅ ᔮᓇᑦ ᐱᑦᓯᐊᓛᖅ ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᑲᑎᒪᔨ ᐊᐱᕆᒻᒪᑦ 

ᐱᒻᒪᕆᐊᓘᔪᒥ.  

 

ᐃᓚᖓᑦ ᑖᓐᓇ ᐃᓱᒫᓗᓇᕐᓂᖅᐹᖑᔪᖅ ᐱᔾᔪᑎᖃᖅᑐᖅ ᓱᕐᕋᓇᖅᑐᓂ ᐊᑐᖅᑕᐅᖃᑦᑕᕐᓂᖏᓐᓂᑦ, 

ᐊᒃᑐᓯᓂᕆᕙᑦᑕᖓ ᐃᓅᓱᑦᑐᓂ, ᐊᑐᓗᐊᖃᑦᑕᖅᑕᐅᒐᐃᒻᒪᑕ ᐃᓅᓱᑦᑐᓄᑦ. ᐋᓐᓂᐊᖅᑕᐃᓕᓕᕆᔨᒃᑯᑦ 

ᐱᓕᕆᓇᓱᑦᑐᑦ ᑐᓴᐅᒪᑎᑦᑎᒋᐊᕋᓱᓐᓂᕐᒥᑦ ᐊᑦᑐᖅᓯᓂᕐᓗᒍᓐᓇᕐᓂᖓ ᐊᑐᓗᐊᖅᑕᐅᖃᑦᑕᖅᑲᑦ ᓱᕐᕋᓇᖅᑐᖅ 

ᐱᕈᖅᐸᓪᓕᐊᔪᓄᑦ ᖃᕋᓴᕐᓄᑦ.  

 

ᐊᒻᒪᓗ ᓄᓇᓕᓐᓂ ᐋᓐᓂᐊᖅᑕᐃᓕᓕᔩᑦ ᑭᒡᒐᖅᑐᐃᔨᖏᑦ, ᓄᓇᓕᓐᓂᑦᑕᐅᖅ ᓄᓇᖅᑲᑎᖏᓐᓂᑦ 

ᖃᐅᔨᒪᓕᖅᑎᑦᑎᒐᓱᐊᖅᑐᐃᑦ ᐅᓗᕆᐊᓇᕐᓂᕆᔭᖏᓐᓂᑦ ᓱᕐᕋᓇᖅᑐᑦ ᐊᑐᖅᑕᐅᓗᐊᖃᑦᑕᖅᑲᑕ. 

ᐋᓐᓂᐊᖅᑖᕈᑕᐅᒍᓐᓇᕐᖓᑕᐃᓛᒃ. 

 

ᐊᒻᒪ ᑕᐃᒃᑯᐊ ᐃᓛᒃᑯᑦ ᐃᑲᔪᖅᑕᐅᒍᓐᓇᖃᑦᑕᕐᖓᑕ ᐋᓐᓂᐊᖅᑕᐃᓕᓕᕆᔨᓄᑦ ᑕᐃᒃᑯᐊ ᑲᒪᔨᐅᖃᑦᑕᖅᑐᐃᑦ 

ᐱᓕᒻᒪᔅᓴᖅᑕᐅᖏᓐᓇᖃᑦᑕᕐᒥᔪᐃᑦ ᐊᓯᐊᒍᑦ ᐊᑦᑐᖅᑕᐅᓂᐅᕙᑦᑐᓂᒃ ᓱᕐᕋᓇᖅᑐᓄᑦ ᐊᑐᖅᑕᐅᓗᐊᕐᓂᕆᔭᖏᓐᓄᓪᓗ.  

 

ᑐᓴᖅᑕᐅᖁᔨᔪᒍᓪᓕ ᓂᕈᐊᑦᑎᐊᖃᑦᑕᕐᓗᓯ ᑎᒥᒧᑦ ᓱᕋᐃᕙᓪᓕᐊᓂᖏᑦᑐᓂ ᐊᒻᒪᓗ ᖃᓄᑐᐃᓐᓇᖅ ᑎᒥᒧᑦ ᓯᒥᒧᑦ 

ᓱᕋᐃᕙᓪᓕᐊᖏᑦᑐᓂᑦ ᐊᒻᒪᓗ ᖃᓄᑐᐃᓐᓇᖅ ᑎᒥᒧᑦ ᐴᖅᑲᐃᓂᐊᕋᐃᒍᔅᓯ ᖃᐅᔨᒪᑦᑎᐊᕋᓱᖃᑦᑕᕐᓗᓯ ᒥᑭᔫᑎᓂᓪᓗ 

ᐱᒐᓱᖃᑦᑕᕐᓗᓯ ᐱᓂᐊᕋᐃᒍᔅᓯ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐊᑎᖁᑎᖃᕈᓐᓃᕋᒪ ᑲᔪᓯᓗᑕ.  

 

ᓈᓴᐅᑎᖓ 7. ᑎᑎᖅᑲᑎᒍᑦ ᐊᐱᖅᑯᑏᑦ. ᓈᓴᐅᑎᖓ 8. ᑎᑎᖅᑲᑎᒍᑦ ᐊᐱᖅᑯᑎᕕᓂᕐᓄᑦ ᑭᐅᔾᔪᑏᑦ. ᓈᓴᐅᑎᖓ 

9.  ᒪᑐᐃᖅᓯᔾᔪᑎᓄᑦ ᑭᐅᔾᔪᑏᑦ. ᓈᓴᐅᑎᖓ 10. ᐊᑎᓕᐅᖅᓯᒪᔪᑎᒍ ᑐᒃᓯᕋᐅᑏᑦ. ᑲᑎᒪᔾᔪᑎᒃᓴᖅ 11. 

ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑎᓄᑦ ᑭᐅᔾᔪᑏᑦ. ᑲᑎᒪᔾᔪᑎᒃᓴᖅ 12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᐅᓂᒃᑳᖏᑦ ᕿᒥᕐᕈᓇᓚᐅᖅᑎᓪᓗᒋᑦ ᐱᖁᔭᒃᓴᓂ ᐊᓯᖏᓐᓂᓪᓗ. ᑲᑎᒪᔾᔪᑎᒃᓴᖅ 13. ᑎᑎᖅᑲᑦ ᓴᖅᑭᑕᐅᓂᖏᑦ. 

ᑲᑎᒪᔾᔪᑎᒃᓴᖅ 14. ᒪᒥᐊᓇᖅ. ᒪᓕᒐᓕᐅᖅᑎ ᐃᖃᓗᒃᑑᑦᓯᐊᕐᒧᑦ, ᒥᔅᑕ ᐲᑕᓴᓐ. 

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 39 - 7(2): ᑎᑎᖅᑲᐅᓯᐊᒥᓂᖅᑕ ᒥᓂᔅᑕᖓᓐᓂ ᒪᓕᒐᓕᕆᔨᒃᑯᑦ ᑭᐅᓪᓗᓂ 

ᐊᐱᖅᑯᑎᓂ ᐊᐱᖅᑯᑕᐅᖃᑦᑕᔪᔪᓂᒃ ᐃᓱᒪᒃᓴᖅᑎᐅᕈᑎᖃᖃᑦᑕᑎᓪᓗᒋᑦ ᐱᓕᕆᕕᐅᑉ 2026-2027-ᒥᑦ 

ᑮᓇᐅᔭᖅᑐᕈᑎᒃᓴᖏᓐᓂᑦ  (ᐲᑐᓴᓐ) 

ᓴᖅᑭᑕᐅᔪᖅ ᑎᑎᖅᑲᒃ 40 - 7(2): ᒪᓕᒐᓕᐅᕐᕕᒻᒨᖅᑕᕋ ᐃᒃᓯᕙᐅᑕᕆᔭᐅᓪᓗᖓ ᑲᑎᒪᔨᕋᓛᖑᔪᓄᑦ 

ᓇᐅᑦᑎᖅᓱᖅᑎᐅᔪᓄᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᕙᖅᑐᕈᑎᒥᓂᖏᓐᓄᓪᓗ. ᐊᔾᔨᒋᔪᔭᖓ 

ᑎᑎᖅᑲᐅᓯᐊᕆᔪᔭᑦᑕ ᑭᒡᒐᖅᑐᐃᔨᖓᓐᓂ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐱᔾᔪᑎᖃᖅᑐᖅ ᑲᑎᒪᔨᕋᓛᑦ 

ᑕᓚᕖᓴᒃᑯᑦ ᓈᓚᓐᓂᖃᖅᑎᑦᑎᓂᕆᕋᑖᔪᔭᖏᓐᓂᑦ ᐱᔾᔪᑎᖃᖅᑐᓂ ᐊᓪᓚᕝᕕᖓᑕ 2024-2025, 2025-

2026 ᐊᕐᕌᒍᑕᒫᖅᓯᐅᑎᖏᓐᓂᑦ (ᐲᑐᓴᓐ) 

ᓴᖅᑭᑕᐅᔪᖅ ᑎᑎᖅᑲᒃ 41 - 7(2): ᓴᖅᑭᖅᑕᕋ ᒪᓕᒐᓕᐅᕐᕕᒻᒧᑦ ᐃᒃᓯᕙᐅᑕᕆᔭᐅᓪᓗᖓ ᑲᑎᒪᔨᕋᓛᖑᔪᓄᑦ 

ᓇᐅᑦᑎᑐᖅᑎᐅᔪᓄᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᖏᓐᓄᓪᓗ ᐊᔾᔨᖏᑦ 

ᑎᑎᖅᑲᐅᓯᐊᕆᔪᔭᑦᑕ ᒥᓂᔅᑕᖓ ᑐᖏᓕᖓᓂᑦ ᐃᓄᓕᕆᔨᒃᑯᑦ ᐱᔾᔪᑎᖃᖅᑐᑦ ᑲᑎᒪᔨᕋᒫᑦ ᑕᓚᕖᓴᒃᑯᑦ 

ᓈᓚᓐᓂᖃᖅᑎᑦᑎᓂᕆᖃᑖᔪᔭᖏᓐᓂᑦ. ᐱᔾᔪᑎᖃᖅᑐᓂ 2024-2025 ᐊᒻᒪᓗ 2025-2026-ᒥ 

ᐊᕐᕌᒍᑕᒫᖅᓯᐅᑎᓂᒃ ᐅᓂᒃᑳᓕᐊᒥᓂᕐᓂᑦ (ᐲᑐᓴᓐ) 



ᕿᑎᖅᑰ, ᐊᒃᑑᕙ 22, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓴᖅᑭᑕᐅᔪᖅ ᑎᑎᖅᑲᒃ 42 - 7(2): ᓄᐊᔅᓯᒪᔭᒃᑲᑦ ᐱᔾᔪᑎᖃᖅᑐᑦ ᓯᕿᙳᔭᐃᑦ 

ᐊᓯᔾᔨᖅᑕᐅᖃᑦᑕᕐᓂᕆᔭᖓᓐᓂ (ᐲᑐᓴᓐ) 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑎᓴᒪᓂ ᑎᑎᖅᑲᓂᑦ ᓴᖅᑭᕋᔅᓴᖃᖅᑐᖓ. ᓯᕗᓪᓕᖅᐹᖅ ᑖᓐᓇ 

ᓴᖅᑭᖅᑕᕋ ᐃᒃᓯᕙᐅᑕᐅᓪᓗᖓ ᑲᑎᒪᑐᐃᓐᓇᕐᓂᕐᒧᑦ ᐊᔾᔨᒋᔭᖓ ᑎᑎᖅᑲᐅᓯᐊᒥᓂᖅᑕ ᒥᓂᔅᑕᖓᓐᓂ 

ᒪᓕᒐᓕᕆᔨᒃᑯᑦ ᑭᐅᓪᓗᓂ ᐊᐱᖅᑯᑎᓂ ᐊᐱᖅᑯᑕᐅᖃᑦᑕᔪᔪᓂᒃ ᐃᓱᒪᒃᓴᖅᑎᐅᕈᑎᖃᖃᑦᑕᑎᓪᓗᒋᑦ ᐱᓕᕆᕕᐅᑉ 

2026-2027-ᒥᑦ ᑮᓇᐅᔭᖅᑐᕈᑎᒃᓴᖏᓐᓂᑦ ᑲᑎᒪᑐᐃᓐᓇᑎᓪᓗᒋᑦ 2026-ᒥ ᐅᐱᕐᖔᒃᑯᑦ ᐃᒃᓯᕙᓂᖓᓂᒃ 

ᒪᓕᒐᓕᐅᕐᕕᐅᑉ. 

 

ᐊᐃᑉᐸᖓ ᑎᑎᖅᑲᖅ, ᒪᓕᒐᓕᐅᕐᕕᒻᒨᖅᑕᕋ ᐃᒃᓯᕙᐅᑕᕆᔭᐅᓪᓗᖓ ᑲᑎᒪᔨᕋᓛᖑᔪᓄᑦ ᓇᐅᑦᑎᖅᓱᖅᑎᐅᔪᓄᑦ 

ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᕙᖅᑐᕈᑎᒥᓂᖏᓐᓄᓪᓗ. ᐊᔾᔨᒋᔪᔭᖓ ᑎᑎᖅᑲᐅᓯᐊᕆᔪᔭᑦᑕ ᑭᒡᒐᖅᑐᐃᔨᖓᓐᓂ 

ᓱᕈᓯᕐᓄᑦ ᒪᒃᑯᑦᑐᓄᓪᓗ ᐱᔾᔪᑎᖃᖅᑐᖅ ᑲᑎᒪᔨᕋᓛᑦ ᑕᓚᕖᓴᒃᑯᑦ ᓈᓚᓐᓂᖃᖅᑎᑦᑎᓂᕆᕋᑖᔪᔭᖏᓐᓂᑦ 

ᐱᔾᔪᑎᖃᖅᑐᓂ ᐊᓪᓚᕝᕕᖓᑕ 2024-2025, 2025-2026 ᐊᕐᕌᒍᑕᒫᖅᓯᐅᑎᖏᓐᓂᑦ. 

 

ᐱᖓᔪᑦ ᓴᖅᑭᖅᑕᕋ ᒪᓕᒐᓕᐅᕐᕕᒻᒧᑦ ᐃᒃᓯᕙᐅᑕᕆᔭᐅᓪᓗᖓ ᑲᑎᒪᔨᕋᓛᖑᔪᓄᑦ ᓇᐅᑦᑎᑐᖅᑎᐅᔪᓄᑦ ᒐᕙᒪᒃᑯᑦ 

ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᖏᓐᓄᓪᓗ ᐊᔾᔨᖏᑦ ᑎᑎᖅᑲᐅᓯᐊᕆᔪᔭᑦᑕ ᒥᓂᔅᑕᖓ ᑐᖏᓕᖓᓂᑦ ᐃᓄᓕᕆᔨᒃᑯᑦ 

ᐱᔾᔪᑎᖃᖅᑐᑦ ᑲᑎᒪᔨᕋᒫᑦ ᑕᓚᕖᓴᒃᑯᑦ ᓈᓚᓐᓂᖃᖅᑎᑦᑎᓂᕆᖃᑖᔪᔭᖏᓐᓂᑦ. ᐱᔾᔪᑎᖃᖅᑐᓂ 2024-2025 

ᐊᒻᒪᓗ 2025-2026-ᒥ ᐊᕐᕌᒍᑕᒫᖅᓯᐅᑎᓂᒃ ᐅᓂᒃᑳᓕᐊᒥᓂᕐᓂᑦ.  

 

ᑎᓴᒪᖓᑦ ᑎᑎᖅᑲᖅ ᒪᓕᒐᓕᐅᕐᕕᒻᒨᖅᑕᕋ ᒪᓕᒐᓕᐅᖅᑎᐅᓪᓗᖓ ᐃᖃᓗᑦᑑᑦᑎᐊᒧᑦ ᑐᑭᓯᒃᑲᓐᓂᕈᑎᔅᓴᐃᑦ 

ᓄᐊᔅᓯᒪᔭᒃᑲᑦ ᐱᔾᔪᑎᖃᖅᑐᑦ ᓯᕿᙳᔭᐃᑦ ᐊᓯᔾᔨᖅᑕᐅᖃᑦᑕᕐᓂᕆᔭᖓᓐᓂ. ᑖᒃᑯᐊ ᐃᓗᓕᖃᖅᑐᐃᑦ 

ᐱᖁᔨᕗᖔᕈᑎᒥᓂᕐᓂᑦ ᑎᑎᖅᑲᐅᓯᐊᒥᓂᕐᓂᓪᓗ ᑐᓂᔭᐅᓯᒪᔪᓂᑦ ᕿᑎᕐᒥᓂᐅᑦ ᓇᒻᒥᓂᖃᐅᑏᑦ 

ᑲᑐᔾᔨᖃᑎᒌᖏᓐᓄᑦ ᒪᐃᔭᖏᓐᓄᑦ ᐃᖃᓗᑦᑑᑦᑎᐊᖅ, ᐅᖅᓱᖅᑑᖅ, ᑰᒑᕐᔪᒃ, ᖁᓪᓗᖅᑑᖅ ᐊᒻᒪᓗ ᑕᓗᕐᔪᐊᖅ.  

 

ᒪᓕᒐᓕᐅᖅᑎᐅᖃᑎᒃᑲ ᐅᖃᓕᒫᑦᑎᐊᖁᕙᒃᑲ ᑖᒃᑯᓂᖓ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᑎᑎᖅᑲᑦ ᓴᖅᑭᑕᐅᓂᖏᑦ 13-ᒦᒃᑲᑦᑕ. ᖁᓪᓗᖅᑑᕐᒧᑦ ᒪᓕᒐᓕᐅᖅᑎ, ᖁᓕᒃᑖᓇ. 

 

ᓴᖅᑭᑕᐅᔪᖅ ᑎᑎᖅᑲᒃ 43 - 7(2): ᑎᑎᖅᑲᐅᓯᐊᕆᔪᔭᓐᓂᒃ ᔫᑳᓐ  ᒥᓂᔅᑕᖓᓐᓂᒃ ᐊᑐᕆᐊᕐᓄᑦ 

ᓴᓇᔪᓕᕆᔨᒃᑯᖏᓐᓄᓪᓗ, ᒐᕙᒪᑐᖃᒃᑯᑦ ᒥᓂᔅᑕᖓᓐᓄᑦ ᐊᕙᑎᓕᕆᔨᒃᑯᑦ ᐱᔾᔪᑎᖃᖅᑐᖅ 

ᐅᖅᓱᐊᓗᑦᑐᖅᑐᐃᑦ ᐳᔫᖃᑦᑕᕐᓂᕆᔭᖏᓐᓂᑦ ᐅᑭᐅᖅᑕᖅᑐᒥ, ᖃᐅᔨᓴᕈᑎᐅᔪᓂᑦ ᐳᔫᖃᑦᑕᖅᑐᓂᑦ 

ᓄᓇᕘᒥ (ᖁᓕᒃᑖᓇ) 

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᕐᕕᒻᒨᖅᓯᒍᒪᒐᒪ ᐊᔾᔨᖏᓐᓂᒃ ᑎᑎᖅᑲᐅᓯᐊᕆᔪᔭᓐᓂᒃ ᔫᑳᓐ  

ᒥᓂᔅᑕᖓᓐᓂᒃ ᐊᑐᕆᐊᕐᓄᑦ ᓴᓇᔪᓕᕆᔨᒃᑯᖏᓐᓄᓪᓗ, ᒐᕙᒪᑐᖃᒃᑯᑦ ᒥᓂᔅᑕᖓᓐᓄᑦ ᐊᕙᑎᓕᕆᔨᒃᑯᑦ 

ᐱᔾᔪᑎᖃᖅᑐᖅ ᐅᖅᓱᐊᓗᑦᑐᖅᑐᐃᑦ ᐳᔫᖃᑦᑕᕐᓂᕆᔭᖏᓐᓂᑦ ᐅᑭᐅᖅᑕᖅᑐᒥ, ᐃᓛᒃ, ᖃᐅᔨᓴᕈᑎᐅᔪᓂᑦ 

ᐳᔫᖃᑦᑕᖅᑐᓂᑦ ᓄᓇᕘᒥ.  

 

ᒪᓕᒐᓕᐅᖅᑎᓄᑦ ᑖᓐᓇ ᐅᖃᓕᒫᖅᑕᐅᑦᑎᐊᖁᕙᕋ, ᐊᒻᒪᓗᑦᑕᐅᖅ ᒥᓂᔅᑕᒧᑦ ᑲᒪᔨᐅᔪᒧᑦ ᐊᐱᖅᑯᑎᖃᓛᕋᒪ 

ᑖᔅᓱᒥᖓ ᐅᑭᐊᔅᓵᖅ ᐃᔅᓯᕙᓂᖃᖅᑎᓪᓗᑕ. ᖁᔭᓐᓇᒦᒃ, ᐅᖃᖅᑏ.  

 

ᓴᖅᑭᑕᐅᔪᖅ ᑎᑎᖅᑲᒃ 44 - 7(2): 2025-26 ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᕐᕌᒍᒧᒃ ᐅᓂᒃᑳᖏᑦ (ᕼᐄᓕ 

ᐊᕿᐊᕈᖅ) 

ᓴᖅᑭᑕᐅᔪᖅ ᑎᑎᖅᑲᒃ 45 - 7(2): ᒥᓂᔅᑑᑉ 2024-25 ᐅᓂᒃᑳᖓ ᐊᔪᖅᓴᓐᓂᖅ ᑲᑕᒋᐊᓐᓂᐊᓄᑦ (ᕼᐄᓕ 

ᐊᕿᐊᕈᖅ) 

 



ᕿᑎᖅᑰ, ᐊᒃᑑᕙ 22, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᒍᐊᐃᓐ Hᐄᓕ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᖁᕕᐊᓱᑉᐳᖓ 

ᓴᖅᑭᖅᓯᒋᐊᔅᓴᖅ ᖁᓪᓕᖅ ᐆᒻᒪᖅᑯᑎᓕᕆᔩᑦ ᑯᐊᐳᕇᓴᒃᑯᑦ, 2025-2026 ᐊᕐᕌᒍᑕᒫᖅᓯᐅᑎᖏᑦ 

ᐅᓂᒃᑳᓕᐊᒥᓂᖏᑦ.  

 

ᐅᖃᖅᑏ, ᐃᓄᒃᑎᑑᓕᖅᑕᐅᓂᖏᑦ ᐱᔭᕇᖅᑕᐅᑉᐸᑕ ᑎᑎᕋᖅᑎᖓᓅᓛᖅᑕᕋ ᑐᓂᐅᖅᑲᕈᓐᓇᓛᕐᖓᒍᒃ 

ᒪᓕᒐᓕᐅᖅᑎᓕᒫᕐᓄᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᑎᑎᖅᑲᑦ ᓴᖅᑭᑕᐅᓂᖏᑦ. ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ Hᐄᓕ ᐊᕿᐊᕈᖅ.  

 

ᐊᖓᔪᖅᑳᖅ ᒍᐊᐃᓐ Hᐄᓕ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᑉᐳᖓ ᒪᓕᒐᓕᐅᕐᕕᒻᒨᖅᓯᒋᐊᔅᓴᖅ 

ᒥᓂᔅᑕᐅᑉ 24-25-ᒥ ᐅᓂᒃᑳᖏᑦ ᐊᔪᖅᓴᓗᐊᖃᑦᑕᖅᑐᓂᑦ ᓄᖑᔾᔫᒥᑎᑦᑎᒐᓱᓐᓂᕐᒧᑦ.  

 

ᐅᖃᖅᑏ, ᐃᓄᒃᑎᑑᓕᖅᑕᐅᒌᖅᓯᒪᓕᖅᑲᑕ ᒪᓕᒐᓕᐅᕐᕕᐅᑉ ᑎᑎᕋᖅᑎᖓᓅᓛᖅᑕᕋ ᑐᓂᐅᖅᑲᓛᕐᖓᒋᑦ 

ᒪᓕᒐᓕᐅᖅᑎᓕᒫᕐᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᓴᖅᑭᑕᐅᔪᖅ ᑎᑎᖅᑲᒃ 46 - 7(2): 2025-26 ᐊᕐᕌᒍᑕᒫᑦ ᐅᓂᒃᑳᖏᑦ ᓂᕈᐊᖅᑐᓕᕆᔨᔾᔪᐋᑉ ᓄᓇᕘᒥᑦ 

(ᔪᐊᓇᓯ) 

ᓴᖅᑭᑕᐅᔪᖅ ᑎᑎᖅᑲᒃ 47 - 7(2): 2025-26 ᐊᕐᕌᒍᑕᒫᑦ ᐅᓂᒃᑳᖏᑦ ᑐᑭᓯᐅᒪᔾᔪᑎᓄᑦ 

ᑲᙳᓇᖅᑐᓕᕆᓂᐅᑉ ᑲᒥᓴᖓᑕ ᓄᓇᕘᒥᑦ (ᔪᐊᓇᓯ) 

ᓴᖅᑭᑕᐅᔪᖅ ᑎᑎᖅᑲᒃ 48 - 7(2): 2025-26 ᐊᕐᕌᒍᑕᒫᑦ ᐅᓂᒃᑳᖏᑦ ᓱᓕᑦᑎᐋᓐᓂᕐᒧᑦ ᑲᒥᓴᓇᐅᑉ 

ᓄᓇᕘᒥᑦ (ᔪᐊᓇᓯ) 

ᓴᖅᑭᑕᐅᔪᖅ ᑎᑎᖅᑲᒃ 49 - 7(2): 2025-26 ᐊᕐᕌᒍᑕᒫᑦ ᐅᓂᒃᑳᑦ ᑭᒡᒐᖅᑐᐃᔨᐊᓄᑦ ᓱᕈᓯᓄᑦ 

ᒪᒃᑯᒃᑐᓄᓪᓗ (ᔪᐊᓇᓯ) 

ᓴᖅᑭᑕᐅᔪᖅ ᑎᑎᖅᑲᒃ 50 - 7(2): 2024-25 ᑕᒻᒪᖅᓯᒪᔪᖅᓯᐅᒪᔪᑦ ᑮᓇᐅᔭᑦ ᐅᓂᒃᑳᖏᑦ ᐊᑖᒍᑦ ᓄᓇᕘᑉ 

ᒪᓕᒐᓕᐅᕐᕕᖓᑕ ᐃᓐᓇᕐᒧᑦ ᓄᖅᑲᕈᑎᑦ ᒪᓕᒐᖓᑕ (ᔪᐊᓇᓯ) 

ᓴᖅᑭᑕᐅᔪᖅ ᑎᑎᖅᑲᒃ 51 - 7(2): 2024-25 ᑕᒻᒪᖅᓯᒪᔪᖅᓯᐅᒪᔪᑦ ᑮᓇᐅᔭᑦ ᐅᓂᒃᑳᖏᑦ ᐊᑖᒍᑦ 

ᐃᓚᒋᐊᕈᑦ ᐃᓐᓇᒧᑦ ᓄᖅᑲᕈᑎᑦ ᒪᓕᒐᖓᑕ(ᔪᐊᓇᓯ) 

ᓴᖅᑭᑕᐅᔪᖅ ᑎᑎᖅᑲᒃ 52 - 7(2): 2025-26 ᑕᒻᒪᖅᓯᒪᔪᖅᓯᐅᒪᔪᑦ ᑮᓇᐅᔭᑦ ᐅᓂᒃᑳᖏᑦ ᐊᑖᒍᑦ ᓄᓇᕘᑉ 

ᒪᓕᒐᓕᐅᕝᕕᐊᑕ ᐃᓐᓇᒧᑦ ᓄᖅᑲᕈᑎᑦ ᒪᓕᒐᖓᑕ (ᔪᐊᓇᓯ) 

ᓴᖅᑭᑕᐅᔪᖅ ᑎᑎᖅᑲᒃ 53 - 7(2): 2025-26 ᑕᒻᒪᖅᓯᒪᔪᖅᓯᐅᒪᔪᑦ ᑮᓇᐅᔭᑦ ᐅᓂᒃᑳᖏᑦ ᐊᑖᒍᑦ 

ᐃᓚᒋᐊᕈᑦ ᐃᓐᓇᒧᑦ ᓄᖅᑲᕈᑎᑦ ᒪᓕᒐᖓᑕ (ᔪᐊᓇᓯ) 

ᓴᖅᑭᑕᐅᔪᖅ ᑎᑎᖅᑲᒃ 54 - 7(2): ᓂᕈᐊᖅᑕᐅᓂᖏᑦ ᐊᑖᒍᑦ ᐃᓚᒋᐊᕈᑦ ᐃᓐᓇᒧᑦ ᓄᖅᑲᕈᑎᑦ ᒪᓕᒐᖓᑕ 

(ᔪᐊᓇᓯ) 

ᐅᖃᖅᑎ: ᐅᕙᖓᑦᑕᐅᖅ ᐅᓪᓗᒥ ᑕᕝᕗᖓ ᒪᓕᒐᓕᐅᕐᕕᒻᒧᑦ ᓵᑦᓯᓐᓅᖅᓯᕗᖓ ᖁᓕᐅᖏᒐᖅᑐᓂᑦ. ᑖᒃᑯᐊ 

ᑎᑎᖅᑲᐃᑦ, ᓯᕗᓪᓕᖅᐹᖓᑦ ᑖᓐᓇ 2025-2026-ᒥ ᐊᕐᕌᒍᑕᒫᑦ ᐅᓂᒃᑳᕆᖃᑦᑕᖅᑕᖓᓂᑦ ᓂᕈᐊᖅᑐᓕᕆᔨᕐᔪᐊᑦ 

ᓄᓇᕗᒃᑯᓐᓃᖔᖅᓯᒪᔪᖅ.  

 

ᑐᖏᓕᐊ ᑖᓐᓇ ᑎᑎᖅᑲᖅ 2025-2026 ᐊᕐᕌᒍᑕᒫᑦ ᐅᓂᒃᑳᓕᐊᖓᑦ ᑐᓴᐅᒪᖃᑦᑕᐅᑎᓂᕐᒧᑦ ᑲᙳᓇᖅᑐᓕᕆᓂᕐᒧᑦ 

ᑲᒥᓯᓇᒥᙶᖅᑐᖅ ᓄᓇᕗᒻᒥ.  

 

ᐱᖓᔪᐊᑦ ᑎᑎᖅᑲᖅ ᑖᓐᓇ 2025-2026 ᐊᕐᕌᒍᑕᒫᑦ ᐅᓂᒃᑳᓕᐊᕆᔭᐅᖃᑦᑕᖅᑐᖅ ᓱᓕᑦᑎᐊᓂᕐᒧᑦ 

ᑲᒥᓯᓇᕆᔭᑦᑎᓐᓄᑦ ᓄᓇᕗᒻᒥ.  

 

ᐊᒻᒪᓗ ᓯᑕᒪᒋᔭᖓᑦ ᑖᓐᓇ ᑎᑎᖅᑲᖅ 2025-2026 ᐊᕐᕌᒍᑕᒫᑦ ᐅᓂᒃᑳᕆᖃᑦᑕᖅᑕᖓᑦᑕ ᑭᒡᒐᖅᑐᐃᔨ ᒪᒃᑯᒃᑐᓄᑦ 

ᓱᕈᓯᕐᓄᓪᓗ ᐊᓪᓚᕝᕕᖓᑦ ᑭᒡᒐᖅᑐᐃᔨᓂᙶᖅᑐᖅ.  

 



ᕿᑎᖅᑰ, ᐊᒃᑑᕙ 22, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᓪᓕᒪᒋᔭᖓᑦ ᑎᑎᖅᑲᖅ ᓴᖅᑭᑕᕋ 2024-2025 ᑮᓇᐅᔭᐃᑦ ᕿᒥᕐᕈᔭᐅᓂᖏᑦ ᑭᒡᓕᓯᓂᐊᖅᑕᐅᓯᒪᔪᑦ ᑕᕝᕙᓂ 

ᓄᓇᕗᑦ ᒪᓕᒐᓕᐅᕐᕕᖓᑕ ᐃᖅᑲᓇᐃᔭᖅᑎᐅᓂᕐᒥᒃ ᓄᖅᑲᖓᓕᖅᑐᑦ ᑮᓇᐅᔭᑎᒍᑦ ᐱᖁᔭᖓᑕ ᐃᓗᐊᒎᖓᔪᖅ.  

 

ᐱᖓᓲᔪᖅᑐᕆᔭᖓᑦ ᑎᑎᖅᑲᖅ ᓴᖅᑭᑕᕋ 2024-2025 ᑭᒡᓕᓯᓂᐊᖅᑕᐅᓯᒪᔪᑦ ᑮᓇᐅᔭᐃᑦ ᐊᑐᖅᑕᐅᓯᒪᔪᑦ ᑕᐃᑰᓇ 

ᒪᓕᒐᓕᐅᖅᑏᑦ ᐃᖅᑲᓇᐃᔭᖅᑎᐅᓂᕐᒥᒃ ᓄᖅᑲᐅᓯᐊᔅᓴᖏᑕ ᑮᓇᐅᔭᖁᑎᖓᑕ ᐱᖁᔭᖓᑕ ᐃᓗᐊᒎᖓᔪᖅ.  

 

7-ᒋᔭᖓᑦ ᑖᓐᓇ ᑎᑎᖅᑲᖅ 2025-2026 ᑭᒡᓕᓯᓂᐊᖅᑕᐅᓯᒪᔪᑦ ᑮᓇᐅᔭᐃᑦ ᑕᐃᑰᓇ ᒪᓕᒐᓕᐅᕐᕖᑦ 

ᐃᖅᑲᓇᐃᔭᖅᑎᐅᓂᕐᒧᑦ ᓄᖅᑲᐅᓯᐊᕈᑎᒃᓴᖓᑕ ᑮᓇᐅᔭᐃᑦ ᐱᖁᔭᖓᑕ ᐃᓗᐊᒎᖓᔪᖅ.  

 

ᐱᖓᓲᔪᖅᑐᕆᔭᖓᑦ ᑎᑎᖅᑲᖅ 2025-2026 ᑭᒡᓕᓯᓂᐊᖅᑕᐅᓯᒪᔪᑦ ᑮᓇᐅᔭᐃᑦ ᑕᐃᑰᓇ ᐃᓚᒋᐊᕈᑏᑦ 

ᐃᖅᑲᓇᐃᔭᖅᑎᐅᓂᕐᒧᑦ ᓄᖅᑲᐅᓯᐊᔅᓴᖏᑕ ᒪᓕᒐᓕᐅᖅᑏᑦ ᐱᖁᔭᖓᑕ ᐃᓗᐊᒎᖓᔪᖅ.  

 

ᐊᒻᒪᓗ ᑖᓐᓇ ᑭᖑᓪᓕᖅᐹᖓᑦ ᑕᐃᑰᓇ ᐃᓚᒋᐊᕈᑏᑦ ᓄᖅᑲᕈᒪᓯᐊᖅᑖᕐᓂᕐᒧᑦ ᑮᓇᐅᔭᐃᑦ ᐊᑎᓕᐅᖅᓯᒪᖃᑕᐅᔪᐃᑦ 

ᑕᕝᕙᓂ ᐱᖁᔭᐅᑉ ᒪᓕᒡᓗᒍ. ᖁᔭᓐᓇᒦᒃ.  

 

ᑲᑎᒪᔾᔪᑎᑦᑎᓐᓅᕐᓗᑕ. ᑲᑎᒪᔾᔪᑎᒃᓴᖅ 14. ᐱᖁᔨᕗᖔᕈᑕᐅᓂᐊᖅᑐᓂᑦ ᖃᐅᔨᒃᑲᐃᔾᔪᑏᑦ. ᒥᔅᑕ ᐳᐊᑐ, 

ᐃᓕᓴᕆᕙᒋᑦ. 

 

ᑲᑎᒪᔾᔪᑎ 14: ᐱᖁᔨᕗᖔᕈᑕᐅᓂᐊᖅᑐᓂᒃ ᖃᐅᔨᓴᐃᒃᑲᐃᓂᖅ 

 

ᐱᒋᐊᖅᑎᑕᖅ 05 - 7(2): ᑎᒃᑯᐊᖅᓯᓂᖅ ᒪᓕᒐᓕᐅᖅᑎᒥᒃ ᐱᒋᐊᖅᑎᑕᐅᓂᖓ - ᖃᐅᔨᒃᑲᐃᒍᑦ (ᐳᐊᑐ) 

 

ᐳᐊᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᖃᐅᔨᒃᑲᐃᕗᖓ ᓇᒡᒐᔾᔭᐅᖑᓕᖅᑲᑦ ᐊᑦᑑᕝᕙ 26, 2026, ᐆᒥᖓ ᐱᖁᔨᕗᖔᕈᒻᒥᑦ ᐱᒋᐊᖅᑎᑦᑎᓛᕋᒪ:  

 

ᒫᓐᓇ ᑕᐃᒪᐃᒻᒪᑦ ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᐅᔪᒧᑦ ᐊᒥᑦᑐᕐᒧᑦ, ᑖᓐᓇ ᔭᐃᓴᓐ ᐃᖃᓗᒃ, 

ᒪᓕᒐᓕᐅᖅᑎᐅᔪᖅ ᑕᓯᐅᔭᕐᔪᐊᕐᒧᑦ ᑎᒃᑯᐊᖅᑕᐅᖁᓪᓗᒍᒃ ᑲᑎᒪᔨᕋᓛᖑᔪᓄᑦ ᒪᓕᒐᓕᕆᓂᕐᒧᑦ, ᑲᑎᒪᔨᕋᓛᖑᔪᓄᑦ 

ᓇᐅᑦᑎᑐᖅᑎᐅᔪᓄᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᖏᓐᓄᓪᓗ, ᐊᒻᒪ ᑲᑎᒪᔨᕋᓛᖑᔪᓄᑦ ᓄᓇᓕᓐᓄᑦ 

ᐊᒻᒪ ᐱᕙᓪᓕᐊᔪᓕᕆᓂᕐᒧᑦ.  

 

ᐅᖃᖅᑏ, ᓈᒻᒪᓈᓕᖅᑲᑦ ᑐᔅᓯᕋᕐᓂᐊᕋᒪ ᐊᖏᖅᑐᐃᓐᓇᐅᖁᓗᒋᑦ ᐱᖁᔨᕗᖔᕈᑎᒃ ᐅᓪᓗᒥ ᐱᓕᕆᐊᖑᖁᓪᓗᒍ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑲᔪᓯᓗᑕ ᑲᑎᒪᔾᔪᑎᑦᑕ ᓈᓴᐅᑎᖓ 15. ᖃᐅᔨᒃᑲᐃᔾᔪᑎᑦ ᐱᖁᔨᕗᖔᕈᑕᐅᓂᐊᖅᑐᓂᑦ 

ᓯᕗᓪᓕᖅᐹᕐᒥᒃ ᐅᖃᓕᒫᖅᑕᐅᖁᓪᓗᒋᑦ ᐱᖁᔭᒃᓴᑦ. ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᒪᐃᓐ. 

 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 5 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᑲᐃᕙᖃᑦᑕᖅᑐᓄᑦ ᑮᓇᐅᔭᑦ ᐊᑐᓲᑦ ᒪᓕᒐᖅ - 

ᖃᐅᔨᒃᑲᐃᒍᑦ 

ᒪᓕᒐᒃᓴᖅ 10 - ᐊᑐᖅᑕᐅᔪᒃᓴᑦ ᑮᓇᐅᔭᑦ (ᐊᑭᑐᔫᑎᓄᑦ) ᒪᓕᒐᖅ, 2027-28 - ᖃᐅᔨᒃᑲᐃᒍᑦ 

ᒪᓕᒐᒃᓴᖅ 11 - ᖄᒃᑲᓐᓂᐊᒍᑦ ᐊᑐᖅᑕᐅᔪᒃᓴᑦ ᑮᓇᐅᔭᑦ (ᐊᐅᓚᑕᓄᑦ ᐸᖅᑭᔭᓄᓪᓗ) ᒪᓕᒐᖅ, ᓇᐄᓴᐅᑖ 3, 

2025-26 ᒪᓕᒐᖅ - ᖃᐅᔨᒃᑲᐃᒍᑦ 

ᒪᓕᒐᒃᓴᖅ 12 - ᖄᒃᑲᓐᓂᐊᒍᑦ ᐊᑐᖅᑕᐅᔪᒃᓴᑦ ᑮᓇᐅᔭᑦ (ᐊᑭᑐᔫᑎᓄᑦ) ᒪᓕᒐᖅ, ᓇᐄᓴᐅᑖ 2, 2026-27 - 

ᖃᐅᔨᒃᑲᐃᒍᑦ 

ᒪᓕᒐᒃᓴᖅ 13 - ᖁᔭᓈᖅᓯᓂᕐᒧᑦ ᐱᖁᑎᒋᔭᕕᓂᓐᓄᑦ ᒪᓕᒐᖅ, 2025-26 - ᖃᐅᔨᒃᑲᐃᒍᑦ 



ᕿᑎᖅᑰ, ᐊᒃᑑᕙ 22, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓯᕗᓕᖅᑎ ᐋᕐᓗᒃ ᒪᐃᓐ (ᑐᓵᔨᑎᒍᑦ): ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᖃᐅᔨᒃᑲᐃᕗᖓ 

ᐅᓪᓗᑐᐃᓐᓇᐅᓕᖅᑲᑦ ᐊᑦᑑᕝᕙ 23, 2026, ᐅᑯᐊ ᐱᖁᔭᒃᓴᐃᑦ ᓯᕗᓪᓕᖅᐹᕐᒥᒃ ᐅᖃᓕᒫᖅᑕᐅᓛᕐᖓᑕ:  

 

• ᐱᖁᔭᒃᓴᖅ 5, ᐱᖁᔭᐅᔪᖅ ᐋᖅᑭᒋᐊᖅᓯᔾᔪᑕᐅᔪᖅ ᑲᐃᕙᑦᑐᓂᑦ ᑮᓇᐅᔭᓂᑦ ᐱᖁᔭᕐᔪᐊᖓᓂᒃ; ᐱᖁᔭᒃᓴᖅ 

10, ᑮᓇᐅᔭᓄᑦ ᑐᔅᓯᕋᐅᑎᒃ (ᐊᑭᑐᔪᓄᑦ) ᐱᖁᔭᖅ, 2027-2028-ᒥᑦ.  

 

• ᐱᖁᔭᒃᓴᖅ 11, ᑮᓇᐅᔭᓂᑦ ᐃᓚᒋᐊᖅᓯᒍᒪᔾᔪᑎᒃ (ᐊᐅᓚᑦᑎᔾᔪᑎᓄᑦ ᐋᖅᑭᐅᒪᑎᑦᑎᔾᔪᑎᓄᑦ) ᐱᖁᔭᖅ 3, 

2025-2026.  

 

• ᐱᖁᔭᒃᓴᖅ 12, ᑮᓇᐅᔭᓂᑦ ᐃᓚᒋᐊᖅᓯᒍᒪᔾᔪᑎᒃ (ᐊᑭᑐᔪᓄᑦ) ᐱᖁᔭᖅ 2, 2026-2027, ᐊᒻᒪᓗ  

 

• ᐱᖁᔭᒃᓴᖅ 13, ᑮᓇᐅᔭᓕᕆᔾᔪᑎᓂᑦ ᐲᔭᐃᓂᖅ ᐊᒻᒪ ᐊᑭᓕᔅᓴᑐᖃᕐᓄᑦ ᐱᖁᔭᕐᔪᐊᖓᓂ, 2025-2026.  

 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᑲᑎᒪᔾᔪᑎᑦᑕ ᓈᓴᐅᑎᖓ 15. ᐱᖁᔨᕗᖔᕈᑕᐅᓂᐊᖅᑐᓂᒃ ᖃᐅᔨᒃᑲᐃᔾᔪᑏᑦ ᓯᕗᓪᓕᖅᐹᕐᒥᒃ 

ᐅᖃᓕᒫᖅᑕᐅᖁᓪᓗᒋᑦ ᐱᖁᔭᒃᓴᑦ. ᒐᕙᒪᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᒪᐃᓐ.  

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪᑦᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᖃᐅᔨᒃᑲᐃᕗᖓ ᐅᓪᓗᑐᐃᓐᓇᐅᓕᖅᑲᑦ ᐊᒃᑑᕝᕙ 

23, 2026 ᐅᑯᐊ ᐱᖁᔭᒃᓴᐃᑦ ᓯᕗᓪᓕᖅᐹᕐᒥᒃ ᐅᖃᓕᒫᖅᑕᐅᓛᕐᖓᑕ:   

 

• ᐱᖁᔭᒃᓴᖅ 6, ᐅᔭᕋᕈᖅᓯᒪᔪᑦᑕᓕᓐᓂᒃ ᐆᒪᔪᓂᑦ ᐱᖁᔭᕐᔪᐊᖓᑦ; 

 

• ᐱᖁᔭᒃᓴᖅ 7, ᒐᕙᒪᒃᑯᑦ ᓄᓇᖏᑕ ᐱᖁᔭᕐᔪᐊᖓᑦ;  

 

• ᐱᖁᔭᒃᓴᖅ 8, ᓄᓇᐅᑉ ᖄᖓᓃᑦᑐᓄᑦ ᑲᑎᒪᔨᖏᓐᓄᑦ ᐱᖁᔭᕐᔪᐊᖓᑦ;  

 

• ᐱᖁᔭᒃᓴᖅ 9, ᐃᒥᕐᓄᑦ ᐱᖁᔭᕐᔪᐊᖅ.  

 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᑲᑎᒪᔾᔪᑎᑦᑕ ᓈᓴᐅᑎᖓ 15. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᒥᓂᔅᑕᖓᑦ, ᐳᕉᔅᑐ.  

 

ᐊᖓᔪᖅᑳᖅ ᔮᓇᑦ ᐱᑦᓯᐅᓛᖅ ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᓴᖅᑎᑦᓯᕗᖓ ᑕᓪᓕᕐᒥᐅᓕᖅᐸᑦ 

ᐊᑦᑑᕝᕙ 23, 2026, ᐱᖁᔭᒃᓴᖅ 14, ᐱᖁᔭᒃᓴᖅ ᐋᖅᑭᒋᐊᕈᑎᐅᔪᖅ ᐃᓱᐊᖅᓴᐃᔨᐅᓂᕐᒧᑦ ᐱᖁᔭᒃᓴᖅ 

ᓯᕗᓪᓕᖅᐹᕐᒥᒃ ᐅᖃᓕᒫᖅᑕᐅᖁᓪᓗᒍᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᑲᑎᒪᔾᔪᑎᑦᑕ ᓈᓴᐅᑎᖓ 15. ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᒥᓂᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᓴᕆᐊᖅᑎᑦᑎᕗᖓ ᑕᕝᕙᓂ ᐅᓪᓗᑐᐃᓐᓇᕐᒥ, 

ᐊᑦᑑᕝᕙ 23, 2026, ᑖᓐᓇ ᓈᓴᐅᑎᓕᒃ 15, ᐱᖁᔭᖅ ᐋᖅᑭᒋᐊᕈᑎᔅᓴᖅ ᐃᓕᓐᓂᐊᖅᑐᓄᑦ ᑮᓇᐅᔭᓂᒃ 

ᐃᑲᔫᑎᔅᓴᐅᒐᔭᖅᑐᑦ ᐱᖁᔭᖅ ᐱᖁᔭᒃᓴᖅ ᐅᖃᓕᒫᖅᑕᐅᖁᓪᓗᒍᒃ ᓯᕗᓪᓕᖅᐹᕐᒥᒃ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᑦᑕᐅᖅ. ᑲᑎᒪᔾᔪᑎᑦᑎᓐᓄᑦ ᑲᔪᓯᒍᑦᑕ. ᓈᓴᐅᑎᖓ 16. ᐱᖁᔨᕗᖔᕈᑏᑦ. ᐃᓕᓴᕆᕙᕋ ᒥᔅᑕ 

ᐳᐊᑐ. 

 



ᕿᑎᖅᑰ, ᐊᒃᑑᕙ 22, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 

 

ᐱᒋᐊᖅᑎᑕᖅ 05 - 7(2): ᒪᓕᒐᓕᐅᕝᕕᒻᒧᑦ ᑎᒃᑯᐊᖅᑕᐅᓯᒪᓕᖅᑐᓄᑦ - ᖃᐅᔨᒃᑲᐃᓂᖅ ᐱᒋᐊᖅᑎᑕᒧᑦ 

(ᐳᐊᑕ)  

ᐱᒋᐊᖅᑎᑕᖅ 05 - 7(2): ᒪᓕᒐᓕᐅᕝᕕᒻᒧᑦ ᑎᒃᑯᐊᖅᑕᐅᓯᒪᓕᖅᑐᓄᑦ (ᐳᐊᑕ)  

 

ᐳᐊᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᒪᐃᒻᒪᑦ, ᓈᓴᐅᑎᖓ 17, ᒪᓕᒐᓕᐅᕐᕕᒻᒥᑦ ᐊᒻᒪ ᓯᕗᓕᖅᑏᑦ 

ᐱᖁᔭᖓᑦ ᐱᔪᓐᓇᖅᑎᑦᓯᒻᒪᑦ ᒪᓕᒐᓕᐅᕐᕕᒃ ᓴᖅᑭᑦᓯᔪᓐᓇᕐᓗᓂ -- ᒪᒥᐊᓇᐅᒐᓗᐊᖅ, ᐅᖃᖅᑏ. ᖁᔭᓐᓇᒦᒃ, 

ᐅᖃᖅᑏ. ᐊᖏᖅᑕᐅᔪᒪᓪᓗᖓ ᑖᓐᓇ ᐱᒋᐊᖅᑎᑕᕋ ᐅᓪᓗᒥ ᑲᒪᒋᔭᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑖᓐᓇ ᐱᖁᔨᕗᖔᕈᑎᒋᔪᒪᔭᒥᓂᒃ ᐅᓪᓗᒥ ᐱᓕᕆᐊᕆᔪᒪᒻᒪᒍ. ᐋᒡᒑᖅᑐᖃᖅᐸ? ᑐᓴᙱᓐᓇᒪ, 

ᑲᔪᓯᒋᑦ, ᒥᔅᑕ ᐳᐊᑐ.  

 

ᐳᐊᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐃᒪᐃᒻᒪᑦ ᓈᓴᐅᑎᓕᒃ 17−ᒥᑦ ᒪᓕᒐᓕᐅᖅᕕᐅᑉ ᐊᒻᒪᓗ ᐊᐅᓚᑦᑎᔩᑦ ᑲᑎᒪᔨᖏᑕ ᐱᖁᔭᕐᔪᐊᖓᓂ 

ᐱᔭᓐᓇᑎᑦᑎᒻᒪᑦ ᑖᓐᓇ ᒪᓕᒐᓕᐅᖅᕕᒃ ᓴᖅᑭᖅᑎᕆᔪᓐᓇᕐᒪᑦ ᑲᑎᒪᔨᕋᓛᖑᔪᓂᑦ ᐃᑲᔪᖃᖅᑕᓂᐊᖅᑐᓂᒃ ᐊᒻᒪᓗ 

ᐅᖃᐅᔾᔨᒋᐊᖃᑦᑕᕐᓗᑎᒃ ᒪᓕᒐᓕᐅᖅᕕᐅᔪᒥᑦ ᑕᐃᒪᐃᒋᐊᖃᖅᑐᒋᓕᕋᐃᑉᐸᑕ;  

 

ᐊᒻᒪᓗ ᐃᒪᐃᒻᒪᑦ ᑖᓐᓇ ᒪᓕᒐᓕᐅᖅᕕᒃ ᐊᑐᐃᓐᓇᐅᓕᕐᒪᑦ ᑎᒃᑯᐊᖅᓯᔪᓐᓇᖅᓯᓯᒪᓪᓗᓂ; 

 

ᒫᓐᓇ ᑕᐃᒪᐃᒻᒪᑦ ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ ᐅᑉᐱᓇᖅᑐᒧᑦ ᒪᓕᒐᓕᐅᖅᑎᐅᔪᒧᑦ ᐊᒥᑦᑐᕐᒧᑦ, ᑖᓐᓇ 

ᔭᐃᓴᓐ ᐃᖃᓗᖅ, ᒪᓕᒐᓕᐅᖅᑎᐅᔪᖅ ᑕᓯᐅᔭᕐᔪᐊᕐᒧᑦ ᑎᒃᑯᐊᖅᑕᐅᖁᓪᓗᒍ ᑲᑎᒪᔨᕋᓛᖑᔪᓄᑦ ᒪᓕᒐᓕᕆᓂᕐᒧᑦ, 

ᑲᑎᒪᔨᕋᓛᖑᔪᓄᑦ ᓇᐅᑦᓯᖅᑐᖅᑎᐅᔪᓄᑦ ᒐᕙᒪᒃᑯᑦ ᐊᐅᓚᓂᖏᓐᓂᑦ ᑮᓇᐅᔭᖅᑐᕈᑎᖏᓐᓂᓪᓗ ᐊᒻᒪᓗ 

ᑲᑎᒪᔨᕋᓛᖑᔪᓄᑦ ᓄᓇᓕᓐᓄᑦ ᐊᒻᒪᓗ ᐱᕙᓪᓕᐊᔪᓕᕆᓂᕐᒧᑦ. 

 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᒻᒪᑦ. ᓈᒻᒪᓴᖅᑐᑦ? ᓈᒻᒪᓴᙱᑦᑐᑦ? ᐱᖁᔨᕗᖔᕈᑦ ᑲᔪᓯᕗᖅ. ᐊᒻᒪᓗ 

ᑐᙵᓱᓪᓕ ᒪᓕᒐᓕᐅᑎᐅᖃᑕᐅᔪᖅ ᑖᒃᑯᓄᖓ ᑲᑎᒪᔨᕋᓛᓄᑦ. ᐱᖁᔨᕗᖔᕈᑦ ᑲᔪᓯᕗᖅ.  

 

ᐱᖁᔨᕗᖔᕈᑏᑦ. ᑲᑎᒪᔾᔪᑎᑦᑕ ᓈᓴᐅᑎᖓ 17. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. ᑲᑎᒪᔾᔪᑎᒃᓴᖅ 18. 

ᑐᒡᓕᐊᓂ ᐅᖃᓕᒫᖅᑕᐅᓃᑦ ᐱᖁᔭᒃᓴᑦ. ᑲᑎᒪᔾᔪᑎᒃᓴᖅ 19. ᑲᑎᒪᑐᐃᓐᓇᕐᓂᖅ ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ 

ᐱᖁᔭᒃᓴᓂᑦ ᐊᓯᖏᓐᓂᓪᓗ. ᑲᑎᒪᔾᔪᑎᒃᓴᖅ 20. ᑲᑎᒪᑐᐃᓐᓇᕐᓂᖅ. ᑲᑎᒪᔾᔪᑎᒃᓴᖅ 21. ᐱᖓᔪᐊᓐᓂ 

ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. ᑲᑎᒪᔾᔪᑎᒃᓴᖅ 22. ᑲᑎᒪᔾᔪᑎᒃᓴᐃᑦ. ᐊᓪᓚᑎᒻᒪᕆᒃ.  

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᑲᑎᒪᔾᔪᑎᒃᓴᐃᑦ, ᐅᓪᓗᑐᐃᓐᓇᖅ ᐅᓪᓛᒃᑯᑦ. ᐅᓪᓗᑐᐃᓐᓇᖅ, ᐊᒃᑐᕝᕙ 23 ᐅᓪᓛᒃᑯᑦ 9-ᒥ.  

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᓄᖅᑲᓚᐅᖅᑎᓐᓇᑕ ᒪᕐᕉᓐᓂᒃ ᐋᖅᑭᒋᐊᕈᑎᔅᓴᓂ ᐅᖃᐅᓯᖃᕆᐊᖃᕋᒪ. ᑖᒃᑯᐊ 

ᐱᔾᔪᑎᒋᓪᓗᒋᑦ Money Message ᑐᓴᐅᒪᔾᔨᔭᕆᐊᖃᖅᑐᐃᑦ ᐃᓗᐊᒍᑦ.  

 

ᑖᒃᑯᐊ ᐱᖁᔭᒃᓴᖅ 10, 11 ᐊᒻᒪᓗ 12 ᑕᕝᕙᓂ ᓴᖅᑭᑦᑕᐅᔪᒫᕐᓂᐊᕐᒪᑦ 2026 ᐅᑭᐊᔅᓵᕐᒥ ᑲᑎᒪᓂᖃᖅᑎᓪᓗᑕ 

ᒪᓕᒐᓕᐅᕐᕕᖕᒥ ᐊᒻᒪᓗ ᐱᖁᔭᒃᓴᖅ 10 ᑖᓐᓇ ᐊᑭᑐᔫᑎᑦ ᑮᓇᐅᔭᑦ ᐱᖁᔭᖅ 2027-2028 ᐊᕐᕌᒍᖓᓅᖓᔪᖅ. 

ᖁᔭᓐᓇᒦᖅᐸᔅᓯ ᒪᓕᒐᓕᐅᖅᑏᑦ. 

 

ᐅᓪᓗᒥ ᑲᑎᒪᓂᕗᑦ ᐃᓱᓕᓚᐅᑲᓯᕗᖅ ᐊᒻᒪᓗ ᖃᐅᑉᐸᑦ ᐅᓪᓛᖑᖅᐸᑦ, ᐅᓪᓗᑐᐃᓐᓇᖅ, ᑕᓪᓕᕐᒥ, ᐊᒃᑑᒃᕙ 23, 

ᓯᕿᙳᔭᖅ 9-ᒨᖅᐸᑦ ᐱᒋᐊᒃᑲᓐᓂᓛᕆᓪᓗᑕ. 

 

ᐃᖅᓱᖅᑏ, ᐊᑏ.  

 

>>ᑲᑎᒪᓂᖅ ᓄᖅᑲᖅᑐᖅ 15:54:ᒧᐊᖅᑎᓪᓗᒍ



 

 

 

 

 


